
EIGHTH LEGISLATIVE ASSEMBLY OF MIZORAM
(SEVENTH SESSION)

LIST OF BUSINESS

FOR SECOND SITTING ON WEDNESDAY, THE 24th FEBRUARY, 2021
(Time 10:30 A.M. to 1:00 P.M. and 2:00 P.M. to 4:00 P.M.)

OBITUARY
PU ZORAMTHANGA, Hon. Chief Minister to make obituary
references on the demise of the following dignitaries :
1) PU R.D. SANGKHUMA, Former Member of the Legislative
Assembly of Mizoram.
2) ER. K. THANGZUALA, Former Member of the Legislative
Assembly of Mizoram.

QUESTIONS
Questions entered in separate list to be asked and oral answers
given.

LAYING OF PAPERS
PU ZORAMTHANGA, Hon. Chief Minister to lay on the Table of
the House the following :

i) 14th Annual Report 2019-2020, of the Mizoram Information
Commission.

ii) The First Annual Report 2019-2020 of the Mizoram Lokayukta.

iii) Twenty Ninth Annual Report 2019-2020 of the Mizoram Public
Service Commission.

PU LALCHAMLIANA, Minister to lay on the Table of the House a
copy of Notifications issued under the Mizoram Goods and
Services Tax Act, 2017 (w.e.f. 3.8.2020 - 13.1.2021) by the
Taxation Department, Government of Mizoram.

DISCUSSION ON MOTION OF THANKS
Discussion on Motion of Thanks on the Address of the Governor
(to be concluded).

H. LALRINAWMA
Commissioner & Secretary

SPEAKER : Mi dik tak tan Lalpa kawng chu kulhbing a ni ang a,
Thil tha lo titu tan erawh chuan boralna a ni ang. Thufingte 10:29

Vawiin hian kan ram hruaitu zahawm tak tak lo ni tawhte sunna hun kan hmang ang
a. Kan sun turte hi Pu R.D. Sangkhuma leh Pu Er. K. Thangzuala MLA lo ni tawhte an ni a.
Tunah kan Chief Minister zahawm tak, kan House Leader, sunna hun hmang turin i
lo sawm ang.

PU ZORAMTHANGA, CHIEF MINISTER: Pu Speaker, vawiinah kan MLA leh
Minister lo ni tawh mi 2 min kalsan ta te, chu mite sunna chu kan nei dawn a. A hmasain
Pu R.D. Sangkhuma hi a chanchin han sawi ila.

Ani hi Ni 15.10.2020 (tlai dar 4:10) ah Aizawl Civil Hospital-ah kum 75 mi niin a
boral a. Amah hi Pu Lungthanga (L) leh Pi Selthangi (L) te fa 10 zinga 5-na niin, Ni
22.3.1945 khan Sawleng khua-ah a lo piang a, pianpui unau mipa 2 leh hmeichhia 7
aneiani.

Kum 1972 December Ni 12-ah Pi Lalbiakzuali d/o Rev. Lalthanga (L) nen inneiin
fa 5 leh tu 8 an nei a.

Sawleng High School atangin kum 1965-ah matric a pass a, hemi kum vek hian
Shillong lamah chhuk in kum 1971-ah Bachelor of Arts (BA) hi St. Edmund’s College
atangin a zir zo leh a ni.

Eizawnna lamah chuan heng Directorate of Assam Municipal Board, Flood Control
Department leh Finance Department, Assam Secretariat-ah te hian typist hna a lo thawk
tawh a. MLA term a hman zawh hnu in Bezalel Industries chu a thiante, Pu R. Hlunchhunga
leh Pu T. Ngurauva (L) te nen an enkawl a. Kum 1997-ah a hrang theuha sumdawng turin
an kal darh ta a. Pu Sangkhuma hian Zuangtui-a Mosaic Tiles siamna leh Zarkawt-a
Furnishing Goods zawrhna-te a enkawl zui a ni.

Khawtlang leh ram tan a inhmanna tam tak hi kan sawi seng lo ang a. Joint
Committee on Mizoram Value Added Tax-a Chairman nihna a chelh te, Mizoram Football
Association hruaitu nihna te, a lawina kohhran apianga rawngbawlna pawimawh chelhtu,
tlawmngai pawl hruaitu pawimawh nihna hrang hrang-te a lo chelh tawh thin a ni.

Kum 1971-ah Mizo Union Party a zawm a, Aizawl Town Block Secretary a thlan
tlin nghal niin, hemi kum vek hian Mizo Union Thalai Headquarters Joint Secretary
mawhphurhna chelh tir a ni bawk. Kum 1972 a Mizoram Union Territory hnuaia MLA
inthlan hmasa berah khan kum 27 mi niin Ratu Constituency atangin Mizo Union Ticket a
thlan tlin a ni a. Mizo zinga MLA thlan tlin naupang ber a la ni ta reng a ni. Kum 1974 a
Mizo Union leh Congress Party inchhunfin ah tel ve lovin Opposition MLA a ni a,

Opposition Dy. Leader atan ruat a ni. Kum 1998-ah Tangrual Pawl MLA candidate niin a
tling zo ta lova, politics pawh a chawlhsan zui ta a ni.

Pu R.D. Sangkhuma hi kum 2014 chho atang khan a kawng hnunglam nuam lo a
sawi zauh zauh tan a. Tualchhung damdawi in leh phai lam te pan in a han ziaawm ve leh
deuh thin a. Amaherawh chu a insawiselna ngai bawk chuan a awm a ti nuam lo leh thin a.
Ni 17.8.2020 khan Aizawl Hospital-ah admit a ni a, a natna hian a kal (kidney) pawh a
khawih tel tawh a lo ni a.

Ni 29.8.2020 khan Aizawl Civil Hospital panpui niin, Ni 6.10.2020 khan ICU-ah
dah luh a ni a. Theihtawp chhuaha enkawl a nih hnu ni 15.10.2020 tlai dar 4:00 khan Lalpa
hnena chawl hahdam turin min kalsan ta a ni.

Kha kha kan hotu pawimawh leh ropui tak Pu R.D. Sangkhuma chanchin a ni a. A
dawt lehah chuan kan mi pawimawh tak Er. K. Thangzuala chanchin han sawi leh ila.

Pu K. Thangzuala, Ex-MLA, Mizoram hi Ni 15.11.2020 zan dar 8:50-ah khan
Trinity Hospital, Aizawl-ah kum 87 mi niin a boral a ni.

Pu K. Thangzuala hi Pu K. Kaichhunga leh Pi Hrangkungi Hrahsel te fa sawm (10)
zinga pathumna (3) niin, Ni 1.2.1933 khan Lunglei Rahsi Veng-ah a lo piang a. Pianpui
unau mipa panga (5) leh hmeichhe pali (4) a nei. Kum 1961 khan Pi Hmingthanmawii
(Mamawii) (L) d/o Pachhunga (P & Sons) nen innei in fa pathum (3) an nei a. Pi Mamawii
hian kum 1966 khan boral sanin kum 1968-ah Pi Denghliri nen inneiin fa pali (4) an nei a
ni. Tu sawmhnih pali (24) leh tuchhuan pakua (9) a nei a ni.

Mizo High School atangin kum 1953-ah Matric a passed a, kum 1955-ah Cotton
College, Guwahati atangin Intermediate Science a zir zo leh a. Kum 1960 khan BE (Civil)
Assam Engineering College, Jalukbari, Guwahati atanga zir zo lehin Mizo te zinga Engineer
hmasa ber dawttu a ni.

Eizawnna lamah chuan, BE result a nghah chhungin Assam PWD hnuaiah JE hna a
thawk lailawk a, kum 1960 a BE result a chhuah hnuah Assam Engineering Service-ah
Assistant Engineer hna a zawm a. Kum 1969 khan Assam PWD hnuaiah Executive
Engineer-ah a kaisang a. Kum 1972 ah Mizoram Union Territory-a hlankai a lo nih khan
Assam PWD atangin Mizoram PWD-ah a in sawn a. Kum 1995, February Ni 28 a
superannuation pension-a a chhuah thlengin Commissioner & Secretary, PWD hna a chelh
a ni. Sawrkar hna a thawh chhung hian ram tana rotling tam tak siamna tura hmalatu
pawimawh tak te zinga mi a lo ni tawh thin a ni.

Mizoram Engineering Association te, Federation of Mizoram Govt. Employees &
Workers-ah te hruaitu a lo ni reng tawh thin a. Heng bakah hian tlawmngai pawl hrang

hrangah te leh a lawina Kohhranah te pawh rawngbawlna pawimawh tak tak a lo chelh tawh
thin bawk a ni. Zuangtui-a a ram chu Thutak Nunpuitu Team (TNT) rawngbawl nan a pe a.
A nupui hmasa hriatrengnan Mizoram a hmeichhe High School hmasa ber Mamawii Girls
High School a din a, Zirtiri Women’s College dintu zingah telin Managing Board-ah
Chairman hmasa ber a ni. Blue Mount School dintute zingah telin Secretary hna a chelh thin
bawk a ni.

Sorkar hna atanga a pension hnu kum 1998 khan Serchhip bial-ah MNF ticket-in
MLA-a thlantlin a ni a. Vice Chairman, State Planning Board niin chumi hnuah Minister of
State nihna pek a ni leh a. Information Technology, Industry leh Sericulture Department te
chan tir niin Industrial Growth Centre leh Bamboo Industry neih theihna atan te, Block Hqrs.
tina Community Information Centre (CIC) te, District Hqrs. zawng zawnga Children
Computer Training Centre dinna atan te theihtawp a lo chhuah tawh thin a. A hunlai hian
Mizoram IT policy hmasa ber duan chhuah niin, Centre for Electronics Design &
Technology of India (CEDTI), tuna National Institute of Electronics & Information
Technology (NIELIT), Zuangtui a mi hi a hunlai a din a ni. Durtlang-a Samaritan Mitdel
School leh Kolasib Mitdel School-ah te leh Spastic Society, Saron Veng-ah te braille,
computer, printer leh software hman tur ngaihtuahtu a lo ni tawh thin. Mizoram a mobile
phone kan hman ve theihna tura hmalatu pawimawh tak a lo ni tawh thin bawk a ni.

Pu K. Thangzuala hi a naupan deuh laia tanga asthma nei a ni a. Harsatna leh buaina
lian tham tawk lovin inenkawlna tha zawk nen alo ziaawm ta zawk a. A kum te lo upa chhoin
a taksa chakloh hnu hian a khup chin hnuailam hi zanah na a ti thin a. Ni.29.10.2020 chhun
dar 11 ah khan an nu in eitur pek a tum chu kaitho zo lovin Civil Hospital casualty panpuiin
CT Scan tih a ni a. ICU khum ruak a awm loh vangin Trinity Hospital panpui a ni ta zawk
a. Hetah hian a natna chu Pneumonia (Septic Shock) a ni tih hmuhchhuah niin theih tawp a
enkawl zui a ni a. Ni 17 chhung ICU-a enkawl a nih hnuin Ni 15.11.2020 zan dar 8:50 ah
chatuan ram min pansan ta a ni.

Tichuan, Pu Speaker, heng kan mi pawimawh pahnihte kan ramin kan hriatreng tur
House-in kan chan ta hi an uihawm em em a ni tih kha kan sawi duh a ni e. Ka lawm e.

SPEAKER : Group leader-te atangin Member zahawm tak Pu
Vanlalhlana thusawi turin ilo sawm ang.

PU VANLALHLANA : Pu Speaker, Zofate zinga mi chhuanawm tak pahnih
vawiina kan sun tur Er. K. Thangzuala leh Pu RD Sangkhuma te chanchin ngaihnawm takin
kan House Leader khan a rawn sawi tawh a, anni hi mimal taka ka hriat leh ka ngaihsante
an nih avangin tawitein an chanchin hi ka han sawi ve ang a. Pu RD Sangkhuma (Ralte
Darkim Sangkhuma) hi a pa chu Pu Lungthanga niin Mizo contractor hmasa te zinga mi a
ni a, apa hian a hnung zuia contractor ni ve tur hian a duh khawp a, amaherawhchu Pu
Sangkhuma hian apa hnung a zui ta lovin politics lamah in hmangin 1972-ah Mizoram

Assembly hmasa berah MLA a thlantlin a ni a. A naupang ber a hun laiin a ni a, a hnu ah
hian a ni chiah lo deuhin ka hria a. Engpawh nise MLA thlantlin naupang ber te zinga mi a
ni. MLA a nih lai hian inhmun dila pek ve te an sawi hmuh thin a, amaherawhchu a ni chuan,
‘Midang pe hmasa rawh u, ram tana ding kan ni a, chhungkaw in duhsakna a lenglo,’ tiin
amaha thil beisei te pawh a hnar zel thin a ni. Regionalist dik tak a ni a, Mizo Union leh
Congress a in merger pawh khan a tel ve lo nghe nghe a ni. Pu Sangkhuma hi mi rinawm,
rintlak zaidam leh thinnel tak a ni a. Corrupt lo a ni a, Aizawl a business firm hlawhtling tak
Bezalel Industries neitute zinga mi a ni.

Amabh hi inflammi niin infiam pawh a ngaina a, a upat deuh hnu a infiam peih tawh
loh hnu ah pawh pawl hruaitu ah te tangin kawng engkim ah pawh sulsu tu a ni chho reng a
ni. A chhungte leh a nupui fanau te Lalpan awmpui se tih hi ka duhsakna leh
tawngtaina a ni.

Er. K. Thangzuala hi kan mithiam hmasa te zinga mi, engineer hmasa ber 2-na a ni
a, amah kha palian tak niin a hmel pawh tha ve vaw tak a ni. A pension hnu ah politics
luhchilhin, 4™ Mizoram State Assembly-ah khan member te kan ni tlanga, zin pawh kan zin
ho thin a, pa kawm nuam leh ngainatawm tak a ni. Pu Thangzuala pawh kha infiam mi a ni
a, Hockey ah phei chuan Assam team aiawha National level a khel pha a ni. Infiamna chi
hrang hrang football te, tennis te leh badminton te pawh a ti thei em em a, Assam
Engineering College a luh chhung zawng hian Hockey team captain niin College team ah
hian a tel reng a ni.

Khatiang khawpa infiamna lamah a kalna chung khan a zirna in a bahlah phah miah
lova. 1978 kuma EE a nih lai vel hian keini Students Union leader kan ni a, thiante nen amah
hi zirlai harsate leh college chawlh chhunga inhlawhna siamsak turin kan han dawr a. Tunlai
college student infiamna lama kal na te academic line lama an che chhe lutuk hi a vei thu
sawiin, “Kei pawh hi infiam ngaina em em ka ni a, college ka kal chhung zawngin a thiam
pawl ka ni tluanchhuak zak a, infiamna ka thlahthlam chuang lo. Chuvangin tunlai infiam
mite hian zirna hi an ngai pawimawh tur a ni. Infiamna an tui ang bawkin zirna an tui tur a
ni” tiin example ah min entawn rawh se, ti ngam khawpin a awm a ni. PWD-a athawh laiin
PWD Evangelical Cell te a din a, kan hriat tawh ang khan TNT (Thutak Nunpui Tute) hmun
saw Pu Thangzuala ram niin an tan a pek a ni. Chutiang mi chu a ni a, vawiin ah hian mi
ropui tak tak pahnih Er. K. Thangzuala leh Pu RD Sangkhuma kan thlah a, an chhungte
thlamuana awmpui turin Pathian hnenah kan tawngtai a ni. Ka lawm e.

SPEAKER : Member zahawmtak Pu Zodintluanga Ralte sunna hun
hmang turin ilo sawm ang.

PU ZODINTLUANGA RALTE: Pu Speaker, ka lawm e. Vawiina kan ram kan hnam
tan thahnemngai taka lo thawk tawh thin, helaia kan MLA lo ni tawh Pu RD Sangkhuma
leh Er. K. Thangzuala sunna hun kan hmang mai tur hi a pawi kan ti hle a. Kan House

Leader zahawmtak atangin an chanchin chipchiar kan ngaithla tawh a, khang atang ringawt
pawh khan an hun chhung leh an that lai hun zawng zawnga kan ram kan hnam tan lek kan
society tih hmasawnna turte, kan mipui ten midangte rual kan el ve theihna tur atana an
hmalaknate chiang takin an rawn sawi a. Hetiang ang mi ropui pahnih Pu RD Sangkhuma
leh Er. K. Thangzuala kan ramin kan chan ta hi Congress Legislature Party chuan kan ui em
em a. An kalsan tak an nupui fanau te, an laina zawng zawngte Pathianin awmpui zel turin
duhsakna kan hlan a ni e. Ka lawm e.

SPEAKER : Sawi leh tur kan awm em? Tunah chuan kan ram
hruaitu chhuanawm tak tak lo ni tawh, Pu RD Sangkhuma leh Er. K. Thangzuala te sunna
kan nei ang a, anmahni sun nan ngawi rengin minute khat ilo ding ang u. (Memberte minute
khat ngawi rengin an ding a.....). Awle, i thu ang u.

Pu RD. Sangkhuma leh Er. K. Thangzuala te hi an nupui fanau, tu leh fa leh thenrual
tha ten TV atangin he hun hi min rawn hmanpui a ni.

Tunah chuan Zawhna leh Chhannaah kan kal tawh ang a, Starred Question No. 1
zawt turin member zahawm tak Pu Vanlalhlana ka sawm e.

PU VANLALHLANA : Pu Speaker, ka lawm e. Starred Question No.l,
Minister zahawm tak PWD changtu chhan atan -
Zophai (Kolasib District) panna kawng siam tum a ni em, Eng chen nge hmalak
ni tawh? tith ani e.

SPEAKER : Chhang turin Chief Minister zahawm tak a
Department changtu ka sawm e.

PU ZORAMTHANGA, CHIEF MINISTER: Pu Speaker kan Member zahawm tak
Pu Hlana zawhna kha, a chhanna chu -
Zophai (Kolasib District) panna kawng hi tun hnaiah siam tumna a awm lova.
Amaherawhchu, he kawng Zophai panna hi kum 2019 khan 4 km lo siam tawh
a ni a, Executive Engineer, PWD, National Highway Division-V, Thingdawl-in
kum 2019 khan %100.00 lakh sengin a lo siam tawh a ni.

SPEAKER : Zawhbelhna zawt turin a zawhna neitu Pu Vanlalhlana
ka sawm e.
PU VANLALHLANA : Pu Speaker, a contractor hi Bavia Constuction

Company niin information kan dawng a. Tin, a Contractor hian ¥100.00 lakh a la tawh
nachungin a kawng siam a nilo tih kha kan hriat dan a ni a. Contractor-te nasa takin nawr
an ni a, an siam duh si lova, a tawpah phei chuan FIR file te a vau hialin an ti a. Chutiang
hnuah chuan kawng hi khawih a ni tih kha kan dawn a ni a, Chief Minister rawn chhan dan

nen kan information hi a in anglo khawp mai a. Keini dawn danah chuan kha kawng kha
laih a ni lova, a pawisa kha draw a ni si a, khalai kha tlemin a sawifiah dan deuh
aawm em ?

SPEAKER : Zawhbelhna zawt turin Pu Zodintluanga Ralte ka
sawm e.

PU ZODINTLUANGA RALTE: Pu Speaker, PWD changtu Minister min chhan atan —

PMGSY hnuaia contractor-te tunah an harsa em em a, an pawisa K-Deposit-in
Finance-ah a tang teuh mai a, hna thawk zawm hlei thei lovin an thawh tawh sa te pawh an
bill la thei lovin an awm a, an khawngaih thlak em em a ni. Finance-ah a an nawr thin a, an
nawr chhuak hlei thei lova. Kan Session hnuhnung ber khan Pu Speaker, kan Sports Minister
khan direct-in Central atanga lokal kha anmahni Department-ah Finance kaltlang lova nasa
taka a bawha a va bawh chhuah dan kha kan hria a. Sports-ah kha chuan harsatna nei lovin
Finance-ah va nawr ngai lo khan an ti zung zung mai a. Kan kawng pawimawh tak mai
thingtlang inkalpawhna kawng hnathawhna payment chungchangah tunah harsatna kan neih
phah a.

Ka zawhna chu Pu Speaker, kan Sports Minister bawh chak takina a tih ang hian kan
PWD Minister hian PMGSY pawisa hi PMGSY Account-ah direct-a lut a, Finance te
kaltlang kherlo hian hma la turin a bawh chhuak ve thei ang em, tih hi.

SPEAKER : Ka veilamah vawi 3 an ding tawh a, dinglam ka ko ve
teh ang. Pu Lalrinsanga Ralte ilo sawm ang.

PU LALRINSANGA RALTE: Pu Speaker, ka lawm e. PWD Minister zahawm tak
chhan atan ka zawhna chu hei hi a ni e.

1) Assam ramri depa awm Phainuam — Saihapui (V) kawng hi siam tumna a awm em?
Awm ni se, eng chen nge hmalak anih tawh?

i1) PMGSY 3" phase-ah hian Vairengte - Phaisen leh Saihapui (K) - Thinglian hi thun
tumna/siam tumna a awm em?

SPEAKER : Chhang turin Chief Minister ilo sawm ang.

PU ZORAMTHANGA, CHIEF MINISTER: Pu Speaker, Pu Hlana zawhna kha
Departmental-a thawh tura tih a ni a, amaherawhchu, department-a thawh mai a harsat
avangin Bavia kha department-a thawk tura rawih a ni a. A thawh chak theih loh avangin
nasa taka nawr pawh a ni a. Tin, thawh mek a ni a, engemaw zat chu an thawk tawh a, a
thawh that loh lai kha hmuh a ni mai thei a, tunah pawh thawh mek zel a ni.

Pu Zodintluanga zawhna kha - Kan pawisa fai dinhmun hi a harsat avangin tun
dinhmunah chuan bill tam tak lak theih loh a ni a. Chuvangin, hei hi chu a dik a, kan hlawh
lak chin pawh a chang chuan a la tlai deuh te kan awm a, khatiang khan kan sum dinhmun

hi Central-in pawisa min rawn pek tur share of taxes leh thildang kan lak tur ringawt pawh
hi tun kum kaltaah pawh hian vaibelchhe sang chuangin a tlinglo a ni. Chuti chunga kan la
kal dawr dawr thei hi chu a lawmawm viau zawk a, a tan pawh kan tang nasa a.
Amaherawhchu, kan cash dinhmunin a zir loh avanga kan lak that theih loh chu bill lakah
pawh hian a dang pawh a tam khawp mai a, theihtawpin hei hi han suta han tih zel pawh
kan tum e.

Tin, Pu Rinsanga zawhna Phainuam - Saihapui kha engemaw chen chu hmalak a ni
a, tih zel pawh kan tum e. Tin, Vairengte - Phaisen PMGSY-ah khan a dinhmun ...

PU VANLALHLANA : Pu Speaker, nichina kan House Leader-in min
chhannaah khan, Saiphai kawng kha nuai za sengin siam a ni tawh a ti a, a hnua a rawn din
leh khan harsatnate a awm a, departmental work-in chumi khami kan thawh tir a, siam mek
a ni, siam a ni dawn a ti leh a, khawi zawk nge maw rin tur le?

PU ZORAMTHANGA, CHIEF MINISTER: Pu Speaker, kan sawi ang a.
Departmental-a thawh tura tih a ni a, amaherawhchu department khan Bhavia kha an hmang
ta a, tichuan a thawh pawh a thawk a. Amaherawhchu, duhthusam zana thawh zawh loh
deuh laite a la awm a ni awm e, tih ka sawi a ni e.

Tin, hemi Vairengte - Phaisen lam PMGSY a thawh hi chu tih ngei kan tum a,
theihtawpin hma kan lo la ang e. Ka lawm e.

SPEAKER : Helai kha sawifiah ngai a awm tlat a, a chhanna in ang
lo tih a chhanna kha, he kawng Zophai panna hi 4 km ani a, Executive Engineer, PWD
National Highway Division-V, Thingdawl in 2019 khan ¥100 lakh in an siam tih kha ani a,
chu chu tunah khan department a ti a, a in ang reng a ni.

Zawhna pahnihna ah kan kal ang a, zawt turin member zahawm tak Pu Lalrintluanga
Sailo kan sawm e.

PU LALRINTLUANGA SAILO: Pu Speaker, ka lawm e, ka Starred Question No. 2-na,
Commerce & Industries Department changtu Minister zahawm tak chhan a tan —
Geology & Mineral Resources Directorate building, Luangmual a mi hi engtik kuma sak
nge a nih?

a) He building hi engzat senga sak nge a nih a, tunge a satu?

b) He building hi renovate vawi engzah nge anih tawh a, engtik kumah te nge?

¢) Renovation hi tun dinhmunah tih tumna a awm em? tih ka zawt e.

SPEAKER : A chhang turin a changtu Minister zahawm tak, Dr. R.
Lalthangliana kan sawm e.

DR. R. LALTHANGLIANA, MINISTER: Pu Speaker, kan Member
zahawm tak Pu Lalrintluanga Sailo zawhna chhanna chu -
a) Geology & Mineral Resources Directorate Building hi 1988-89 kum atanga sak a ni
a. Sak zawh anih hnu August, 1990-a luah a ni. He building hi ¥40.00 lakhs vel senga
PWD sak a ni a. A satu Contractor chu Pu R. Rozinga (L), Chanmari, 1% Class
Contractor a ni.
b) He building hi sak hnuah major renovation a awm lo. (Department-in Minor Work
sum tlem te tea a siam tih loh chu).
¢) Tun dinhmunah PWD (Building Division) in a maintain tur Govt. Building list ah
kum 2020 atangin telh a ni.

SPEAKER : Zawhbelhna zawt turin tunah a zawhna neitu 1 lo
sawm ang.

PU LALRINTLUANGA SAILO: Pu Speaker, kan Minister zahawm tak chhanna a tang
khan he building hi kum 30 vel a lo ni tawh a, vawikhat mah la renovate loh a ni tih kha a
chiang in ka hria a. A building khu a chhe em em tawh a, a structure engkim a khu chu a tha
tho a. Amaherawhchu, a darthlalang leh a tukverh vela khu chu a chhe em em mai a.

Helaiah hian sawi zau leh zawh ka duha chu, a thawktute hi tih tak zeta kan ram tana
thawktu an nih rualin Sorkar-ah pawh sum leh pai te pawh chhung tha ber an niin ka hria a.
Sorkar ina a chhunluh tur an tiha te pawh kha pel zak zak khawpa thahnemngaia chhun zan
zawma thawk an ni a. Chuvangin, heti chen an building, nitina an luah ve si la renovate sak
ani lo hi a pawi hlein ka hria a. Amaherawhchu, kha kan Minister zahawm takin tun hunah
building division lamin kum 2020 ah renovate turah an telh a ni tih kha lawmawm ka ti a.
Hei hi a ranglamin hma min laksak thei ang em? Tin, major renovate la neilo a nih avang
hian uluk deuh zawka tihte pawh a theih ang em, hmundang building an tih satliah ang mai
lo deuh khan?

SPEAKER : Zawhbelhna zawt turin Member zahawm tak Pu C.
Lalsawivunga ka sawm e.

PU C. LALSAWIVUNGA : Pu Speaker, ka lawm e, ka zawhbelhna 1-na chu -
Geology & Mineral Resources Department hian kum 2019 - 2020 chhung khan Petroleum
Exploration Fee leh Minor Minerals atangin chhiah Non-Tax Revenue 3523 sorkarah an
chhunglut a. Kum 2020 - 2021 Financial Year chhung hian thawhchhuah engzat nge an neih
tih kha ka zawhna pakhatna ani a.

Tin, adang lehah chuan, Directorate, Geology & Mineral Resources-ah hian thawktu
Grade- IV atanga Director tiamin mi 73 vel tunah hian an awm a, vacant post hi 26 a awm
bawk a. Department pawimawh, State tana sum thawkchhuaktu a ni a, an indaihlo em em a.

Hetah hian vacant post hi hnawhkhah tum a ni em? Engnge chutah chuan sorkar hmalakna
tih kha ka zawhbelhna ani e.

SPEAKER : Zawhbelhna zawt turin Member zahawm tak Pu
Lawmawma Tochhawng ka sawm e.

PU LAWMAWMA TOCHHAWNG: Pu Speaker, ka lawm e. Ka zawhbelhna chu -
Geology & Mining Office hi Lunglei-ah dah tumna a awm em? Lunglei-ah sawn tunah
Geology & Mining Office kan nei mumal lova, nitin zantinin leilung hausakna phurhluh leh
phurhchhuah a ni a, chuvang chuan a enkawltu mumal awmloh avangin sorkarin Revenue a
chan tur ang te pawh hi kan chang kim meuh em maw tih tur in kan awm a. Tin, Mizoramah
khawpui lian pahnihna kan ni a, chuvang chuan mumal lo deuh hleka sawlaia Geology &
Mining kan kal saw a tha chiah lova. chuvangin Lunglei lamah hian dah theih ni se tih
zawhna ni pahin, dah tumna a awm em tih kha ka zawhna ani e.

SPEAKER : Awle, kha in phar nual mai a, mahse zawhna
paruknaah hian a la awm a ni a. Awle, zawhbelhna te kha a theih ang anga chhang turin
Minister zahawm tak ka sawm e.

DR. R. LALTHANGLIANA, MINISTER : Pu Speaker, zawhna neitu zawhna kha
ka han chhang lawk ang a. A sum chhunglut tu tam berte zinga mi an nih pawh kei pawh in
ka ring a. Financial Year kal ta, tuna kal mek nilo ah khan an chhunglut tha khawp mai a,
tin, an target pawh tihsan sak an ni a. Kuminah pawh hian theihtawp chhuahin tan an la a,
amaherawhchu, Covid avang khan Stone Quarry leh Balu lakna te duh angin a kal hlei thei
lova, chuvang chuan an chhunglut tam lutuk lovin ka ring a, kan hriatthiam a tha
in ka ring a.

Tin, khu building khu kei pawhin tum hnih ka zu tlawh tawh a, a chhip sang lai
zawng zawng nen khan ka en kual a. Kum kha leh chen chhung repair leh renovation awm
miah lo kha a nih avangin a building hi repair leh renovate chu a tul hle mai a, kan ngaih
pawimawh thute pawh kan sawi thin a. Amaherawhchu, sum harsatna vangte pawh a ni ang
a, kan kalpui hleithei lova. Tunah hian vanneihthlak takin PWD Building lam hian min
tihsak turah ka ngai a, tuna zawhna chhanna ang khan. Sum lalut tam department a ni a, duat
pawh a phu viauin ka hria tih kha ka chhanna ni mai sela. Uluk leh zualin PWD lam pawhin
hma a lak dawn chuan a department hmun thute nena en tlan ni sela tihte pawh a that ka
ring deuh a.

Tin, khu bakah khuan, Pu Speaker, kan sawi belh hlek duh chu, a bul velah khuan
quarters eng emaw zatin a hual a, a tam khawp mai a. Khu pawh khu a chhe khawp mai a,
ngaihtuahna sen zui theih ni se tih kha a duhawm hlein ka ring.

Kan Member zahawm tak Pu C. Lalsawivunga zawhnaah khan tax pek tawh
chungchang kha a rawn sawi a. Tun financial year tak maia pek kha chu sawi a la har deuh
a. Engpawh nisela, update deuhte pawh in hriat duh chuan ziakin kan Member zahawm tak
kha pe thei turah ka ngai a. 2020-2021 kal chho lai mek hi chu March Ni 31-ah financial
year a tawp ang a, khami hma pawha kan hmuh zatte pawh pek theih kan tum dawn nia. Tin,
post ruak hnawh khah tih kha a pawimawh khawp mai a. He zawhna pawh hi Starred
Question dangah pawh khan a awmin ka hria a, a pawimawh a. Chuvang chuan DP & AR
lam pawhin min ngaih pawimawh sak a, kan Finance-te pawhin. A bik takin Geologist,
Junior Grade-I post 2 (pahnih) hi MPSC-ah written result tihchhuah a ni a, interview tura
hmalak mek a ni tih kha kan sawi duh a. A bak post ruak eng emaw zat tul hi a tam a ni.
Kan Hon’ble Chief Minister pawh hian min hriatpuiin ka hria a. Nikum khan kan hre vek a,
Mizoram lirnghingin nasa takin min nuai a. Tin, lirnghing bakah eng eng emaw Disaster
Management Department pawhina buaipui khawp tur ang chi thil tam tak hnathawh tur lei
min, lei tlahniam leh thildang hi a tam em em mai a. Chung ang tlan zung zunga enkawl
khawp tur chuan vawiina kan post neih mek hi chuan kan zo ta lo hle mai a ni. Chuvang
chuan, hei hi sorkar sum dinhmunte a zia anih chuan hmalak dan tur kawngte pawh a la
awm mahna tih kha ka chhanna ni phawt sela a tha awm e.

Kan Member zahawm tak Pu Lawmawma zawhna G&M office hi Lungleiah dah
theih dan a awm lawm ni tih kha, kan dah tan deuh ti tih a. Amaherawhchu, a nih dan tur
dik tak a la ni lo tih erawh chu kan hria a, a pawimawh khawp mai a. A chhan chu Lunglei
leh a piah lam zawng zawng han cater/enkawltu tur bik southern zone bikah hian mineral
resources lampang balu, lung leh thil tam takah kan contractor-te hna tam tak a lo awm bawk
a, building tam tak saw lamah a ding ve a. Chuvang chuan, heta tanga centralized-a tih kha
a buaithlak em em mai a. Chumi hre reng chuan saw lamah sawn awmze nei taka function
tir kan tum a ni tih kha ka sawi duh a ni.

SPEAKER : Starred Question No.3, zawt turin Member zahawm
tak Pu VL. Zaithanzama ka sawm e.

PU VL. ZAITHANZAMA : Pu Speaker, ka lawm e. Kan Minister zahawm tak
Transport Department changtu chhan atana ka zawhnate chu hengte hi ani e -
a) Mizoram mi leh sa nilo ten Mizoramah an lirthei a register thei em?
b) A theih chuan a theihna bung leh chang min hrilh thei em?
c) Mizoram sorkar hnuaiah State dang mi leh sa lirthei register engzat nge awm?
d) Mizoram sorkarin Manipur, Tripura leh Myanmar-a MST Bus service tir a tum kha
engnge a dinhmun hnuhnung?

SPEAKER : Chhang turin a changtu Minister zahawm tak Pu TJ.
Lalnuntluanga ka sawm e.

PU TJ. LALNUNTLUANGA, MINISTER: Pu Speaker, ka lawm e. Member
zahawm tak Pu VL Zaithanzama zawhna chhanna chu hetiang hi a ni :

a) Mizoram mi leh sa ni lo ten Mizoramah an lirtheite an register thei e.

b) Motor Vehicle Act, 1988 hnuaia section 40 hnuaiah a register theih a ni.

c) Motor register atan hian VAHAN-4 software hman a ni a, tunah hian Mizoram
pumah motor 2,90,505 (nuai hnih singkua zanga leh panga) a awm a ni. State dang
mi leh sa Mizoram chhunga in register zat hre tur hian DTO hrang hrangah zawh
chhuaha, a mal te tea enchhuah vek a ngai a. Chumi kan lakkhawm hnuah chuan
remchang hmasa berah Pu Speaker, a zawttu hi list lo pek kan tum dawn nia.

d) Manipur sorkarah Aizawl - Churachanpur (Manipur) bus service phalna kan dil a.
Manipur sorkar chuan reciprocal agreement thehlut turin min rawn ti a. Chumi
bawhzuina atan chuan reciprocal agreement thehlut tura min tih angin kan thehlut
tawh a. Manipur sorkar atangin tunah hian approval nghah mek a ni. Tin, Tripura-a
bus service tir chungchangah pawh Tripura State sorkar hnenah dilna kan thlen tawh
a. Amaherawhchu, kan hripui avangin nikum lamahte duh angin kan bawhzui chak
thei lo a, tunah hian Tripura sorkar chhanna kan nghak mek a ni. Tin, Myanmar bus
service chungchangah hian ram leh ram inkar thil a ni a. Chumi avang chuan
Ministry of External Affairs-ah hma min laksak turin thlen a ni a. Tunah hian
Ministry of External Affairs hmalakna kan ngaichang mek a ni.

SPEAKER : Zawhbelhna zawt turin zawhna neitu Pu VL.
Zaithanzama i lo sawm ang.

PU VL. ZAITHANZAMA : Pu Speaker, ka lawm e. Kum kalta khan All Mizoram
Cement and Iron Rod Dealers Association-te khan PR meuh siamin mi pahnih, Raju leh
Nasim Uddin Laskar-ten Mizorama motor an register kha thil dik lo a awm avanga an
registration cancel tura dilna kha an thehlut a. Tuna kan Minister zahawm tak min chhan
danah khan thil theih phei chu a lo ni ngei a. All Mizoram Cement and Iron Rod Dealer
Association-in PR-a sorkar an dilna kha bawhzui a ni ta em tih kha kan zawh belh e.

SPEAKER : Zawhbelhna phar rual thap kan awm a. Dr.
Vanlalthlana leh Pu H. Biakzaua, Dr. Vanlalthlana hi a thutna a hnung em mai duhsak ang
aw, zawt hmasa rawh se. Chumi zawhah Pu Zaua.

DR. VANLALTHLANA : Pu Speaker, ka lawm e. Tun tum chu kawngkhar
vengtuah Pu Rinsanga ka chhawk a, helam atangin kan rawn tang ve dawn a ni. Minister
zahawm tak, Transport Department changtuin a chhan atan —

Two-Wheeler Taxi permit 2400 pekchhuah a ni tawh a. Tun AMC inthlan dawnah
khan ka han tei kual a, permit nei tura confident deuha awm beisei thar kha an awm tam ta
riau mai a. Kuminah hian Two-Wheeler Taxi permit pekchhuah leh tumna a awm em?
Tumna a awm chuan engzat nge pek chhuah tum a nih, tih kha ka zawhna a ni e.

SPEAKER : Member zahawm tak Pu H. Biakzaua ka sawm leh e.

PU H. BIAKZAUA : Pu Speaker, ka zawhbelhna chu - DTO office
Lawngtlai hi sak zawh tawh niin ka hria a, hawn tumna a awm tawh em? Sak zawh chiah
loh nge sak tanna a rei tawh hle mai a, hawn theih a ni dawn tawh em tih kha pakhatna ni
se.

Pahnihna ah chuan - Lawngtlai saw traffic a jam a jam ve tawh mai a, two-wheeler
taxi permit hi pek ve theih a ni ang em tih kha ka zawh belhna a ni e.

SPEAKER : A theih ang anga chhang turin Minister zahawm tak
Pu TJ. Lalnuntluanga ka sawm e.

PU TJ. LALNUNTLUANGA, MINISTER : Pu Speaker ka lawm e. Kan Member
zahawm tak Pu VL Zaithanzama zawhna, All Mizoram Cement & Iron Rod zuartute dilna
chungchang a kha, an thu thlen kha hnam issue a ni tiin sorkar pawhin a ngai pawimawh a,
kan department-in kan bawhzui nghal a. Amaherawhchu, nichina ka chhanna ang khan
danin a lo phalsak anih avangin kan duh anga cancel mai theih kha a lo nilo a ni tih kha
nichin kan chhanna ah pawh a chiangin ka ring a, kha kha tunah pawh ka chhanna a ni e.

Tin, Member zahawm tak Pu Vanlalthlana zawhna kha, permit neih beisei tam tak
te an awm a, helaiah hian permit pek leh tumna a awm em, engzat nge pek leh tur a rawn ti
a. Permit chungchangah hian keini sorkar kaihhruaina hnuaiah hian thalaite eizawnn tur leh
eizawnna la nei lote tam tak an awm a, a duh leh a mamawh tam tak eizawnna tur atana
innghat tam takte pawhin an la hmu lo a. Tin, Aizawl, a bikin tlak lam, hemi ‘Aizawl sezang’
kan tih bak a tlak deng lampangte, chhuah lamah pawh a chuan hnuai lamte heng tiang atang
hian taxi leh bus te hmuh tur a la tam lo hle mai tih hriat a ni a, mipuite harsatna kan hmu a,
heng hi a tul angin sorkarin ngaihtuah chhunzawm zel kan tum a, amaherawhchu hetiang hi
a zat fix chi a ni lova, a tul angin mipuite mamawh dan thlir chung zela hmalak zel tum a ni
tih kha ka chhanna a ni.

Tin, Member zahawm tak Pu Biakzaua zawhna DTO Office Lawngtlai-a sak mek a
hi hawn theih tawh a ni em tih kha, tunah hian a chhung decoration vel leh electrification
chungchangah te zawh loh a la awm a, chung tiangte zawh hunah chuan hawn theih thuai
kan in beisei a ni. Tin, two-wheeler taxi permit Lawngtlaiah a tih ve theih em tih zawhna
kha, kan ngaihtuah a, tunah hian kan district headquarter hrang hrangah hian two-wheeler
taxi permit hi STA kaltlanga pek turin tunah hian tlan phalna kan pe tawh a e. Kha kha ka
chhanna a ni e.

SPEAKER : Starred Question No. 4 zawt turin Member zahawm
tak Pu Lalrindika Ralte ka sawm e.

PU LALRINDIKA RALTE : Pu Speaker, ka lawm e. PWD changtu Minister
zahawm tak chhan a tan ka zawhna chu -
Thentlang-Lungtan road hi PMGSY-ah thun a ni tawh em? Estimate
engzatnge? Engtika thawh tan tura ruahman nge a nih? Ka lawm e.

SPEAKER : Chhang turin department changtu zahawm tak, Chief
Minister Pu Zoramthanga ka sawm e.

PU ZORAMTHANGA, CHIEF MINISTER: Pu Speaker, Member zahawm tak Pu
Lalrindika Ralte zawhna chhanna chu —
Thentlang-Lungtan road hi PMGSY-ah telh a la ni lova, estimate pawh siam a
la ni lo. Chutianga telh a la nih rih loh avang chuan thawh tan hun tur hriat theih
ani lo tih a ni.

SPEAKER : Zawhbelhna zawt turin Pu BD Chakma ka sawm e.

PU B.D. CHAKMA : Pu Speaker, ka lawm e. Tun tum session chu ziakin
ka thehlut lova, chuvangin supplementary question chauh ka zawt mai ang ka ti a. Ka zawh
belhna chu —

Chawngte - Chhotapansuri hi NABARD hnuaiah kum 2009 - 2010 inkarah
formation cutting hna zawh vek tawh a ni a, kum 10 lai a ni tawh a, black-top tumna a awm
em, tih kha ka zawhna a ni e.

SPEAKER : Zawhbelhna zawt turin Member zahawm tak Pu KT
Rokhaw ka sawm e.

PU K. T. ROKHAW : Pu Speaker zawhbelhna chu —

Niawhtlang - Chakhang PMGSY road hi kum 15 — 20 kalta atanga laih tawh a ni a,
vawiin thlengin zawh a la ni lova, khilai tlang dung mipuite hian he kawng chhiat avang
hian an tuarnasa a. He kawng, Niawhtlang - Chakhang PMGSY road pavement thawktute
hian a hun tiam chhunga an zawh loh avangin vawi tam hun pek belh an ni a, mahse an zawh
theih loh avangin cancel a ni a. He hna hi tender leh tawh a ni em? Tender tawh ni se, tute
nge contractor, engzah nge estimated amount tih kan zawt e.

SPEAKER : Member zahawm tak Pu Lalchhuanthanga zawt turin
ka sawm leh e.

PU LALCHHUANTHANGA: Pu Speaker, ka lawm e. Ka Starred Question No. 18-
na hi a chhuak hman dawn lovin a lang a, chuvangin zawhbelhna ah hian kan zawt
mai ang e.

Mission veng leh Thakthing Veng inrina kham phei hi siam that tumna a awm em?
Pahnihna - Awm ni se, eng tia hmalak nge a nih tawh? Eng tika siam zawh tur nge?
Pathumna - Siamthat tumna awm lo se, engnge a chhan tih a ni e. Ka lawm e.

SPEAKER : Lunglei atangin saw lam zawhnate a theih ang ang
chhang turin Chief Minister i lo sawm ang u.

PU ZORAMTHANGA, CHIEF MINISTER: Pu Speaker, zawhbelhna, Chawngte -
Chhotapansuri NABARD hnuaia thawh tawh black-top tih tumna a awm em tih kha, hei hi
national infrastructure pipe line project-ah proposal-in turin kan pe lut tawh a, approval
hmubh a la ni lova, kan theih tawpin kan lo nawr zel a nge.

Tin, a dawt leh, Pu Rokhaw zawhna kha, pavement turin hna pek a ni a,
amaherawhchu a tawlh ngun si a, he Niawhtlang - Chakhang road hi zawh loh anih avangin
a bak hi retender-in a hna pawh pek tawh a ni e tih a ni a.

Tin, Mission Veng kham phei chungchang zawhna kha, a tul kan ti khawp mai a, a
hmunah pawh kan va en a, amaherawhchu kan hriat angin Covid-in min tihbuai a vangin
kan sum dinhmun a chhe ta em a, hma kan la thei lova, saw saw chu keimahni state budget
atanga tih kan tum ve a ni a. Tumna a awm a, kan sum dinhmun a chhiat avangin kan ti thei
rih lo tih kha ka chhanna a ni e.

SPEAKER : Starred Question No. 5-na zawt turin Member
zahawm tak Dr. Vanlaltanpuia ka sawm e.

DR. VANLALTANPUIA : Pu Spekaer, ka lawm e. Minister zahawm tak
Information & Communication Technology changtu hnena ka zawhna chu -

a) Sorkar Department-te e-governance nei thei tura hmalakna a awm em?

b) A awm lo a nih chuan engnge harsatna?

SPEAKER : Chhang turin a changtu Minister zahawm tak Pu
Robert Romawia Royte kan sawm e.

PU ROBERT ROMAWIA ROYTE, MINISTER: Pu Speaker, Lunglei ‘N’ bialtu
zahawm tak Dr. Vanlaltanpuia zawhna chhanna chu -
a) Awm e. Sorkar Department-te e-governance nei thei turin hetiang hian ICT
Department chuan hma a la tawh :
1. Infrastructure Project - SWAN, SDC, e-District, SSDG & NP, LRIS, District
Wireless Office, G-PON, e- Bharat.

2. Training & Capacity Building.

Website Development.

4. DPR for Departments.

98]

5. e-Procurement & Mizoram Tender.govt.in.
b) Hei hi chu a chunga chhanna khian a sawifiah turah ngai ila.

Ka lawm e.

SPEAKER : Zawhbelhna zawt turin zawhna neitu Dr.
Vanlaltanpuia ka sawm leh e.

DR. VANLALTANPUIA : Pu Speaker, ka lawm e. Central atanga kan project
hmu tam tak SWAN hi tunah khan kan Minister zahawm tak khan a rawn sawi a, 2017-a
zawh tura tih a ni tawh a, SDC hi 2019 ah, e-District hi 2018 ah, SSDG hi 2016 ah, e-Bharat
hi 2017 a ni a. Hei hi kan zawh theih loh chhan nia lang chu, Pu Speaker, hemi Mizoram e-
Governance Society hnuaiah hian State Data Centre SDC hi a hrana function tura ngaih a ni
a. Amaherawhchu tun thleng hian ICT Department official-te hian kan post tur tam tak hi
an la luahlan niin alang a, hei hi then hran tumna a awm em? Autonomy anihna ang tak hian
function tir tumna a awm em, tih ka zawt e.

SPEAKER : Minute chanve pawh a awm tawh lova, Dr.
Vanlalthlana a phar hmasa ber tlat mai.

DR. VANLALTHLANA : Pu Speaker, ka lawm e. ICT changtu Minister zahawm
takin a a chhan atan —

Government e-market place hi sorkar in buaipui turin an ti tawh a. Hetah hian
Department tam takin a buaipui lova, a ni tur ang pawhin kan la hmang lova, kan hman loh
chhante pawh tam tak a awm a. Mizoram sumdawngte’n harsatna an tawk a ni tih te,
chutiang chuan Department lamah pawh harsatna a awm a ni tein kan hria a. (SPEAKER:
Zawhna leh Chhanna hun a tawp a, kan zawh zawm tir law law dawn em ni ang? Aw le,
chhunzawm rawh le.)

Ka lawm e, Pu Speaker. Chutah chuan sawmdawngte leh Department lam te hi
tanpui tumin hmalak a ni em? tih kha ka zawhna pakhat a ni a.

Pahnihna ah chuan, ICT Department hian mimal emaw, Political Party emaw
computer pek a nei em? He thil hi, kan hriat ve danah chuan, tute emaw inphur phei khan
sawlam atang sawn Department atangin computer an la chhuak a, political party tute emaw
kha an pe mai ni a hriat a ni a, kha kha a tak a ni em, tih ka han zawt tel a ni e. Ka lawm e.

SPEAKER : House ka rawn duh a, Zawhna leh Chhanna hun a
tawp a. Minister hi kan chhan tir law law dawn em ni? Awle, lo chhang rawh se. Minister
zahawm tak Pu Robert Romawia Royte kan sawm e.

PU ROBERT ROMAWIA ROYTE, MINISTER : Pu Speaker, ka lawm e.
Zawhbelhna pawimawh tak tak Member zahawm tak ten an zawt a. A zawhna neitu Dr.
Vanlaltanpuia, Lunglei ‘N’ bialtu, Member zahawm tak zawhna leh rawtna te pawh kha a
pawimawh khawp a. Mahse ICT Department chhungah MSAC te a awm a, autonomous
society a ni a. Tin, chutih mek laiin SDC te a awm a, kha lai kha an inhliah khuh deuh em
tih te emaw ICT Deptt. hian a uapin a thutbet lutuk deuh em, a nih tur ang a ni lo deuh em
tih lampang boruak te kha a ni deuhin ka hria a.

Helai hi fimkhur tak a ngaihtuah ngai a ni a. Service chungchang hi kan hre vek mai
a, Sorkar hnathawk tawh thin te leh hnathawk lo pawhin helai hi a thu chuan kan hre vek a.
Service association-te emaw, service-ah line hrang hrang, category hrang hrang te a awm a,
tih tur hrang bil te te an lo nih hian Deptt. khat emaw tute emaw hnuaia thawhte harsa ti
deuh chi te pawh awm thei a ni a, chung chuan eng eng emaw te pawh tih rik fo theih a ni
a. Thawk ho theih mai tur anga ngaih han thawk ho that loh deuhte pawh hi an mahni service
lam ngaihtuah lutuk avang hian, thawk ho that hleih theih loh dal ti ti deuh anga tute emaw
hnena lo sawi mai te pawh thil awm thei tho a ni a, anni ka ti chu a ni miah lova. Service
issue hi chu uluk taka address ngai a ni tih vawiinah hian ka sawi duh a. House zahawm tak
ah hian ICT Deptt-ah thawktu tlemte mi 50 pawh tling mang lo an awm laia thawh ho theih
loh chuan a dik lo tihna a ni a, chuvang chuan helai hi member zahawm takin a zawh belhna
hi uluk takin kan lo en anga, thil awm thei tam tak te pawh a awm anga. Tha deuha an thawh
hova, ram tan, hnam tan IT lama hma kan sawn nan an potential leh an thiamna te a fullest
a hmang tangkai turin tan lak lehzual kan lo tum ang e, tih kha ka chhanna ni se.

Tin, Aizawl North-II bialtu zahawm tak Dr. Vanlalthlana zawhna kha a pawimawh
khawp mai a, e-market chungchang hi helaiah hian sawi tur tam tak pawh hi nei vein ka in
hria a. Kan ngaihtuah fo tura awm chu, e-procurement kan tiha gems te kan tih mek lai hian,
kan local entrepreneurs te, kan local sumdawngte interest kal kan lutuk a kan chet hi a sorkar
ang pawh hian a fuhloh theihna lai a awm a. Tin, a leiah hian a tawp tawp theih lova, a bik
takin computer leh IT related equipments ang chi ah hian, kan lei hnu hian a maintenance
hi a pawimawh zawk mah mah a. A lei piah lamah hian a lei hnua rawn enkawltu tur leh
maintain-tu tur, kan va rawn zung zung theih tur ang chi te a pawimawh a. Chungte ngaituah
tel chuan sumdawngte emaw he lama interest nei te puih an ngaih zia hriaa Member zahawm
takin a rawn zawt hi a pawimawhin ka hria a. Helaiah hian kan lo tih tawk loh te pawh a
awm mai thei e, a nasa leh zuala kan tan lak ngaihna a ni a.

Tin, a hrim hrimin tunlai khawvelah kan procurement system a ni emaw, kan
tendering system a ni emaw, hei hi khawvel platform leh India sorkar leh kan sorkar ngei
pawhin a duh anga kal hram hram hi chu a that ka ring a, mahse chutih mek lai chuan, kan
mi leh sa, kan hnampuite leh kan mizote, Mizorama chengte sumdawng ve mek leh a start-
up indin chho mek te kal pel a, an tana chance awm thei miah lova kan hai fai leh lutuk
chuan kan economy pawhin a tuar ve thei tho ang tih hi ngaihtuahnaah a awm tel tho, tih te

pawh kha kan sawi duh a. Helaiah hian balance fel tak neiha, sorkar pawhin tan a lak thiam
pawh a tul a. Chutiang tur chuan tan lak zel pawh kan tum ang tih ka sawi duh a ni.

Tin, ICT Department-in mimal emaw, political party emaw computer a pe em, tih
kha chu, a pek ka ring miah lova, kei phei chuan hriat pawh ka hre lova, kan kalphung pangai
thlapin thil kan ti thin a, chuvang chuan ICT Department-in computer political party a pe
lova, mimal hnenah computer a pe lo tih kha ka hriat theih china ka chhanna ni se, a dik
pawh ka ring e. Ka lawm e.

SPEAKER : Aw le, Zawhna leh Chhanna hun a zo a. Tunah laying
of papers-ah kan kal ang a, Pu Zoramthanga, Chief Minister zahawm takin, heng:
i) 14™ Annual Report, 2019-2020 of the Mizoram Information Commission.
ii) The First Annual Report, 2019-2020 of the Mizoram Lokayukta.
iii) 29" Annual Report, 2019-2020 of the Mizoram Public Service Commission,
hengte hi House-ah rawn lay se.

PU ZORAMTHANGA, CHIEF MINISTER: Pu Speaker i remtihna leh House
remtihnain -
i) 14™ Annual Report, 2019-2020 of the Mizoram Information Commission.
i1) The First Annual Report, 2019-2020 of the Mizoram Lokayukta.
iii) 29" Annual Report, 2019-2020 of the Mizoram Public Service Commission hengte
hi House-ah ka rawn lay e.

SPEAKER : Tichuan, a pahnihna-ah Minister zahawm tak Pu
Lalchamliana’n, “Notification issued under the Mizoram Goods and Services Tax Act, 2017
(w.e.f. 3.8.2020 — 13.1.2021) by the Taxation Department, Government of Mizoram” hi
House-a rawn lay turin i lo sawm ang.

PU LALCHAMLIANA, MINISTER: Pu Speaker, i phalna leh i remtihna-in,
Mizoram sorkar Taxation Department-in, “Mizoram Goods and Services Tax Act, 2017
(w.e.f. 3.8.2020-13.1.2021) by the Taxation Department, Government of Mizoram” hi
House-ah ka rawn lay e.

SPEAKER : Awle, tunah chuan, Motion of Thanks ah kan
kal ang a. Tun Assembly-ah chuan discussion kan neih hmasak ber tur a ni dawn a. Tuna
hian Governor thusawi chungchang “Motion of Thanks” Member zahawm tak Pu C.
Lalmuanpuia rawn move turin ka sawm e.

PU C. LALMUANPUIA : Pu Speaker, ka lawm e. Mizoram Governor zahawm
takin he House zahawm tak a address na “Motion of Thanks”, lawmthu sawina hun hmang
thei a ka awm hi, he House zahawm takah hian lawmthu ka sawi a ni. Hun tha min petu
Pathian hnenah lawmthu ka sawi a ni.

Mizoram ina kan neih hlut berte zinga tel lo theilo leh pawimawh berte zing a mi,
kan Governor in a rawn sawi lan “Mizoram Accord, 1986”, Remna leh Muanna kan neih
House Member tena kan vawng nung zel hi lawmawm a tih thu kan hmu hi ropui ka ti hle
mai. Hun harsa leh khirh em em Mizoram in kan tawh laia kan chakna, tanrualna leh
inpekna, sorkar leh mipuitea a hmuh leh min ngaihhlut sak hi a ropui tak zet zet a ni.

Sorkar hmathlir leh hlawhtlinna min ngaihhlut sakna hi he sorkar-a kan Chief
Minister zahawm tak Pu Zoramthanga kaihhruaina tha tak hi a takin a tilang chiang viau a
ni. Pu Speaker, kum 2020-2021 chhungin sorkar flagship policy, Social Economic Policy
SED hnuaiah State fund atanga cheng vbc 148 da a ni te hi a lawmawm hle mai.
Amaerawhchu, kan beisei leh kan tum lawk ni hauh lovin Covid-19 in min tibuai a. Chumi
anih avang chuan 15% ngawt mai cut a lo ni ta hi a pawi hle a ni. Mahse, vbc 82 chuang zet
mai SEDP tihpuitlin nana Department hrang hranga sum dah a ni te hi Pu Speaker, a lawm
tak zet zet a ni.

Tunah hian hmasawnna project hrang hrang, 16 States component hnuaia dah a ni
te, 2020-2021 chhunga cheng vbc 83.37 project kal pui mek a ni te, 2020-2021 chhunga
hmasawnna project min pawmpui te hi a lawmawm tak zet a ni. Tin, hrileng dona a tanna a
tan vbe 3 kan dawng te, PPE suits leh Test kits leina atana nuai 60 kan nei te hi a lawmawm
hle mai. Tin, NEC ina vbc 3 lai mai “Livelihood and Gainful Employment to the Returnees
of the State of Mizoram™ atan an han pawm bawk te hi a lawmawm hle a ni.

Vawiin thlenga central sorkar ina nuai 2353.22 min pek tawh te, Govt. of India in
project panga (5) min rawn pawm sak te hi a lawmawm khawp mai. Tin, Sustainable
Development Goals Ranking NITI Aayog in a siamah state he ti zo zai awm zingah Mizoram
state parukna kan ni te hi a lawmawm hle mai. Mizoram sorkar hian Dan leh Thupek
chungchangah a ti tha em em hi a lawmawm tak zet zet a ni. Mizoram Police sangthum vel
International leh Inter-state ramri-ah Covid avanga duty kan han tir chhuak te kha a
thlamuan thlak hle mai. Chu mai ni lovin, NGO leh YMA te, kohhran leh kan sorkar kan
zavaia tanrualna hi a lawmawm tak zet a ni. Mizoram, Assam Border (Inter-state) hnuaiah
nikum October thlaah khan buaina a chhuak a, heng buainaah hian a hun takah kan police
kan force te an chet avangin National Highway leh Inter-State Highway kawng dan te tih
tawp a lo ni ta te hi a lawmawm hle a ni.

Agriculture lamah Centrally Sponsored Scheme leh State Flagship Programme
SEDP hmanga nasa tak a hmasawna kalpui a ni te hi a chhuanawm tak zet a ni. Soil Health
Card Scheme hnuaiah soil sample 2,26,019 endik a ni a, Mission Organic Value Chain
Development hmangin organic farming tih hmasawn zel niin tunah hian ram hectare 13,000
ah loneitu 14,104 ten hma an la mek a ni a. Centrally Sponsored Scheme ATMA hi Mizoram
pumah hman ani bawk a. PMKSY hnuaiah beneficiary 11,349 district 8-ah a awm mek bawk
a ni. PM Kissan hnuaiah hian nikum December thla thleng khan vaibelchhe 97 chuang pek
chhuah a ni tawh hi a lawmawm tak zet a ni.

Horticulture lamah nikum chhung khan tomato quintal 3,100 vel thar chhuah a ni a,
cheng nuai 240.80 man hralh a ni te hi a lawmawm hle mai. Tin, zikhlum pawh quital 10,000
vel hralh chhuah niin, cheng nuai 333 chuang kan lei thei te hi hmasawnna ropui tak a ni.
Serthlum ching tu ten matric tonne 50,398 an tharchhuak te hi a ropui khawp mai, cheng
vaibelchhe 16 man hu vel a ni, Pu Speaker.

Kan Governor thusawiah hian lawmna tur hlir a ni a, Mizo hmarchapui thar chhuah
pawh hi a pung nasa em em mai a, Hnahthial District Thingsai khaw huam chhungah pawh
quital 500 vel beisei a ni te hi kuthnathawktu te tan hmasawnna nasa tak a thleng niin ka
hria a, lawmawm hle a ni. Covid-19 hian kan hmasawnna tibuai mahsela, State PWD in a
state chhung kawng te tha tak a a enkawl thei te hi a lawmawm khawp mai. Central Sorkar,
World Bank, NABARD leh SEDP atanga pawisa hmuh atangin kawng tha tak siam a ni a,
Thingtlang lam kal pawhna 82 siam that a ni te hi Pu Speaker, a lawmawm tak zet a ni.

Tlungvel Solar Power Plant, State Planned Fund cheng nuai 1,400 hmanga siam chu
hlawhtling taka tih puitlin a ni a, nikum Decmber Ni 4 khan hawn a ni. Tui thianghlim in
tur mipuite pekna kawngah nasa taka hmalak a ni te hi a va lawmawm em! Jal Jeevan
Mission hnuaiah chhungkua 40,497 hnenah Functional House-tap Connection pek a ni tawh
a, kum 2020-2021 thleng khan thingtlang khaw 114 ah chhungkaw 15,400 te chu FHTC pek
an ni tawh a ni.

Tin, Swachh Bharat Brahmin Mission hnuaiah Plastic Waste Management Unit siam
ani a, tunah hian unit dang 4 siam mek bawk a ni. NABARD hnuaiah Water Supply Scheme
8 zawh tawh a ni a, NLCPR hnuaiah hna pahnih thawh mek a ni bawk. Gravity Water Supply
Scheme Aizawl ah thawh mek a ni bawk a. Heng bakah hian Water Supply Scheme
NABARD leh AMRUT hnuaiah hian project 3 thawh mek a ni bawk a ni. December Ni 30
thleng khan khawpuiah House Water Connection chhungkaw 1,04,050 leh thingtlangah
chhungkaw 24,773 pek an ni hi a lawmawm hle a ni. PHE Department hian cheng nuai
3,050.7 zet mai a la lut te hi a a chhuanawm hle a ni.

Covid-19 avanga lockdown nikum chhungah buhfai harsatna kan tawk miah lo te hi
a lawmawm hle mai. Eirawngbawlna gas-a harsatna awm miah lova tluang taka kan kal thei
hi FCS&CA leh he sorkar hmalaknaa Governor thusawiah hian lawmthu sawina tur a va
tam em ka ti a ni.

Mizoram Sorkar hi hriselna lamah pawh a hnufum lo hle mai. Theihtawp chhuahin
tan a la tak meuh a ni tih kan Governor speech atang hian hmuh theih a ni. Covid-19 kan
hria a, khawvel pum ah, India ah, Mizoram ah kan duh vang pawh ni lo in harsatna kan tawk
a. Chutah pawh Mizoram chu ti tha ber kan ni a, hri kai tlem ber kan ni te hi a va lawmawm
em? Sorkar, Kohran leh NGO te lungthu 3 anga lungrual tak a ke kan pen te, kohran
tawngtaina Pathianin a chhang a, malsawmna kan dawng a, India ramah nunna chan tlem
ber state kan ni te hi Pathian min venhimna leh awmpuina a ni. He House zahawm tak ah

hian kan Governor thusawiah pawh khan a lo lang a, a lawmawm tak zet a ni. January Ni
16, 2021 atangin India ramah Covid-19 vaccination tan a nih atang in healthcare workers
mi 15,697 vaccine pek an ni tawh te hi a lawmawm khawp mai. Mizoram State Health Care
Scheme hnuaiah chhungkaw 1,12,427 ziah luh an ni a, cheng vaibelchhe 56 chuang zet
damlote hnenah pek chhuah a ni tawh a ni.

Ayushman Bharat Pradhan Mantri Jan Arogya Yojana hnuaiah chhungkua 1,95,268
ziah luh niin cheng vaibelchhe 15 chuang zet cashless treatment atan hman a ni te hi a ropui
khawp mai. National Health Mission hnuaiah sub-Centre 108 leh Urban & Rural Center te
chu Health & Wellness Center atan a hlankai a ni te hi a lawmawm hle a ni. NLCPR hnuaiah
cheng 1,040 senga sak, Teachers Training Complex Lunglei chu zawh tep a ni a, Samagra
Shiksha Mizoram hnuaiah District Project Office chu district thar pathumah hna bul tan fel
tawh a ni te hi a lawmawm hle a ni. Second quarterly progress angin Mizoram chhungah
Primary School 1,414 leh Upper Primary School 1,086 awm mekah mid-day meal pek an la
ni te hi a lawmawm hle a ni.

Pu Speaker, kan Governor thusawi ah hian lawmna tur a tam hle mai. Thlai leh sa
lamah intodelhna mumal zawk awm theih nan ‘The Mizoram Market Regulation Promotion
and Facilitation Ordinance, 2020 chu hman thuai a ni tawh dawn tih kan han hmu te, Aizawl
Smart City Project hnuaiah New Market Aizawl City Center sakna tur cheng vaibelchhe 34
dah a ni te, New Market Building, Dawrpui Veng, Aizawl cheng vaibelchhe 14 senga NEC
fund hnuai a sak January Ni 4, 2021 khan hawn theih a ni te kha a lawmawm hle a ni.

Tin, National Bamboo Mission chu vaibelchhe 4.75 a processing unit 4 atan a dah
hran a ni te hi a lawmawm hle mai. Zuangtui Industrial Estate, Aizawl tih changtlunna hna,
Bamboo Development Agency-in chak taka thawka 99% an zo tawh te hi a chhuanawm hle
a ni. Thingtlang lamah PMA hnuaiah chhungkua 4,059 te insak tanpuina vawiin thleng pek
a ni tawh te, tun Financial year chhunga cheng nuai 1,091 Central Sorkar atanga hmuh a ni
te, chhungkaw 3,363 te tanpuina pek an ni te hi a lawmawm hle a ni. MGNREGA hnuaiah
chhungkua nuai 2,11,555 te Job Card pek an ni a, kumin financial year hma, January 2021
thleng khan ni 100 inhlawhnaah khan Ni 96 hlawh siam sak an ni tawh te hi a lawmawm
hle mai. Tun Financial year kal ta ah phei chuan ni 100-ah ni 100 inhlawhna siam sak an ni
te kha a lawmawm takzet a ni.

Financial year 2020-2021 chhungin Ministry of Rural Development-in cheng nuai
55,543 chuang Mizoram Sorkar a rawn pe te hi a lawmawm takzet a. National Livestock
Mission hnuaiah vawk vulh lamah nasa taka tan lak a ni a, he Mission hnuaiah hian UK
atangin vawk chi tha 45 zet lakluh a ni. Amaherawhchu, Covid-19 hrileng avangin Animal
Husbandry Farm, Ludhiana, Punjab-ah enkawla dah mek a ni hi a lawmawm khawp mai.
Chu mai ni lovin, Kel lian chi Beetal leh Sirohi te Ajmer, Rajasthan atangin lakluh an ni a,
Thenzawl Farm-ah enkawl mek an ni bawk. Hun rei lovah kel tha zawk tuna kan neih aia
kg tam zawk kan nei mai dawn niin a lang. Mi thiam ten kg 70 te awm thei niin an sawi a,

chung kel lian tha te pawh chu lak luh meka enkawl mek a ni hi a lawmawm hle a ni. Arsa
ah kan intodelh nan Mizoram Poultry Development Scheme, Ramrikawn, Tanhril ah nitin
ar note 60,000 keutir tura hma lak a ni a. Mizoram chhim lamah pawh arsa leh artui kan
intodelh theih nan Lungpuizawl, Lungleiah hma lak mek a ni a. Sa lama kan mamawh
phuhruk nan District pali ah Fodder Development Programme hmangin hma lak mek a ni
bawk a, a lawmawm hle a ni. Sangha chi tha quintal 62,056 lai mai sangha khawitute hnena
subsidy 50% a lei theih a pek chhuah a ni te hi a lawmawm hle mai.

Article 275 hnuaiah nuai 175.02 lai Fisheries atan Financial year 2020-2021-ah
pawm a ni te hi a lawmawm hle a. He mi hnuaiah hian sangha dil 96, sangha chi siamna 17
leh dil awm sa 29 chei that a ni te hi a lawmawm hle mai. Chu mai a la ni lova, sanghate hi
a chhiat hma avangin hralhchhuah hmain cold storage-a dah a ngai thin a ni a, chumi a tana
cold storage pathum lai siam a ni te hi a lawmawm hle a ni. PMKSY hnuaiah Minor
Irrigation Project 36 lai kalpui mek a ni te pawh hi a lawmawm tak zet a ni.

Kan sorkar chuan India rama a hmasa ber ni turin June 4, 2020 khan Sports
Department hi industry-ah a puang mauh mai le! Hei hi India rama thil la thleng ngai lo a ni
a. A lawmawm hle mai. PMJVK hnuaiah project cheng nuai 22,873-man hu pawm a ni te,
first instalment ah cheng nuai 10,192.13 Mizoram tana a rawn sanction te hi a lawmawm
hle a ni. Pu Speaker, Thenzawl Golf Resort chu August 4, 2020 khan kan Hon’ble Union
Minister of State in-charge Tourism ni lai Shri Prahlad Singh Patel chuan a rawn hawng ta
der mai te hi hmasawnna ropui tak a ni.

Financial year 2020-21, November thlengin Transport Department hian cheng nuai
1,642.41 a thawk chhuak te hi a ropui tak zet a ni. Lunglei Town-ah two-wheeler taxi permit
pekchhuak a ni te hi a chhuanawm em em a ni. Multi-level Parking and Multipurpose Hall
sak hna Govt. Mizo High School-ah hma lak mek a ni te hi a lawmawm khawp mai.
Chanmari saw mipui punkhawmna lai parking mamawhna a ni a. Hetiang taka pawimawhah
Transport Department-in hma a rawn la hi a lawmawm em em a ni.

Mizoram hi Total Prohibition Act kengkawh thei awmchhun te zinga mi kan ni te
hi a chhuanawm in ka hria a. Kan Excise Department te, kan tlawmngai pawl hrang hrangte
hmalakna leh he sorkar in chak taka hma a lakna zara Total Prohibition Act kengkawh thei
a kan la awm te hi a chhuanawm takzet a ni.

Tun Financial year chhung November, 2020 thleng khan Taxation Department
kaltlanga sorkar sum thawhchhuah zat chu cheng nuai 37,071.31 a ni te hi a lawmawm em
em a ni. Land Revenue and Settlement Department chuan tun financial year chhung hian
House Pass 376, LSC for Residence 1,190, Land Lease Certificate 102 leh LSC for
Agricultural Land atan 10 a ti chhuak te hi an chhuanawm khawp mai. Registration fee atang
leh Stamp Duty atanga December, 2020 thlenga Revenue Department sum lakluh hi cheng
nuai 1,722.01 a ni te hi a chhuanawm takzet a ni.

Kan sawi hmaih hauh loh tur chu PAHOSS hnuaiah cheng nuai 7,002 dah a ni a,
dilna 1420 dawn tawh a ni. Heng zinga hian dilna 1,023 te thlan fel alo ni a lawmawm
khawp mai. Kan hriat theuh angin Aizawl khawpui a tawt em em a. Kan Chief Minister
zahawm tak leh kan Dy. Chief Minister zahawm tak hmalakna a he PAHOSS Scheme
hlawhtling taka kalpui chho a ni hi kan khawpui tan a tangkai chho dawn chauh a ni tih te
ka han sawi lang duh a. Mizo puan pangate — Puanchei, Ngotekherh, Pawndum,
Tawlhlohpuan leh Hmaram te chu Geographical Indication Registry, Art & Culture
Department kaltlanga hmuh a ni te hi a chhuanawm em em a ni. Mizoram Legal Service
Authority kaltlangin mi 2,909 te hnenah free legal service pek an ni thei hi a
lawmawm hle bawk.

Pu Speaker, a tawp berah chuan, kan Governor zahawm takin kan sorkar hmalakna
leh hmachhawp tlangpui a sawi tak te kha a lawmawm tak zet a, Zoram mipuite tan beiseina
thar min pe a ni. Khang a thu sawi ah khan he House zahawm tak hian lawmthu i sawi ang
tih hi ka rawn move a. Member zahawm tak tak ten thahnemngai taka min sawipui tur
pawhin ka ngen a ni e. Ka lawm e.

SPEAKER : Aw le, tunah chuan sawihona kan nei ang a. Member-
te minute engzat nge kan in pek ang le, minute 5 nge 10? Kan hriat tlan atan dar 4 kha pelh
loh kan tum ang a....... Anih leh minute 5 ti mai ang aw? Tin, Leader of Opposition Group-

te kha kan pe tam deuh bik dawn che u anih kha. Tichuan, Member-te minute 5 kan ti ang
a, minute 4-ah warning bell kan hmet dawn nia. Tunge han sawi hmasa ang le? Aw, Member
zahawm tak Pu L. Thangmawia.

PU L. THANGMAWIA : Pu Speaker, ka lawm e. A second-tu nih manah hun
min pe hmasa ber a, lawmthu kan sawi ni sela.

Governor thusawi hi tun tum ang tluka ka huphurh hi a awm ka ring lova. A hma
chuan phur takin, eng tak rawn sawi ang maw tiin kan lo dawng sawng thin a, nikum hmasa
lamabh te, nikum ah te. Kumin erawh chu nikum a budget session kan neih zawh atang khan
Pu Speaker, kan hriat theuh angin covid pandemic-in min nuai a. Mizoram mai nilo, India
ram mai nilo, khawvel pum kan buai chho ta a. A chang chuan office inkal chhawk rup rup
te. Tin, kawng siam leh hna kal lai te pawh covid vei avanga han chawlhsan te, a thawktuten
thawh an duh em em pawh a a khawtlangin anlo phalloh te.

Tin, Covid kha thil thar vek a ni bawk si a, Pu Speaker, i phalna in kan sawi zau
deuh hlek ang a. Kan strict dan chen pawh kha a inanglo hlawm khawp mai a. A then chuan
an khua a motor tlan tlang ringawt te pawh kha engemaw ti chhung kha an phal lova.
Chutiang chunga, kan sorkar hmalakna Governor ina thu a sawi tur hi eng ang tak rawn ni
ang maw, sawitur mumal pawh a awmlo mai awm mang e tia huphurh taka ka lo chan lain,
kan sorkar a thuneitu lam te inpekna ropui tak a langin ka hria a, kan Chief Minister leh a
kaihhruaite. Tin, chumai bakah Mizo mipuite kan tanrual zia, kohhran leh sorkar

hnathawkte, inkalchhawk chung pawha hetianga kan tanrualna avangin a tumah chapo thei
bik chu kan awmin ka hre lova, a rampum min nuai dan en hian. Chuvangin, over time tak
taka thawk hi Health department-ah te, tin, hmasawnna lampang thawktu ah te an awm ang
tih hi Governor thusawi-a a ziah tel ni silo, mahse alang chiang em em hi awmin ka hria a
ni. Chuvang chuan, vawiin ah hian Pu Speaker, he House zahawm tak kaltlang in pandemic
awm laia Mizoram sorkar mipuite tana thawhna kawng kal tir tang tang tu, hlawh neilo leh
over time-a thawk hial tam takte chungah pawh lawmthu kan sawitel hmasa
duh a ni, Pu Speaker.

Hun a tam lova, sawitur tam tak chu a awm na a. Amaherawhchu, point thenkhat ka
ngaihmawh zual deuh chauh kan tarlang thuak thuak ang a.

Mizoram sorkar-in North East state-te zing a project kalpuia a ti tha ber kan nih a
rawn lang te hi a chhuanawm ka ti a. Heng kan project hrang hrang enkawltute leh a viltu a
concerned Minister leh thuneitute chungah pawh lawmthu kan sawi duh a. Project-te hi a
siam lai chuanin theory-a siam ani a, a taka han kalpui hianin practical problem tam tak a
awm a. A hun leh hmun a zira han kalpui dan buaithlak lai te. Chuvangin, rilru zawng
zawngin an bei niin ka hria a, kan state ang pawhin a chhuanawm in ka hria a. Hei hi
lawmthu kan sawi duh a.

Tin, hei kan Assembly House zahawm takah digital congress network system kan
han nei thar ta te pawh hi a lawmawm in ka hria. Heng te pawh hi Pu Speaker, i hmalakna
ni turah kan ngai a, lawmthu te pawh kan sawi a. Hun lo la kal zel turah pawh tangkaina tam
tak a nei dawn niin ka hria a. Jal Jeevan Mission hnuaiah khawpui leh thingtlanga tui intur
pekna kawngah nikum pandemic lai pawha hmasawnna awm hi a lawmawm a. Hei, ka bial
chhung ngei ah pawh thawh mek te pawh a awm a, ka hmuh ve theih chinah. Tin, a dang ah
pawh hei Governor thusawi atang hian tam tak a awm bawk a, hengte pawh hi a lawmawm
ka ti viau a.

Tin, gas leh buhfai te hi kan tanrualna avangin leh kan Supply Minister leh kan Chief
Minister te thawhrimna zar a ni ang a. Hei, harsa hauh lo in pandemic laiin kan awm a, chuti
chung chuan Mualkhang bottling plant hi metric-ton 100 chauh hi kan kham khawp tawh
lova, chumi atana hmalakna chak tak mai Governor thusawia rawn awm Bairabia oil-depot
hmun tura verification vawi 2 lai mai endik a ni te a rawn lang hian min tilawm em em a ni.

Tin, kan buaina tam tak chu Pu Speaker, health care-ah hian a ni a. Thingtlang lam
atang te, keini thingtlang bialtu phei chu damlo an rawn chhuk thla thin a. Hei, kan health
care scheme-ah hian, a claim ringawta pawh hi nuai 5,600 chuang kan ni a, hei hian tam tak
min chhawk a ni. Kan buaina ber zawka chu damlo tho bawk si, amaherawhchu, health care-
a lo in register-lo an lo awm leh thin hi. Heng te pawh hi kan tan tlan leh zualna tur niin ka
hria a. In register-ho ah chuan han puih ngaite awm thin mahse, kan health care scheme-hi

a tha em em mai a, kan Governor thusawi a alan ang hian, Pu Speaker, claim pawh a tam
tawh a, a lawmawm ka ti khawp mai bawk a.

Governor thusawia rawn lang pakhat, hmun hrang hrangah a lang zeuh zeuh a. Hei,
district thar 3 kan han hawng a, heng district thar 3-te hi a hawn chauh duhtawk lo in he
sorkar hian pandemic lai pawhin a dah theih ang apiang dah turin hma a la tih hi point 16-
na ah a rawn lang a. Point dangah te pawh kan hmu a, hei hi lawmawm ka ti em em bawk
a. Thil hi han dina ngaihsak chhunzawm lohte pawh hi awm ve thei a ni. (SPEAKER: Chair
kan inthlak lawk ange aw..) Awle, Pu Dy. Speaker, in inthlak chhung kha chu min pek belh
ang chu maw. District-te pawh an han din a, mahse ngaihsak chhunzawm turin kan sorkar
chhunzawm ta lo kha a ni a. Kum 10 chhung hlamchhiah in an awm a, chumi hnuah hei aia
chaka tih ngaihna a awm chuangin ka ring lova. Kan sorkar thar hnuaiah kan han ti a, a dah
theih dah loh hi, dah kim loh chu kan la nei a. Mahse, dah mai theih dah loh hi a awmlo
hialin ka hria a, ka hriat ve chinah. Kan hawng mawlh mawlh ani mai a, hei, point 16-na
rawn langah te. Chuvang chuan, a lawmawm viau in ka hre bawk a. (Dy. SPEAKER: Minute
1 ila nei e.) Ka lawm e, Pu Dy. Speaker.

Tichuan, hei, Ni 100 inhlawhna kan tih mai te hi “Ni 100 tlinglo Inhlawhna’ tih mai
kan duh deuh tawh kha a ni a, tunhma khan. Amaherawhchu, hei kan sorkar hmalaknaah
tunah chuan heti laia Governor thusawia a lan danah hian January, 2021 thleng khan Ni 96
a ni tawh a ni. Chutiang chuan February leh March ala awm a, Ni 100 chuang inhlawhna te
hi a rawn ni mai thei ang em tih khawp hian he mi Governor thusawia alan danah chuan a
ni a. Mi tam takin, Mizoramah hi chuan ‘Ni 100 Inhlawhna’ kan ti mai a. Ni 100 tlinglo a
nih kum kha a tam em em thin kha ani a. Heng te pawh hi a lawmawm khawp mai a, kan
sorkar-a a mawhphurhna changtute leh a thawktute chungah pawh. (Dy. SPEAKER : [ hun
a tawp e aw) Awle, lawmthu ka sawi a. Tichuan, Pu Dy. Speaker, he Motion, pandemic laia
sorkar hmalakna rawn langte hi lawmthu sawina tham niin ka hria a, Pathian min hruaina te
pawh niin, he Motion hi ka rawn thlawp a ni e. Kalawm e.

DEPUTY SPEAKER : A lawmawm e, tunge kan sawm leh ang aw? Awle, Pu
KT Rokhaw, Member zahawm tak ilo sawm leh ang u.

PU K. T. ROKHAW : Pu Dy. Speaker, ka lawm e. Pu Dy. Speaker, nimina
kan Governor thusawi kha han lawm em emna tur a awm in ka hre lova, han lawm lohna
em em tur pawh a awm chuangin ka hre lova. A chhan chu, sorkar hmasawnna lian tham
Governor hian sawi a nei lova. Mahse, helai a thusawia ka rilru rawn khawih deuh mai chu
Covid-19 chungchang hi kan Governor khan a sawi tam a. Hetah hian Covid-19 pandemic
chungchanga kan state, a bik takin kan Health Minister hmalakna hi a fakawm ka ti a. Tin,
a state ang pawh he covid-19 chungchang a hma kan lakna ah hi chuan, a dona kawngah
kan state chu thawk tha pawl kan ni a, a lawmawm ka ti em em a. Mahse, ka sawi duh chu,
Mizoramin NEC atanga tanpuina kan dawn hi 3 crore a ni a, a tam tham viau a. Hei hi
hrileng avanga eitur tlachhamte, tanpui ngai tanpuina turte, Mizoram pawn atanga lo kal

hnathawh tur neilo hna siam sakna tur te a ni a. Mizorama lo hawte hi hnathawh tur siam
sak an ni reng em, hrileng avanga eitur neilote hi tanpuina engzah nge pek an nih, tih hi min
hrilhfiah se ka lawm ngawt ang.

A pahnihna ah chuan, Pu Dy. Speaker, Governor in ramri buai chungchang a sawiah
hian Silchar lamin economic blockage an siam te kha a rawn sawichhuak a. Kan Sorkar hian
ramri buai chingfel tur hian engtinnge hma a lak, engtin nge hmalak zel a tum tih te hi
sawilan a awm miah lova. Hei hi wind up naah kan Chief Minister zahawm tak hian min
hrilhfiah se ka duh a, amah ngeiin ramri buai chinfel dan a hriat thu he House-ah min hrilh
tawh bawk a ni. Assam leh Mizoram ramri avanga buai reng renga kan awm hi a ninawm
tawh lutuk a, hei hi a rang lama chingfel tur hian kan Chief Minister zahawm tak hian hma
min lak sak se tih hi ka sawi duh bawk a ni. Tin, ramri buaina hmun apiangah hian kan
Home Minister hmel hmuh tur a awm ngai miah lova, Mizo mipuite hian ramri buaina ah
hian kan Home Minister hmel hmuh hi kan beisei thin a ni. Congress hunlaia kan Home
Minister ni thin, tuna Power Department Minister ni mek hi a hmel kan hmu thin zawk a ni.

Pu Deputy Speaker, point khat chiah ka sawi leh duh a. Public
Distributionchungchang, a bik takin Food & Civil Supplies Department chungchang hi tlem
sawi leh ka duh a. (Dy. SPEAKER: [ hun a zo e.) Pu Deputy Speaker, minute khat lek.
Ration card a mihring awm hi 12 lakh chuang kan ni a, Ration buhfai la lo, mi awm thei
chin, zaa 30/40 vel hi chuan ration hi an lak ka ring lova. A senso hi a hautak hle mai si a,
PDS hmang tangkai tur chin hi siam fel a ngai hle in ka hria. Pu Deputy Speaker, ka
lawm e.

DEPUTY SPEAKER : Tunge kan han sawm leh ang? Awle, Pu F.
Lalnunmawia i lo sawm ang.

DR. F. LALNUNMAWIA : Pu Deputy Speaker, ka lawm e. Vawiinah kan
Governor zahawmtak thusawi chunga lawmthu sawina Motion thlawp tura thusawina hun
min pek avangin ka lawm e.

Kan Sorkar hmalakna chungchanga kan Governor in a rawn sawi zingah khan tlem
a zawng rawn sawilan duh ka nei a. Kan hriat theuh angin Covid-19 hrileng avangin harsatna
namenlo kan tawk a. Chuti chung chuan kan sorkar hian nasa taka hma lain tih theihloh tura
ngaih tamtak te pawh tihhlawhtlin a ni a. A bik takin infrastructure lamah nasa takin hmalak
a ni a. Kan Chief Minister zahawm tak kaihhruaina hnuaiah Mizoramah inkalpawhna
kawngpuite nasa taka tih hmasawn a ni a. Fiamthua an sawi ang deuhin, “In khua chu engtia
hla nge?” tiin an zawt a, Congress hunlai chuan darkar 10 kal a ni a, MNF hunah chuan
darkar 7 kal a ni tihte kha an chhanna a ni thin a ni. Chu chuan kan Sorkar hmalakna nasa
takin a rawn tarlangin ka hria a ni. Chutiang chuan hrileng karah nasa takin hma kan la a.

Pu Deputy Speaker, ka sawi leh duh chu ei leh bar chungchangah ka bial bikah chuan
Agriculture department in nasa takin hma a la a, buh thar pawh a pung hle mai a. Phur 100
thar thin ten phur 150 te an thar a. Potential area nei tha tak kan ni a, kan Minister-in min
ngaihtuah bawk a, leilet buh thar pawh nasa takin a pung a, phur 200 chuang thar te an awm
a ni. Chu chu he House zahawm takah hian ka han sawilang ve duh a ni.

Tin, Horticulture lamah hian, hrileng karah nasa takin hmalak a ni bawk a. Tomato
leh zikhlum tharchhuah te nasa takin a pung a, hrileng zual laia vegetable supply chain
hmalakna atang pawh khan harsatna em em tawk lovin khawpui mi tepawhin thlai thar tha
tak tak kan ei thei a ni. Tin, Governor-in a rawn sawi dragon fruit chingin nasa takin sorkar-
in hma a la a, kum kaltaah khan dragon fruit atang hian a chingtute hian 300 lakh zet an
tharchhuak/leichhuak a ni tih a rawn tarlang hi lawmawm ka ti hle bawk a ni.

Tin, kan essential commodities, mipui mamawh supply thilah kan hnianghnar ta a,
buhfai leh gas ah kum kal ta chhungin kan hnianghnar a, harsatna em em tawk lovin kan
awm a, mipuite kan lawm tlang niin ka hria a ni.

Tin, Healthcare Scheme lamah nikum chhung khan 5,610 lakh zet damlote’n an
chhawr a, pekchhuah an ni. Tin, ABPMJEY hnuaiah 1,552 lakh zet hman a ni bawk a, nasa
takin mipui harsa te a chhawk a ni.

Tin, Pu Dy. Speaker, Covid-19 donaa frontline workers mi 27,557 lai mai an lo
thawk a, department hrang hranga thawktute, kan Sorkar leh Local Taskforce-te thawhhona
zarah hrileng donaa thawk tha ber state kan lo ni thei kha a chhuanawm hle a, hei hi han
sawilan ve leh hram ka duh a ni.

Tin, hrilen chhungin School Education leh Higher Education te hmalaknain theih
ang angin zirlai te zirtir an ni a, Online Mode te hmangin College leh School-ah te zirtirna
kalpui a ni. Henga ruahmanna leh ngaihtuahna min sen saktu kan Sorkar chungah hian
lawmthu ka sawi a ni.

A tawp nan, Pu Deputy Speaker, Sports lamah hian infrastructure atan hian cheng
nuai 2,2,877 lai mai approval kan hmu hi han tarlan a phu in ka hria a, a ropui hle in ka hria.
Heng hian nasa takin thalaite leh mipuite ah beiseina nasa zawk min siam mek a. Heng kan
sorkar hmalakna tha tak te avang hian AMC inthlanah pawh ruling lai sawrkar chunga
lawmthu sawina pawh anih ka ring a, MNF chuan hnehna an chang a. Heng te hian mipuite
sorkar hmalakna chungah an la lawm tih a tarlang in ka hria a ni. Chuvang chuan he Motion
hi ka rawn thlawp a ni. Ka lawm e.

DEPUTY SPEAKER : Tunge kan han sawm leh ang le? Awle, Member
zahawm tak Pu VL Zaithanzama i lo sawm ang u.

PU VL. ZAITHANZAMA : Pu Deputy Speaker, ka lawm e. Nimina kan Governor
zahawm tak thusawi kan sawiho dawn a ni a. Vawiinah hian ka rilruah thil pakhat a awm a.
Kan hotupa Pu Duhoma tel lova tun tum Session kan han hmang tur hi a khawharthlak ka ti
dawn nge, a lungchhiatthlak hle mai a. A leh pekah chuan a rawn tel hman leh ngei ka beisei
a, ka han sawilang hram a ni.

A hmasa lam atang khan ka han sawi ang a. Phek hnihna, No. 3-ah khan SEDP
chungchang kha a rawn lang a. Nizanah ka en a, ka rilru a tibuai khawp mai a. SEDP hi
hriatthiam har ka ti a. Pawisa hmanna sawpkual te pawh hi a ang ka ti a, department hrang
hrangah kan sem sawm a. Heti lo hian kawngsiamna tura kan duh chu PWD-ah hian lut mai
sela, SEDP a kan sawp kual hi a buaithlak mai mai em aw te ka ti deuh a.

Tin, first session ah kha chuan kan beisei a sang a, nuai 3 sem te kha kan rilruah a
lang a. Mahse hei a nawi sawt riau mai a. Kan lo thlir danin khawh liam pur pur kha a liam
ta lo nge ni, SEDP hi kumina kan han hmuhah hian a hmalam atang chuan zawi zawiin a
nawi ta telh telh ni hian ka hria a. Chu chu ka sawi tel hram duh a ni.

Thil pakhat, No. 4-ah khan lawmawm ang reng deuh mai ka hmu a. NEC pawisa
Returnees te intuamhlawmna tur, kawngtha zawk an lo zawh a, an eizawnna te tih
changtlung na tur cheng vaibelchhe thum zet mai kha a lo lang a, kha kha hmuhnawm ka ti
khawp mai. Hei hi MNF Returnees te tan niin a lang a, engtin nge sorkar hian ruahmanna a
siam min hrilh theih chuan ka lawm ngawt ang a. Returnees te hi pawl hrang hrang an tam
khawp mai a, Ex-MNA, PAMRA, former MNF tih te an awm a. Engpawh ni se, pawisa a
lo awm ta hrim hrim hi lawmpuiawm ka ti a. Amaherawhchu, tlem chuan a tlai deuh tawh
a, kan thian tamtak te chu chatuan ram min pan san te an awm tawh a. Engpawh ni se an
nupui fanau te tan pawh thil lawmawm tak a la ni thei tho turah chuan ngai ila. Heti laia ka
rilrua thil pakhat han awm leh chu ‘returnee’ han tih khan MNF returnee bakah HPC-te
pawh hi an awm tel ta zel a, hengte hi a tel dawn em tihte kha ka zawt tel bawk a ni. (Dy.
SPEAKER: Minute khat kan la nei e.) A va tlem hma ve.

Pu Dy. Speaker, state ralmuang ber kan nih hi kan sawi zing ta hle mai a, sawi pawh
a nuam a. Amaherawhchu, ka rilruah ralmuan lohna lam a lo lang a, helaiah thenkhat
ralmuang taka an awm laiin ramri lamah kan unaute ralmuang lo takin an awm a ni. Hmanni
lawkah ramri chungchang buaite kan hria a, khangah-te khan Thinghlun vela thlam leh an
huan, thlai tihchhiat-te kha compensation-te hi kan pe tawh em, pek kan tum em tihte kha
ka rilruah a lang deuh a. State ralmuang kan tih reng lai hian ramri depa kan unaute an
ralmuang lo a ni.

Tin, a Mizo hnam hrim hrima hi ralmuanna thu kan aupui reng lai hian kan hnam
dinhmun hi a ralmuanawm lohin ka hria a. Kan mithiam tam tak ten kan tawng a ral mai
hlauin an buaipui a. Chu mai ni lovin, a hnam ang pawhin 1981 atanga kum 10 dana census
kan neih apiangin kan punna rate tla hniam ta zel mai hian Mizo hi a hnam angin min ti

ralmuang lo; kan hnam lungphum hi a nghing ni hian ka hria a. Chuvang chuan ralmuanna
tawngkam kan neih reng lai hian kan hnam hi a ralmuang lo a ni.

Awle, Pu Speaker, minute 1 chauh kan ti leh hram ang e. Kawngpui siam leh enkawl
kan ngaipawimawh a, a lawmawm em em rualin tun hnaiah kawngpui kan siamte duhthu a
sam lo. Central YMA-te endikna kawngah a that tawk loh thute kan lo hria a, Bairabi leh
Zamuang kawng cheng Nuai 641 zeta siam mek, hnathawh tha lo chungchangah EE fakawm
tak hmalaknate kan lo hmu a. Heng tha lo taka hna thawktute hi kan hrem dawn em, kan
hrem tawh em, tih kha ka han zawt tel nghal bawk a ni e. Pu Dy. Speaker, ka lawm e.

DEPUTY SPEAKER : A lawmawm e. Pu Lalchhuanthanga, Member
zahawm tak i lo sawm ang u.

PU LALCHHUANTHANGA: Pu Dy. Speaker, ka lawm e. Kan Governor thusawi
han comment vel kha kan phur vak lo emaw chu aw ka ti a, Ruling lampang kha an ding tha
duh ta lo riau mai a.

Kan Governor thusawi kha point 37-ah a then theih a. Khang a thusawi zawng
zawngah khan point khatah mah khan hlawhtlinna lampang, intodelhna kha a lang lo a,
hmalakna hlir kha a ni mai a. A zialo lampang deuh tawh ka ti a. Kum 34 state kan nih tawh
hnuah pawh intodelhna, hlawhtlinna sawi tur awm lo kha a zahthlak kan ti dawn nge pawi
ka ti khawp mai a. Ei leh barah te, kawlphetha-ah te, tui inturah te, inkalpawhna-te, sa-ah te
leh ramri chinfel chungchang thleng pawhin hlawhtlinna, intodelhna kan nei lo hi a pawi
khawp mai a.

Thlai, Horticulture lampang hi han sawi ta ila. Pathian-in ram zau tak phaia chin
theih tur chi thlai-te, zo hmuna chin theih tur chi, khatiang zo hmun leh phai hmun-te min
pe a, ruahtui tha tak min pe bawk a. Pu Dy. Speaker, tun thlenga kan la intodelh lo hi chu a
zahthlak lampang deuh tawh in ka hria. Kan kuthnathawktute hi kan sawrkar hian eng ang
takin nge maw a ngaih a tihte pawh hi ngaihtuahpui a ngaiin ka hria. An thlai tharte
phurchhuahna turin kawng tha-te an nei lo a, an rate pawh hi heng laia Bazar Aizawl nuho
commission-ho in an duh ang angin an control mai a ni. Hengte hi kan sawrkar chak tak
hian han ngaihtuah se la a lawmawm khawpin ka hria a. Tun hnaiah lockdown avangin
Serchhip Zophaiah chuan thlai kha an rawn tharchhuak teuh mai a. Khang an rawn
tharchhuah theihna chhan kha a rate a lo that ve deuh hlek avanga rawn phur chhuak thei
kha anni mai a. Chuvang chuan kan kuthnathawktu te, kan farmer te tan hian kawng tha te
hi siam sak ila, link road te hi thal lai chauh in a zawh theih a, furah a zawh theih loh leh a,
hengte hi an harsatna a ni a. Kawngtha te hi han siam sak ta ila chuan an lo leh huan hmun
te tlawh nan, ei leh bar, thlaiah te hi chuan kan intodelh mai thei tur ni hian a lang a. A bul
kan in tan pui leh reng ringawt mai thin hi thil fel lo tak niin ka hria a.

Tin, tui chungchang hi han sawi leh lawk ila. Ram a changkang zel a kan khawsak
te pawh a lo sang zel a, tui mamawhna hi a sang khawp mai a. PHE-in Tlawng atanga tui a
rawn pump chhoh hi kan intodelh lo hle mai a, Aizawl khawchhung bikah pawh. Chuvang
chuan, veng hrang hranga kan tuikhur awmsa te hi han chei hnum deuh hlek te hi a tha in
ka hria a. Lian deuh zawk leh phuisui deuh hlek zawk in siam ni se la. Ka bial Kulikawn
East-ah khuan tuikhur a chhin neiin kan siam a, a tha khawp mai a. Khung khu thal lai pawh
in chhungkaw sawm chuang vel chuan connection ang in an hmang thei a ni. Fur lai phei
chuan an hmang tangkai khawp mai a. Khatiang khan a chhin neiin kawng kal tena an zuk
zen mai mai theih loh tur khan tap te vuah in, khatiang khan han siam ila tui a kan indaih
lohna hi nasa takin a phuhruk thei turin kan ngai a. Tin, inchung tuidawh te hi ngai
pawimawh leh ta ila a tha in ka hria a. Inchung tui kan dawh loh avanga harsatna kan tawhna
hi a sang khawp mai a. Khu ka bial chhunga ITI te khu chu veng mawng deuh hlek a lo ni
bawk a, fur laia ruahtui a tam tak tak chuan tuihawk hi hlauhawm tham a ni. Chuvang chuan
inchung tui khawlna zem han siam te pawh hi kan sawrkar hian hma la theih se la a
lawmawm khawp in ka hria a. Sawi tur a tam khawp mai a Pu Dy. Speaker, ka duh tawk
mai ang e. ka lawm e.

DEPUTY SPEAKER : Pu Ramthanmawia, Member zahawm tak ilo
sawm ang u.
PU RAMTHANMAWIA Pu Deputy Speaker, ka lawm e. Minute 5 chu a tlem

ang reng khawp mai a sawi tur hi a tam ang reng si a.

Kan hriat ang in Governor Speech a lawmthu sawina turah hian lawmthu sawina tur
tam tak a awm a. Kan ram mai ni lovin khawvel a buai a, India ram a buai a, sum leh paiah
kan harsa em em a. Chutih chung chuan khatiang zat mai kan Governor in kan ram tana
hnathawh mek leh hnathawh tur te, hmalakna te leh hmachhawp te thil tam tak a rawn
sawichhuak kha lawmawm ka ti a. Chung zingah chuan thenkhat a vaia luhchhuah theih a
nih loh avangin hun a tlem avangin kan ti zawr zawr ang a.

Kan hria a, khawvel economy pawh nasa takin a nghawng a, India ram leh keini
State ngei pawh min nghawng a. Hmasawnna pawh thawh hleih theih lohin sum leh paiah
kan harsa a ni tih hi tlang hriat a nih kha. Chuti chung chuan Governor zahawm tak address-
ah hian lawmna tur tam tak a awm a. Engtin nge heng zozai hi kan lo thawh theih zawk le
tih mai turin ka ngaihtuah naah a awm a ni Pu Dy. Speaker. Mizoram budget chhung a mi
ni lo budget kan siam atanga kan sum hmuh te tlahniam deuh mahsela a chhe lutuk lo in ka
hria a. NEC te, NLICPR te, NESIDC te leh a dang te atanga kan sum hmuh leh project
siamte han en hian hrileng karah pawh kan sawrkar hi a awm mai mai lo a ni tih a tichiang
hle in ka hria a ni. Kan CM zahawmtak leh kan Minister rualte leh kan MLA zahawmtak
ten ram leh hnam hmakhaw ngai taka hna an thawhna hengah hian alo lang a ni.

Kan hriat angin kan sawrkarin ei leh bar intodelh a ngaih pawimawh zia kan hria a,
he kan hrileng vang hian kan dam khawchhuahna hi a ngaihtuah ber a ni a, hmasawnna tur
te chu lo thuanawp deuh pawh nise, he hrileng vanga kan thih loha kan damkhawchhuahna
tur te, eitur nghei lo a, chhuan chhama kan awm lohna tura sawrkar in hma a laknate kha a
ropui em em a. Chutihlaiin kuthnathawk tute an eizawnna turte hmakhua sawrkarin a ngaih
zia heng ah te hian alo lang in ka hria a. Hrileng karah oil palm area 26,531 hectares ngawt
mai pung ta te, off-season a tomato leh cabbage atanga sum thawh chhuah pawh nuai 500
lai a ni te hian a ti lang chiang hle in ka hria a. Dragon fruit leh hmarcha atang te pawhin
crore tel kan thawk chhuak a ni. Ka bialah pawh hei Samthang, Khankawn leh Farkawn
atangin zikhlum hi an thar tha em em mai a, Samthang phei chu Champhai District ah thar
tam ber lawmman pakhatna an la nghe nghe a ni, chutiang chuan kut hnathawktute’n nasa
takin he kan hripui karah pawh hian hna an thawk a, hma an la a, hma an sawn nasa
em em a ni.

Tin, chu mai nilo thil lawmawm em em mai chu, Serthlum upa tawh tih naupan thar
lehna an tih maia hi a ropui hle in ka hria a, a market value pawh 16 crores lai a ni daih mai
a. Hei hian serthlum huan neitute a ti tha chho dawnin ka hria a, phurna a siam ngei ang a,
kan thar chhuah pawh a pun zel ka beisei a ni. Tin, kawng leh hmasawnna ruhrel lian tham
tam tak hnathawh alo lang te hi a ropui ka ti a, hei ka bialah ngei pawh tunah khian kawng
kum 20 dawn lai, kum 15 chuang khawih tawh loh hmalak tharin a awm a, khing te khi ka
bial kawng chhia thin a kha tunah chuan kawng tha kan nei ve dawn ta a, hengte hi
a ropui hle a ni.

Chu mai ni loin, hei Tlungvel Solar Power Plant, 2 mW pechhuak thei nikum 4
December a hawn tak te kha chhinchhiah tlak tak a ni a. Tin, NABARD RCRP Amrut hnuaia
mipuiten tui hnianghnar zawk kan neih theihna tura hmalaknate hi a ropui khawp mai. Kan
bialah te pawh JM hnuaia hna thingtlang lamah khaw tam takah hmalak tawh a ni a, hmalak
mek zel a ni a. Hengte hi a thlamuan tlak em em a, hrileng karah kan sawi tak ang khan nitin
ei leh bar, buhfai leh gas harsa miahlo a min han siamte hi, hei hi a ropui ka ti a ni.

Thingtlangah pawh buhfai kan hniang hnar em em a, atam kumah vur kum ang maiin
he sorkar hian Pathian kaihhruaina dawngin hma ala a, chungte chu vawiin thlengin kan
hniang hnar a, a lawmawm tak zet a ni.

Thil tam tak he laiah hian sawi tur a awm a. A tawp ber atan chuan Pu Dy. Speaker,
hei, zirna chungchangah sorkarin hma ala nasa a, a ngaipawimawh a, zirtirtu a lak zawng
zawng pawh hi mi 1,600 chuang a ni a. Hengte hi a ropui em em a, tin, Sports lamah nise,
Sports hi Industry a puan ani te hi a ropui em em a, thil chhinchhiah tlak tak a ni tih te kha
kan sawi belh leh ni sela.

A tawp berah chuan, ka ti tawh mai ang e, hei, ka bial concern alo langa, kei ngei
pawh vawi 2 vawi 3 ka han tlanchhohna, ka biala lirnghing chungchangah Governor address

ah hian Serial No. 33-na ah khan alo lang a. Kha lirnghing avanga kan bial mite harsatna
leh thlaphanna te hria in rang taka kan sorkarin hma min laksak zung zung a, kan Chief
Minister zahawmtak te, kan Health Minister te, kan Home Minister te leh kan Minister dang
dangte leh kan MLA zahawm tak tak ten a hmunah min rawn hmuhpui a, min rawn ngaihven
a, ka lawm em em a ni. Rilru lam doctor-te, leilung lam zir mite, lirnghing lama zir mite,
sorkar lam official-te, disaster response force te leh NGO pawl hrang hrang ten an theih ang
ang hma min rawn lak puina kha an chungah ka lawm tak zet a ni.

Governor Speech-ah khan Mizoram, Aizawl leh Siaha-ah te Seismic Station kan nei
tih kha a lo lang a, kan bial velah te lir a nghin thin avangin Champhai DC Complex-ah
additional Seismic Station dah anih thu kan han hmu phei chu kan lawm takzet zet a. Hei
hian kan bial leh a chhehvela lirnghin thinna hmuna mipuite tan khian thlamuanna ropui tak
an nei dawn a ni tih a lo lang a, ka lawm takzet zet a ni. Ka lawm e.

DEPUTY SPEAKER : Member zahawm tak, Pu Lalrinsanga Ralte
ilo sawm ang.

PU LALRINSANGA RALTE: Pu Dy.Speaker, ka lawm e. Hei, kan Governor
Address ka han en a, lawmna tur tam tak a awmin ka hria a. Kan thian ten an sawi tawh ang
khan, nikumah Covid hripui avangin khawvel a buai a, India ram pum a buai a, kan MP-te
pawhin fund kum hnih chhung an neih theih loh laiin Mizoram pawh nasa takin kan buai a.
Chumi karah chuan theihtawp chhuahin kan Chief Minister zahawm tak Pu Zoramthanga
kaihhruaina in, Pathian rawn chungin ngaihtuahna fim tak nen ram tan rilru zawng zawng
pea hna an thawhna nasa takin a langin ka hria a. Beisei phak bakin nikum chhungah pawh
Mizoram sorkar, kan hotupa berina min kaihhruai danah hmasawnna tam tak kan hmuin ka
hria a, ka lawm takzet a ni tih kha kan sawi hmasa ber duh a.

Tun kan Sorkar-a Horticulture Department hmalakna bika hi lawmawm hle in ka
hria a, hmathar tam tak lak anih bakah hmasawnna thar tam tak he department atang hian a
lang a. Tin, Block Horticulture Officer-te min pe a, Block Horticulture Office hmun siamin
ruahmannate a awm a. Ka bial hi Agriculture leh Horticulture potential area a lo ni a, Office
hmun pawimawh tak te block level ang a Horticulture Office din a ni te kha ropui ka ti takzet
a. Tin, Horticulture-in thlaithar a han neih chhohte pawh nasa takin a pung a, a lawmawm
hle in ka hria.

Tin, Agriculture lamah hma nasa takin lak a ni bawk a, tun Covid avangin, keini
bialah chuan leilet phaizawl nei kan ni a, vai enkawlna hnuaia awm a ni a, vaiho an haw vek
mai si a, hma la thei loin kanLeilet hmunte pawh kha a ro hman ti tih a. Amaherawhchu,
kan Chief Minister-in remruatna min neih puiin Agriculture Minister ten theihtawp an han
chhuah a, Power tiller-te, custom hiring tura ruahmannate an han siam zung zung a. Tin,
Bawng neilo, leilet enkawltu neilo tan sorkar-in a thlawnin lei min leh sak te kha a ropui ka
ti a. Governor Address-ah hian a chipchiarin langlo mahse khang hmalakna tam takte kha
lawmawm ka ti takzet a ni tih kha kan sawi duh a.

Tin, kawngpui chungchangah SEDP sum hmang tein Mizoram kawng dung leh
vanga harsatna tam tak sut kian a ni a, kan hre vek a, khawi kipah pawh a vai chuan siam
theih loh mahse hmun hrang hrangah District-ah leh keini angah pawh khaw te reuhte te
pawh siamthat a ni chho a. Khatiang khan hripui leng karah, harsatna nasa tak hnuaiah, sum
leh pai harsa chung chung pawhin, kan ramin kan mamawh tih theihna turin kan hruaitute’n
ruahmanna an siam chho thei kha a lawmawm hle in ka hria a.

Tin, Pu Dy. Speaker, i bial chhung Tlungvel-ah pawh nuai 1400 lai maiin Solar
Power Plant an siam a, hengte hi a ropui hle in ka hria a, hengte hian power sub-station eng
emaw zah sak thar a han ni a. Heng P&E hmalakna ang chiah te pawh hi lawmawm hlein
ka hria a. Tin, PHE ah pawh JIM kan tih hnuaiah mirethei tamtakin tui connection an han
nei theite hi a ropui takzetin ka hria. Tin, tanky engemaw zat khua ina an tuitlan tur
dahkhawlna tura siam thar a ni a, repair a ni bawk a, heng ang zawng zawngte pawh hripuiin
min tihbuai karah pawh chawl lova ram hmasawnna a kal thei hi, kan hruaitute an
ngaihtuahna a rilin kan ram tana ngaihtuahna an senna hi a ropui hle in ka hria.

Tin, F & CS Department hnuaiah pawh gas ani emaw, buhfai a ni emaw, harsatna
ramin a tawh lai pawha buai map lova min han kalpui theite hi ropui ka ti a.

Tin, Health Department pawh sawi loha leng a ni a, Covid hripui dona karah pawh
hma nasa taka lain India ramah a ti tha ber pawl niin an hah hle a, an hnathawh pawh a ropui
hle in ka hria a.

Tin, Education Department-ah hian Mizoram pumah Science stream 2 leh Arts
stream 4 lai mai kan han nei thar a, a ropui hlein ka hria a, kan sorkar hmalakna a fakawmin
ka hria a ni. Tin, hetianga ram kilkhawr berina Zirna lama hma kan sawn theihna tura kan
Chief Minister leh Education Minister-te remruatna leh Central lama an bawhzuina te a rawn
hlawhtling hi a lawmawm ka ti takzet a ni.

RD hnuiah pawh hmalakna tam tak kan hmu a, Ni 100 Inhlawhna kan tih te Covid
avangin harsatna kan ramin kan tawk avangin a kal hleithei lo ang a, kan ti a, amaherawh
chu malsawm kumah, kan hotuten chak taka hma an lak avang pawh a ni ang a. January a
ni chauh a, Ni 96 inhlawhna a awm chho a. Tin, nikumah phei chuan Ni 100 kan inhlawh
anih kha. Sorkar hmasa lamah te chuan Ni 50/60 te an inhlawh hman a, tunah chuan kan
hotuten theihtawp an chhuahna zarah vawi 100 kan han inhlawh hmante hi keini Thingtlang
bialtu tan chuan a lawmawm hle in ka hria.

Tin, In sak tanpuina te pawh, a bik taka lawmthu kan sawi duh chu Vairengte-ah
pawh tunah hian chhungkaw 730 chuangin an dawng a, 1" installment X 60,000 an han la
diat diat a, kan lawm takzet a ni tih kha kan sawi duh a.

Tin, Transport Department hnuaia an hmalakna te pawh a ropui, theihtawp chhuahin
he ram tan, he hnam tana hna an thawhna hi a ropui hle in ka hria a.

A tawp nan, Pu Deputy Speaker ramri ep bialtu ka nihna anga sawi lan hrim hrim
tha a ka hriat a awm a, ka biala khaw 6 khaw 7 vel khuan Assam ramri a ep a vang khuan,
tun Covid chungchangah pawh a buai ber bial pakhat kan niin ka hria a. Tin, ramri issue te
a rawn kal a, chung zawng zawngah chuan kan sorkarin Covid hripui leng kara sum leh pai
duh ang thala a hmang theilo chung pawhin kan Chief Minister zahawm leh kan Home
Minister ten theihtawp chhuahin hma min laksak a, vawiinah chuan kan hotute’n ramri
venhimna tha ber chu ramri dep a awmte develop nia an hriat avangin hma an la a. Tunah
khuan Saihapui-V kawng, sorkar kal ta atanga vawikhatmah la siam ngailoh khu tunah hian
PCC flooring turin ruahmanna an han siam a, kan thawk thei tep a. Khu mi kan neih chuan
kan lawm hle dawn ani tih kan sawi duh a.

A tawp bera ka sawiduh chu, ramria khuate hmasawnna tura ruahmanna kan neih te,
hetiang hripui leng karah pawh kan sorkarin ruahmanna a siam a, theih ang anga hmasawnna
tura hnathawh theihna tura sum a ruahmante hi kan lawm takzet a. Pu Deputy Speaker, kan
Governor-ina a rawn address hi ka han chhiar vang vang hian, khatiang boruak karah pawh
khan lawmna tur hlir a lo ni, ziah bak hi a tam lutuk a, sawi sen ani si lo tih lai kha kan sawi
duh a ni. Ka lawm e.

DEPUTY SPEAKER : Member zahawm tak Pu Lalrindika Ralte i lo
sawm ang.
PU LALRINDIKA RALTE: Pu Deputy Speaker, ka lawm e. A hmasa bera ka sawi

duh chu, NEC atanga kan sum hmuh thin te, tunah chuan 100% central funding a ni tawh
tur hi a lawmawmin ka hria a. Hemi chungchangah hian State sorkar ai mahin Central-in a
kalphung a thlak vang niin a hriat a, hei hi kan ram tan pawh atha hlein ka hria a. Chutih
rualin khawi atang pawhin sum hi haichhuak ila, a hmanna hi uluk a tha in ka hria a. Kan
ramin thil a mamawh ngei anih loh chuan sum hi hmang lo ila tih hi ka duh a.

Tin, hei lawmthu sawina a ni a, amaherawhchu sorkar a din chuan hmasawn tur a ni
mai a, hmasawn tura ke pen tura in pete kan ni a, sorkar pawh chutiang a ding chu ani a.
Hma hi chu kan sawn tur a ni tih hi a chiang a. Chutihrual erawh chuan kan hmasawn dan
speed zawk a hi engnge tih hi kan ngaihtuah ngun a tha in ka hria a. Tin, ram leh hnam
hmasawn tir kan tum dan hi, engtiang in nge kan ram leh mipuite hi hmasawn tir kan tum
tih hi a pawimawhin ka hria a. Mihring hlutna hi pumrua len leh len Ioh te ai mahin
ngaihtuahna, a khalhtu ngaihtuahna hi a pawimawh in ka hria a. Chumi kawngah chuan
ngaihtuahna dik kan put theihna turin education tha te hi kan mamawhin ka hria a. Sum leh
pai hi eng ang pawhin tam se mihring ngaihtuahna dik anih loh chuan sum leh paite pawh
hi chhiatna a ni a. Chuvangin kan education system te pawh hi thlak danglam te hi tha in ka

hria a, chung kawngah chuan hmasawnna tur tam tak kan neiin ka hria a, nguntaka kan
ngaihtuah zui pawh a tha in ka hria a ni.

Tin, he lawmthu sawina Motion-ah hian Sports chungchangte a rawn lang a. Sports-
ah hian tam tak a awm a, hei kan hria a, kan bial ah pawh hmalakna a awm a, hmasawnna
hi chu lawm loh ngawt tur a awm lo a, kan lawm a. Amaherawhchu, sum awm sa a ni bawk
a, hmanniah a lung kha an rawn phun a ka bial Tuidam ah leh Kawrthah ah khan, sum awm
sa a nih chuan a bul te hi a tan theih mai lawm ni tih te mipui zawhna ani a. A ranglama bul
te min rawn tan sak turin kan hotute kan ngen pah bawk a ni.

Tin, Sports hi a pawimawh a, amaherawhchu, nichina ka sawi tak ang khan kan ram
leh hnam dinchhuahnan hian sports-a sum sen vak te hi a tul ber em tih hi kan in ngaihtuah
nawn a tha in ka hria a. Sports-a mihring theihna hnuk chhuak tur hian hrisel a ngai a, hrisel
tur hian economy tha a ngai a. Tin, hrisel pawh lo ni ila ngaihtuahna dik a ngai a, chuvang
chuan stadium lian tak emaw, artificial turf emaw phah teuh hi kan hmasawnna tak tak a ni
ang em tih te pawh hi kan ngaihtuah nawn a tha in ka hria a. Chuvangin, (Dy. SPEAKER :
Ngawi lawk aw, i sawi tan tirh khan minute 2 chiah hun kha a la awm a, tunah hian minute
khat i la nei a, kan hun a tawp a, kan sawi zawh tir mai dawn em ni? ... Awle, sawi zawm
rawh le.)

Pu Dy. Speaker, ka lawm e. Sports lama hmasawn tur pawh hian hriselna te a
pawimawh a, mi a economy a that loh chuan thahruite hi ngah a har khawp a, thahrui nei tur
chuan economy tha a pawimawh a, chutiang kawnga kal tur chuan kan mipuite 60% vel hi
Agriculture base kuthnathawka ei zawngte kan ni. Chuvang chuan, kan economy hi kan
siamthat loh chuan stadium tha a ni emaw, building lian pui pui pawh nei mah ila, a mihring
ngaihtuahna ber a chak tawk loh chuan hengah hian hma kan sawn thei tak tak lovang tih
kan hriat tha in ka hria a.

Hei, Governor rawn sawi tel kan ramria kan sipaite chungchang hi han sawi ve ka
duh chu, ka bial Thinghlun ah khuan tunah hian platoon 1 duty an awm mek a, a tira an
awmna kha rap in a ni a, tun thleng hian chutiangah chuan an la cheng a. Hei hi fur lo thlen
hma hian kan siamthat sak loh chuan kan sipai te khu an ngaihtuahawm hle dawn in ka hria
a. Assam ho pawhin an Sipaite an rawn dah ve a, anni chuan an Sipaite awmna tur pawh a
skarting chin brick an rem a, khatiang khan hma te an rawn la a, keini pawhin chutiang
chuan hma la ve ila a tha in ka hria a. Hmanni khan khulai Langkaih Area MUP ten min
rawn hmu a, kan Chief Minister zahawm tak hnenah pawh lehkha an rawn thehlutin ka hria
a, ramria kan sipaite duty-na khu an ngai pawimawh hle a. Sorkar ina ti lo a nih chuan
vehbur khawna tih mai te pawhan rilruk a. Engpawh nise, sorkar ngaihchana, an ti lo a nih
chuan MLA fund hmangte pawhin hma kan la ho dawn nia tiin ka lo chhang a. Hei hi
sorkarin min ngaih pawimawh sak se thain ka hria a.

A tawp berah chuan, Pu Dy. Speaker, kan ram le hnam hi kan ngaihtuah chian a
pawimawh in ka hria a, hmasawnna hrang hrang kan sawi a, amaherawh chu kan
hmasawnna tam tak hian duhthu a sam lo hle a, chuvang chuan ram hi hmangaih nawn leh
tur hian kan thinlung hi inbuatsaih teh ang u tiin Memberte ka sawm a ni e. Ka lawm e.

DEPUTY SPEAKER : Awle, hei kan hun a tawp a, kan rorel kan chawl lawk
ang a, chawhnu dar 2-ah kan tan leh dawn nia.

2:00 P.M.

DEPUTY SPEAKER : I thu ang u. Awle, kan rorel kan tan chhunzawm ang
a. Chawhma lamah mi 8-in kan sawi tawh a, tunah tunge kan han sawm leh ang? Awle,
Member zahawm tak Dr. Vanlalthlana i lo sawm ang u.

DR. VANLALTHLANA : Pu Deputy Speaker, ka lawm e. Nimina kan Governor
zahawm tak thusawi tlema zawng sawi ve ka duh a.

Point 9, 10, 11, 16 leh 32-na ho kha han sawi deuh zawr zawr ka duh a. 9-naah hian
a saptawng takin ‘My government continues to accord highest priority to achieving self-
sufficiency’ a rawn ti a. Agriculture, ei leh bar chungchang sawina a ni a. Kum 2019-ah
pawh khan kan ngai pawimawh ber dawn a rawn ti tawh a. Tin, kan hotupa ber hian kumthar
thuchah vawi thum a sawi tawhah, ‘hei hi kan ngai pawimawh dawn e, ei leh bara intodelhah
hma kan la dawn’ a ti a, a lawmawm ka ti a, a ngai pawimawh thin khawp mai.
Amaherawhchu, hrehawm ka tih tak erawh chu, Agriculture budget hi an han sorkar veleh
23% in a tlahniam nghal a, a kum lehah 1% awrhin an pung leh a. Heti anih chuan SEDP
lamah an tang dawn a ni ang a ka ti a, mahse SEDP-ah Agriculture Minister-in 1% pawh a
chang lo kha a hrehawm ka ti a. December thlenga allocation-ah pawh khan Agriculture
hian cheng 1% pawh a la chang ve lo a ni a. Chu chu mipui 60% chuang innghahna a ni si
a. A sawi hi chu a awl a, a taka tih hi chu a lo har a ni ang e, tih kha ka rilruah a awm a. Tin,
oil palm plantation area a pung dawn e, a pung e an ti a, khawthlang lampang ka tei zeuh
zeuh thin a, khulaiah khuan an suat nasa khawp mai, rilru na fe fe pawh an awm a ni. Hei hi
engtin nge a pun theih aw tih hi ka rilruah a awm thin a. Amaherawhchu, kan Minister
hmalaknaah hian oil palm chingtute hamthat nan a man te tihsan a ni a, a lawmawm ka ti a.
Hei hian chuan mi tam takah phurna a thlen thar ang a, hma an la chho leh turah te
pawh ngai ila.

Tin, 10-naah hian, ‘Horticulture-ah hmasawnna tam tak a awm dawn ¢’ tih a ni a,
hma an la mek bawk a. 15" Finance Commission-ah khan Horticulture-in vaibelchhe 330 a
chang a, 15" Finance Commission-ah hian supplementary memorandum tum thum kan
thehlut a, kan State hian. Congress hunlaiin 2019 leh July 2020-ah thehluh a ni bawk a, July
phei kha chuan an han pawt hniam viau tawh a. State-in kan mamawh bik, State specific
needs an tihah khan vaibelchhe 8,000 dawn kha dil a ni a, chuta tang chuan vaibelchhe 700



52

kan han hmu ta a, a chanve dawn mai kha hotupa berin a chang a. Luh kawi ngai deuh chu,
tute emaw pahnih khan 75% an chang ta mai kha sem rual dan te a awm lawm ni aw ka ti a.
Kan Dy. Chief Minister-in vaibelchhe 4,000 chuang mamawha a rawn tarlan ve pawh kha
engmabh pek anih lova, (Dy. SPEAKER : Minute 1 a la awm e.) uiawm ka ti khawp mai a,
hmasawnna hi sem rual theih ni se tih kha ka rilruah a rawn lang a.

Tin, Pu Deputy Speaker, 16-naah hian Education chungchang a awm a. 15" Finance
Commission-ah khan Education-ah pawisa pek dan tur chungchang tarlan niin, Performance
Grading Index hmangin State tithaho kha pawisa pek dan tur an tarlang a, mahse beisei a bo
khawp mai a. tunah hian a grading-ah khan a hniam pawlah kan awm a, Bihar, Andaman &
Nicobar Islands-te ho nen grade-V-ah kan la awm mek a ni a. Kan Minister tan pawh
hmabak a ko hlein ka ring a, chona lian tak a niin ka hria. Sorkar sikul hi miharsate
kalkhawmna, private school-a kal theilote an kalna ka ti mai zel a. Miharsa hi kan ngai
pawimawha kan dawmkang duh a nih chuan Education atang hian kan tan a ngai a ni. Kan
sorkar pawh hian lo hriain, hma lo la leh zual se tih kha kan sawi tel duh a.

Tin, a tawp ber nan, Pu Dy. Speaker, 32-naah PAHOSS hnuaiah hmalak anih tur
thute, UD&PA hnuaiah NLUM leh Urban Livelihood Mission tihte a awm a. PAHOSS hi
2" installment an la pe thei lo a, tu tute emaw phei chu thenawmahte an la in zar mai mai
tihte kan han hria a, a pawisa hi chu a awm tawh a. Amaherawhchu, K-Deposit (deposits
and advances) ah khan dah a ni a, hei hi pek chhuah ran theih chu ni se a tha khawpin ka
ring a. Tin, Urban Livelihood Mission-ah hian Self-help Group-ho hi hman tangkai theih
dan a awm a, keini bialah chuan kan hmang tangkai mek a. Market nena thlunzawm hi a
ngai a, a hralh lehna tur, ‘hei hi lo intodelh ru’ ti a pek tawp lo deuhin a market zawnpui ila
chu mi tam tak hi eizawnna kan hmuhsak thei dawnin ka hria a. Chungte chu ka han sawi
ve duh a ni e. Ka lawm e.

DEPUTY SPEAKER : A lawmawm e. Tunge han sawi leh ang le? Pu Andrew
H. Thangliana i lo sawm ang u.

ANDREW H. THANGLIANA:  Pu Deputy Speaker, ka lawm e. His Excellency
Governor-in nimin khan Speech lawmawm tak min fah tawh a, chutih rualin in enletna tur
tam tak a thusawi ah hian a awmin ka hria a. Paragraph 37 lai a awm a, a para tin chip dawn
chuan hun pawhin min daih in ka ring lova, a then then ka han sawi ang a.

NEC hnuaia development project paruk pawm tak, hemi atana sum tun thlenga kan
hmuh 50 lakhs hi tendering formalities atana tih a ni a, project 6 tendering formality atan
hian eng eng nge a huam tih te ka ngaihtuah a, tam ka ti khawp mai a. SEDP hnuaia soil
sample lak chungchangah hian, department-in farmers mi 26,019 laite an soil sample lain a
analysed tih a rawn sawi lang a, farmers-te hnenah hian feedback leh a result a hi a let leh
awm hi mi ka zawh hian a la awm chuang miah lova, lei thatna soil nutrients tih te,
deparment lamin an soil-te a in balance em tihte ngaihtuah zuina leh siamthat tumna hi

pakhatmah a awm chuang lo tih te helai speech-a a rawn sawi lan avang hian mi a ngaihtuah
tir a. Mizorama kan ram, kan lo leh kan lei hmun te a da zel a, kan hria a, mumal lo taka kan
fertilizer hman dante leh kan ram enkawl danah helaiah hian engmah hmalak a nih lem loh
avangin speech-ah hian reflect a ni lem lo a ni tih te kha ka han sawi tel duh a. Ka hma mi
rawn sawi ang khan Oil palm 2.34% increase tih hi tun hnaiah hianin statistic leh survey
mumal tak a awm loh avang a nih ka ring a, ka bial chhungah ngei pawh khuan farmers-te
hautak zawngin JCB hial rawih ngai khawpin sum sengin an oil palm neih sa te an suat a
ni a, hengte pawh hi kan speech-ah hian hmasawnna tha tak tak anih rualin thil felhlel deuh
leh helaia chhun han ang ngawr ngawr hian thil a ni lem lo a ni tih te ka sawi tel duh a ni.

Off-season product of fruits, tomato leh zikhlum chungchang hi a hlawhtling ngang
mai a, Serchhip-ah tun kum tir khan ka kal ve a, an nul ram leh loneitu hlawhtling tak takte
hmun hma te pawh ka han en sak a, Covid-19 a lo ni a, thlai chi sem chungchangah kan bial
chhungah farmers union tam tak ten an thlai thar chhuah thlalak te pawh min lo thawn ve a,
a lawmawm ka ti a. Helaia ka sawi duh zawk a chu, kan ram, Mizoram a ni emaw Union
ang pawha kan thar chhuah ve theih reng a thlai chi a ni emaw, mau chi a ni emaw engpawh
lo ni sela, variety tha ve tak tak tuna Japan atanga han procure kher ngai lo hian kan nei ve
reng a, chu lam ngaihsak lova foreign-a lei kher tum laia hi ka hrethiam thei lov. A chhan
chu, kan ram economy atan keimahni ina kan produce ve theih kan ram economy tan thil
tangkai tak a ni tih laia hi kan sorkar hian hria sela, variety tha tak tak he laia kan test ve
tawh leh a lo hlawhtlin pui tawh chi ang hi thlai chi ah a ni emaw, eng thil pawh ni rawh se
kan nei ve a, hengte hi zir chian a tan a tha hle in ka hria a ni.

A tawp nan Governor speech-a langsar zual sorkar hmalakna leh hmasawnna hlir
han chhiar hian inchhuan mai te pawh a awl dawn mange ka ti a. Chutih rualin a ziak ang
ngawl ngawl hi a ni vek lo tih erawh phek tinah hian sawi sel duh tan chuan a awm in ka
ring a, chu chu in en let nan kan sorkar hian a hman ka duh a, hmasawnna tam tak awm
Governor leh sorkar-in a thlen chung changah a speech hi a bengvarthlak hle a ni tih kha ka
tawpna ni mai rawh se. Ka lawm e.

DEPUTY SPEAKER : Hun i hmang thiam khawp mai. Pu Nihar Kanti
Chakma, MLA zahawm tak i lo sawm ang u.

PU NIHAR KANTI CHAKMA: Pu Deputy Speaker, ka lawm e. Niminah Governor
zahawm takin House a address a, vawi eng emaw zat ka chhiar ve a, lawmawmna tur chu
a awm nual a, amaherawhchu, Pu Deputy Speaker, khaikhawm erawh chuan lawmna tur
hi a tam lo hle mai a.

Pandemic lai a ni a, khawvel pumpuiin kan tuar nasa a, India ramah pawh kan tuar
nasa a, a bikin Mizoram pawh tuar nasa zual kan ni a, sum hi kan nei tam vak lo a ni.
Chuvangin, Governor address-ah Covid vangin, a bikin mi rethei zawkin kan tuar nasa a,
total lockdown a ni a, kum khat chhungin engmah kan thawk thei lova, mi rethei te pawh an

pung nasa a, Governor address-ah mi rethei tuar nasa zualte hi engtin nge an livelihood kan
siam sak ang tih te kan Governor address-ah hian a lang lo hi a pawi hle mai, Pu Deputy
Speaker. Entirnan migrant workers te hi Mizoram a awm state danga thawk tam tak an awm
a ni. Lockdown laiin mahni state-ah haw a ngai a, nasa takin an tuar a, nitin inhlawhfa
chawpin ei an zawng thin a. Chuvangin, khang ho tan bik khan tun sorkar hian nasa takin
tan a lak a ngai a, mahse Governor address-ah engmah sawi a ni lova a pawi ka ti hle a ni.
Mizoram-ah mihring ang zawngin kan chhut a, mi rethei hi a tam zawk kan ni a, engtin nge
kan livelihood kan siam ang tih hi sorkarin nasa takin tan lak a ngai a ni. Sorkar chu
continuous process a ni a, kan Governor pawhin sorkar hmalaknate an sawichhuak a ni.
Keini phei chu International Boundary-ah kan awm a, BRTF, YMA, YMCA leh NGO hrang
hrangin pandemic do nan nasa takin tan an la a. Mahni ram mipuite venhim nan nasa takin
an thawk a ni. Mahse Governor address a lang miah lo hi a pawi ka ti hle mai.

Kan Food & Supply Minister zahawm tak pawh international boundary-ah duty in a
kal ve ani tih te kan hria a, lawmawm ka ti khawp mai. Hun ka nei tam vak lo a, ka
experience ka neih chhun chu, entirnan National Rural Employment Grant Aid Scheme hi
awm lo ta se, a tam zawk chu chaw ei lovin kan awm dawn a ni a, hemi scheme vang hian
mipui puar khawp eitur kan dawng thei a ni a. Chu chu Pu Dy. Speaker, hei hi
tarlan ka duh a.

Pu Dy. Speaker, oil palm chungchang hi, hectare ang zawngin phun a ni a, mahse
Mizoram ah chuan kan fail a ni. Hmanah pawh awareness nasa takin kan la a, hmun tam
takah kan phun a, mahse engmah hlawkna awm loh avangin farmers ho chuan an tuar nasa
a.. (Dy. SPEAKER: I hun a tawp e.) Pu Dy. Speaker, kan problem chu, tunah kih kan tum
a, kih a harsa hle mai a, a buaithlakin a hlauhawm em a ni. Chuvangin hei hi chu Lunglei
District-ah leh ka bialah chuan ti lo se ka duh a ni. Aw le, Pu Dy. Speaker, chu zawng chu
ka sawi theih ni se. Ka lawm e.

DEPUTY SPEAKER : Member zahawm tak Dr. K. Pachhunga i lo
sawm ang u.
DR. K. PACHHUNGA : Pu Dy. Speaker, ka lawm e. Niminah kan Governor

zahawm takin a address ah hian sorkar hmalakna, a lo tih tawh leh tih mek te kan ngaihthla
a, a ngaihnawm hlein ka hria a. Point 37 hlawm lian deuh deuh a ni a, a zavaia sawi vek a
chakawm a, hunin a daih lova.

Law & Order lamah Pathian malsawmna kan dawng a, kan thawktute leh kan police
te, sorkar angin lawmawm ka ti a. YMA, VC leh mipuite tanrualna ah lawmthu ka sawi a,
kan thenawm ramte avangin kan ram hi a him lo tih kan hre chungin Pathian malsawmna
kan dawng nasa a. Tin, kan hriat angin pandemic avangin khawvel a buai a, khawvelah hian
Mizoram aia han thawk tha hi an awm lo ang tih khawpin mipuite lakah lawmthu sawi hi
kan ba tak zetin ka hria a. VC, YMA te leh VLTF te hmangin sorkar nen lungrual takin theih

tawp kan chhuah a, a lawmawm tak zet a ni. Tin, kan hriat angin chawa intodelhna turin
sorkarin hma a la a, lak mek leh tih tur tam tak te a nei bawk a, a bikin Agriculture-ah pawh
nichina kan hriat angin Soil Card kan tih te, chutiangin P.M. Kishan kan tih te leh farmers
hamthatna te, land formation-ah te theihtawp kan chhuah mek a, tih tur tam tak erawh chu
a la awm tih chu a chiang reng a.

Tin, Saa intodelh kan tum em em a, 70% kan sa ei hi import, state pawn atanga rawn
lut a nih avangin, khang kan sawi Ar vulh leh a tih keu te lamah nasa takin Vety pawhin
hma a la a. Tin, Sangha lamah Fisheries pawhin hma ala nasa a, kan hria a. Tin, kan hriat
angin, Vawk chi tha UK (Britain) atanga lak luh tumna kal mek te, Kel lian chi khawvela
breed tha Rajasthan atanga lak tih te. Khatiang khan hma nasa takin a la tih pawh kan hria
a, duh ang chuan kan la intodelh lo a, tih tur tam tak ala awm a ni tih chu kan hai lo tlangbawk
a. Tin, kan ei leh bar lakna, kan zin vei vahna, road communication-ah theih tawpin sorkar
hmalakna mipui pawhin kan hria a. Mi pangai chuan tha pawh kan ti a, mahse fur te a rei
thin bawk a, alo chhe ve leh a, tin, kan lungte pawh duhthu alo sam lo va, sawisel tur chu a
awm mahse mi pangai chuan tha kan ti tlangin ka hria a.

Tin, kan hriat angin PHE, tui lamah te pawh nasa takin tan kan khawh chho zel a,
tui pipeline tha leh solar pump te pawh kan ti ve zel tih kha a lo lang a. Tin, a bikin P&E ah
eng hi rin aiin kan nei tha riau a, kan neih loh hlek hian kan phun a ni mai a, Lunglei leh
chhim lam tan phei chuan thil lawmawm tak mai 32 kV line commission a ni te hi a ropui
tak zet a.

Tin, Sports lamah, kan hotuten theih tawpin thalaite intihhlimna leh eizawna atan
Sports industry te siamin, ‘Hrisel hi hausakna a ni’ tih hriain hma nasa takin budget pawn
atangte pawhin lak a ni a. Chhim leh hmar hmun tinah lungphum a ni. Mahse lungphum rual
rualin a sak zawh theih loh tih kan hria a, thenkhat an lo ang hman thin hi chu a an
hmanhmawh deuh hlek a, awm ve zel turah ngai ta ila.

Tin, Education-ah theih tawpin kan tang tih a hriat a, school-te pawh kan repair a, a
thar te pawh kan sa a. Zirtirtu indaihlohna nasa tak avangin mi thar 1600 aia tam lak a lo ni
ta te hi a lawmawm a, nasa takin zirna lamah pawh hma kan sawn a. Tin, central scheme
implementation-ah sorkar a tha tih a hriatna chu NREGS job card Ni 100 kan thawk thin te
leh thawh zawh tep te sawi tur tam tak a awm a. Sorkar tha mipui tana in dedicate, in commit
sorkar a ni tih hi chu mi pangai hi chuan an hai loin ka hria a. Engkim a tih sen loh a,
mamawh tam tak a awm a, kan ti mek zel bawk a. Hripui karah pawh kan hotute’n theihtawp
an chhuah a, Assam nena kan intihbuaina pawh kan hre vek, kan police te, tun hmain, kan
hriat angin zirlaiin ramri an veng a, tunah chuan IR in an veng a, khangte ngaihtuah chuan
sorkar tha a tih loh theih loh a ni tih kha ka sawi theih ni se. Pu Dy. Speaker, ka lawm e.

DEPUTY SPEAKER : Member zahawm tak Dr. Vanlaltanpuia i lo
sawm ang u.

DR. VANLALTANPUIA : Pu Dy. Speaker, ka lawm e. Nimin a kan Governor
zahawm takin he House a address-a a thusawi thenkhatte vawiinah hian sawichhuah ka duh
a, lawmthu han sawi ve tulna thenkhat ka hmu a.

Nimina Governor thusawi atang hian he sorkar Pu Zoramthanga kaihhruai hi a
hlimthla a lang chiang hle in ka hria a ni. Kan hriat theuh angin hrileng avangin sorkar,
company leh mimalte kan che thei lova. Chung karah chuan speech-a rawn lang Covid-19
dona atan NEC atang crore 3 kan hmuh bakah PPE suits leh Test Kits leina atan nuai 80 kan
hmuh thu a awm bawk a. Kan hriat angin eng tham a ni lova, mahse Pu Zoramthanga sorkar
hian mipuite mamawh rang taka phuru thei tur responsive sorkar lan tir a duh a, tunah hian
MLA rual ten kan fund atangin nuai 50 kan thawh a, ruling MLA te phei chuan kan pay
atangin 30% December thla thleng khan kan thawh bawk a. tin, Chief Minister Relief Fund-
ah vbe 19 kan ngah a ni. Hei hi ti lo ngat se chuan Mizoram tan chet ngaihna a awm lo reng
reng a ni a. He sorkar hian mipuite mamawh rang taka phuhru thei tur zawngin hma a la
nasa hle tih a chiang in ka hria. Covid donaah hian sorkar hi a che tha kan ti em tiin mipuite
zawt ta ila, ‘A che chhia’ ti an vang khawpin ka hria. India ram state zawng zawngah phei
chuan a ti tha lawt lak niin ka hria. Duhthusamin test chu kan ti tam theilo pawh a ni ang,
amaherawhchu a pawimawh zual, hri kaiinaa kaihhnawih chi angte kan test zel a, tunah
chuan kan hriat angin active case pawh 20 vel ang chauh an awm tawh a, hripui avanga
nunna chan hi mi 10 emaw chauh an ni a, a lawmawm hle a ni.

India ram state te ber te zinga mi Sikkim-ah te pawh a za tel teh meuh an thih laiin,
keini ah chuan Pathian hruainain he sorkar hian hna a thawk a ni. Tin, NGO leh mipui zawng
zawngte nena kan thawh hona te pawh a fak tlakin ka hria a ni. He sorkar hmalakna hi a
lawmawm ka ti a, Health Department pawh an thawkrim tak zet a ni tih te pawh ka sawi duh
a, a lawmawm hle a ni.

Tin, Food & Civil Supplies pawh an thawk tha em em a, nitin mamawh gas, petrol,
etc te a hnianghnar reng a, mipui mamawh nghei lova kan awm Governor speech-a lo lang
hi a lawmawm em em a ni.

Tin, road infrastructure atana he sorkar hnathawh hi sawi leh ka duh a. Kan hriat
angin Central atang te, World Bank atang te, ABM atang te, leh NABARD atang te leh
SEDP atang tein kan Governor speech-ah hian district roads repair-na atan kawng 82 teh
meuh mai siamthat alo ni hi lawmawm ka ti a. Tin, Lengpui Airport chungchanga min
sawisel thinna zawng zawngte pawh siamthat a lo ni leh ta te hi lawmawm ka ti hle a,
chuvangin, PWD changtu pawh fak a phu hle in ka hria a ni.

Kan hriat angin kan kawngpui pawimawh zawng zawng supply kan laknate, tunah
pawh fur alo thleng leh dawn a, a pawimawh zual zawng zawng kan ti zo hman a ni tih kan
Governor speech-a lo langte avang hian a lawmawm ka ti a ni.

Pu Deputy Speaker, a tawp berna atana ka sawi duh chu, JJM Scheme atangin thingtlanga
tui la neilo zawng zawng pek an ni ta hi a lawmawm a, sorkar that zia alo lang a. Tunah hian
ka bial Mualthuam North leh Chhipphir ah pawh min pump sak tawh a, ka biala tui la neilo
zawng zawng pawh JIM scheme hnuaiah hian kumin 2021-2022 a proposal siam fel ani ta
hi a lawmawm ka ti hle a, kan Governor Address-a a thusawi hote hi a lawmawm ka ti hle
a ni tih ka sawi duh a ni. Ka lawm e.

DEPUTY SPEAKER : Awle, Member zahawm tak H. Lalzirliana i lo
sawm ang u.
ER. H. LALZIRLIANA : Pu Deputy Speaker, ka lawm e. Nimina Governor

Address vawiina Pu C. Lalmuanpuia’n Motion of Thanks a rawn put luh sawihona huna ka
sawi ve thei hi ka lawm hle a ni. A vaiin kan thur seng lo ang a, a pawimawh zual ka sawi
ve dawn a ni. Hun harsa tak kan tawk a, nikum tun ang hunah khan Budget Session kan nei
a, kum khat chhunga kan hnathawh hetiang zat zat mai point 37 pho chhuah tur, hei pawh
tam tak la tel lo, a mak ka tia min surprise hle a ni.

Kan hun hmante kan hre vek a, helai karah hian a pawimawh bera chu kan survival
a ni tih hi khawvel mipui ina kan thlir leh kan tum ber a ni. Sorkar chak leh sorkar ropui
pawhina an first priority chu kan survival a ni. Chutiang tur chuan he sorkar pawh hian hma
a la a, kan essential commodities chungchangah hian a ngai anga kal reng tur emaw kan ti
a, lawm nachang pawh kan hre lem lo a ni. Kan chaw ei tur supply-te hi a pawimawh khawp
mai a, kan harsat ziate hun ina min delh dan te kan hre vek a ni. Bairabi-ah rel-in buhfai a
lo thleng a, unload-tu tur vai an tiltiak vek a, local mi chhawr an ngai a, chulai karah kan
hriat ngai loh Covid-19 a lo awm ang tiin in sawi thaihna a awm a, labour te pawh an han
chawl leh thup thin a, inthlem siin in tihluih tak tak theih si loin kan buhfai lo thleng pawh
kan buaipui a ngai a ni. Chutiang karah kan hotuten thahnem ngai takin mipuite kan survive-
na tur atan hun harsa min kaltlang pui a ngaih si avangin hun kan tawng a ni a.

LPG leh petroleum product-a harsatna kan tawk lo hi a lawmawm hle mai a. Inah
mi kan awm tam a, kan LPG consumption pawh a sang a ni. Harsatna nei miah lova kan
paltlang thei hi, hetiang bak sorkar hi a awm chuang dawn emaw ni le, te ka ti a. Neutral tak
hian thlir ta i la, tun dinhmun sorkar-in min thlen hi, hei bak hi a awm chuang dawn emaw
ni le. A lawmawm khawp mai.

A bik takin kan Health Department a che thain, kan Home Department te ram dang
atanga hruai luh ngaite, equipments leh facilities thil thar experience la neih ngai loh, khawi
atanga lo kal nge kan hriat loh, thawm nei bawk si lova in manage tur khan thil awl ai a ni
lo. Chuti chung chuan kan facilities neih te upgrade a ni a, a tam thei ang ber test neih a ni
a tun hun hi thleng kan ni. A lawmawm hle. Chumiin a hrinchhuah te pawh niin ka ring a,
Agriculture Department chungchangah pawh thingtlang mite leh khawpui mite pawh a ni
ang, kut hnathawh kan tuipui chho a, skill hrang hrangah. Tin, kan sorkar pawh hian, central

sorkar hi scheme based-in a kal tawh a ni tih hi a man chiang hle in ka hria. PMKSY,
PMGSY, HKKP hnuaiah, ‘leilet tinah tui a awm tur a ni’ tih scheme te kan hmang tangkai
a. National Health Missiom hnuaiah ABPMKY te, PMRM te kan hmang tangkai a, hun
harsa karah pawh kan in manage thei hi a ropui khawp mai.

Kawng chungchangah, Mamit khu tunah chuan darkar 2 leh a chanve-ah kan thleng
tawh a ni a. He Sorkar-in mipuite hamthatna, hmasawnna leh ke kan pen zelna tur atan hma
a lak hi a ropui hle a ni.

A bikin ka sawi duh leh chu, revenue cheng 1722 lakhs, registration leh stamp paper
a kan lalut hi a lawmawm ka ti khawp mai a. State dang ka awm ve naah te kan revenue
hetiang hian kan hmang tangkai lo niin ka hria. Hetianga Department lam ten thahnem ngai
taka an rawn ti hi a lawmawmin, hmasawnna leh chhinchhiah tlak lawmthu sawina tlak niin
ka hria a ni.

Tin, PMJVK hnuaia hmasawnna hrang hrang, a bikin kan District chungchang kan
Governor thusawia a lang ve chhuai chhuai mai hi lawmawm ka ti hle a ni. Hmasawnna tur
tam tak kan neih zingah kan bial, kan district an lang ve ta nuk mai hi. Questionah Pu
Vanlalhlana’n a zawh PMJVK hnuaiah kum kal taa sum haichhuah te a lang a, 2017-2018,
2018-2019 hun reilotea kan sum hmuhchhuah te a lang a, a chhinchhiah tlak khawp mai a,
hmasawnna ropui tak a ni tih kha ka sawi tel ve a ni e. Pu Dy Speaker, ka lawm e.

DEPUTY SPEAKER : Member zahawm tak, Pu BD Chakma i lo sawm ang.

PU B.D. CHAKMA : Pu Dy Speaker, ka lawm e. Hon. Governor thusawia
lawmthu sawina hun kan hmang a, a hmasa berah SEDP lam hi a sawi tam dawn emaw ka
ti a mahse phek chanve pawh a ni chiah lova, tlem tein a sawi a. SEDP hi Mizoram mipui
hmasawn nan flagship programme tha tak niin ka hria a, mahse kum hnih hnuah pawh
mipuite hmasawnna tur hi lang miah lovin a awm a. Nikum December vel khan Chawngte
area bikah beneficiary pahnih chauhin an dawngin ka hria. Bial pakhatah kum hnih chhunga
mi pahnih chauhin an dawn chuan, mi zawng zawng dawng turin term engzat nge ngai ang
tih ka sawilang duh a.

Governor speech-ah scheme hming hrang hrang kan hmuh hi Central Government
scheme an ni a, keimahni State Local Policy-ah hian engnge awm ve tih hi a lang miah lova.
Chuvangin ka suggestion pakhat chu, India ramah state hrang hrang a awm a, kan demand
a inang lo vek a, central sorkar atanga sum lakluh tur zawng zawng pawh Mizoram chu
specified area kan nihna angin generalise lovin kan state hlawkna tur, mipuite tana tangkai
tur scheme tha siam ni se. Entirnan, UP-a scheme tangkai tak ni si kha Mizoram tan a tangkai
lo thei a ni. Social Welfare hnuaiah Sadbhav Mandap ah vaibelchhe eng emaw zat kan hmu
tawh a, mahse Mizoramah outdoor stadium lianpui sakna scheme hi enga tan nge a mamawh
ve aw ka ti a. Chuvangin, Mizoram bik mipuite tana tangkai zawk exchange programme ang

te hi awm ta zawk se ka ti a ni. He scheme hi Mizoram tan a hlawk vak lova, hei aia hlawk
zawk scheme hi central sorkar ah sawi ni se tih ka rawt duh a.

Tin, Agriculture, Horticulture, Fisheries, Veterinary hnuiah hian scheme tam deuh
lak chhuah theih se a tha tur a ni a, chutilaiin bamboo link road SEDP hnuaia kan tih pawh
hi a mak ka ti ang reng khawp mai. Bamboo link road ni lovin agriculture link road siam
that a tul zawk ka ti a ni, Pu Deputy Speaker. (Dy. SPEAKER: Minute khat a la awm e.)

Pu Deputy Speaker, mipui hmasawn nan road, water, education, health te hi a
pawimawh hle mai a, kalkawng hi siam that anih chuan mipui eizawnna atan a tangkai dawn
a ni. Chuvangin, bamboo link road aiin agriculture link road siam that a tul zawk a ni. Thla
hnih vel ka bialah ka awm a, Pukpui - Tlawng Lui kaawng hi a chhe lutuk a, bamboo link
road leh agriculture link road chu sawiloh, main road zawk pawh siam that a ngai em em a
ni. Bairabi leh Kolasib lam erawh ka la kal lova, mahse mipuiin kawng a chhiat thu an sawi
ka hre fo thin a. Chuvangin kawng hi ngaihpawimawh a ngai a ni. Electricity lam chu hman
ai chuan tlemin a ziaawm deuh a. Chawngte lam area-ah hian a hma ai chuan electricity
supply a tha tawh zawk a. Mahse K-3 lam hi tlai lam dar 6-7 bawr velah line cut-off a ni
thin a, district headquarters pawh hetiang anih chuan thingtlang lam phei chu an
ngaihtuahawm hle dawnin ka hria a ni.

Pu Deputy Speaker, hun chep tak karah hun min pek belh avangin lawmthu ka sawi
a, hei hi ka sawi theih tawk ni rawh se. Ka lawm e.

DEPUTY SPEAKER : Tunah chuan member zahawm tak Pu Zothantluanga
ilo sawm ang u.

PU ZOTHANTLUANGA : Pu Deputy Speaker, ka lawm e. Niminah Governor
speech kan ngaithla a, point then hran a tam viau mai a, han sawi vek dawn chuan hun kan
nei tlem a. Mahni ngaihpawimawh lai deuh te sawi mai ila.

Pu Dy. Speaker, pandemic avangin khawvel a buai a, Mizoram pawh kan buai a.
Khawvel ram ropui bera kan ngaih USA-ah te pawh mi nuai 5 chuang an thih laiin keini
Mizoramah chuan mi 10 vel an boral tawh a. Kan Chief Minister leh kan Council of
Ministers te’n Pathian rawn chunga min kalpuina a lang nasa hlein ka hria a. Sorkar anga
he hri hi lo dawnsawna lo combat mai chi a ni lo tih hriain, kohhran te, NGO te
phungbawmah sawmin hma lak a ni a. Chuvangin he hri dona leh a laka invenna avang te
hian hmasawnna dang hi kal miah lo pawh ni se a awm hle a ka hriat kumah sorkarin thil
tha tam tak a lo ti hi a ropui ka ti khawp mai. Kan hotute Pathianin a awmpui a, finna a pe
a, chumi rah chu kan seng niin ka hria.

SEDP-ah te pawh engmah thawh theih ni awm lo tak anih laia crore 82 lai mai kan
lo hmang reng mai te han hmuh hian a ropui ka ti a. Pandemic kan hmachhawnna tur atan

NEC atanga crore 300 te leh nuai 35 kan hmuh te kha tam viau lo mahse hna thawh a tha
hle in ka hria a. A thawh chhuah pawh a ropui hle in ka hria.

Supply chungchangah hian, Covid-19 avanga kan buaina mai ni lovin inter-state-ah
harsatna kan tawk a. Assam hoin min tibuai a. kil tinah harsatna kan tawk a. Mizoram
kawngte an dang a, kan essential commodities te a lo luh theih lohna turin theihtawp
chhuahin hun rei tak min dang a. Kan Chief Minister huaisenna te, kan Home Minister te
inpekna leh huaisenna avangin kan tawlh lova, kan police-te a forefront- a hmangin, tum
danga kan tawlh lek lek emaw kan tih thinnaah khan tunah chuan a hma sawn zawngin,
Mizoram ti zau zawngin vawiin thlenga kan force te Mizoram venghim a ni te hi a lawmawm
hle mai a. Hemi avanga ei tur nghei lova kan awm thei te hi a ropui ka ti a.

Pandemic hi international border lam atangin lo lut thei a ni a, inter-state lam atang
pawhin lo lut thei bawk a. Hmun hrang hrang atanga lo lut thei kha a ni a. Hri a darha kan
thih vak ai mahin ei tur nei lova tam avanga thi kan awm teuh lo te hi kan hotute tawngtaina
rah niin ka hria a. An inpekna rah Pathianin mal a sawm a ropui ka ti hle a ni. (DEPUTY
SPEAKER:Minute khat a la awm e.) Mizorama kan thalaite pawh hna thawk hlei thei lova
kan awm lain, Foreign leh India ram state hrang hrangah kan Mizo puite in hna an thawk a,
hri leng avangin an hnathawh chhunzawm thei lova lo haw tam tak an awm a. Heng lo haw
te hi MYC te, LESDE Department te in an eizawnna thin ni lo, eizawnna thar an hmuh
theihna tur atan Migrant Worker Decentralise Training kan pe thei leh zel te, khawtinah,
veng tinah migrant workers bikte inhlawhna tur kan siam sak thei te hi a lawmawm ka ti hle
a ni. Hlawh nei thin, hlawh nei lova lo hawte harsat zia te hrethiama kan hotute hmalakna
hi a ropui ka ti em em a ni. (Dy. SPEAKER: [ hun a tawp e.)

A tawpna tak tak atan chuan, Pu Deputy Speaker, kan hotute inpekna leh kan Chief
Minister-in phungbawm a siamthiamna te, a hmalakna kawnga Pathian ring chung leh
Council of Ministers ang pawha an thawhhona te, Health Department-a kan mithiamte mai
bakah khawtina NGO zawng zawngte, kan bial chhung theuha taskforce ten kan harsatna
enpuia kan tlawh kual thinna ah te, tute pawh hian Sorkar tan mai nilo, kan ram tan a ni tih
hriaa chan pawh huama Sorkar atanga local level thlenga kan tanrualna rah a ni tih ka hria
a. Thih leh dam kara kan awm chung pawha kan Sorkarin hmasawnna tam tak a thawk a ni
tih Governor speech ah hian a lan avangin Governor speech ah hian lawmthu hi ka sawi a
ni. Ka lawm e.

DEPUTY SPEAKER : Awle, tunah chuan member zahawm tak Pu
Lawmawma Tochhawng i lo sawm ang.

PU LAWMAWMA TOCHHAWNG : Pu Deputy Speaker, ka lawm e. Lawmthu
sawina tur hlira khat tih mai tur Governor thusawi vawiina kan sawiho hi a nuam ve hrim
hrim a. Hun tlem avanga ka tarlang vek theilo tur erawh hi chu a pawi ka ti hle a ni.

A hmasa berah chuan, remna leh muanna, Mizoram Peace Accord, 1986 hlutzia leh
hlawkzia te tarlan a ni hian Mizote hi hnam rinawm kan nih zia te, mahni thutiama dingnghet
tlat kan nih zia te a rawn tarlang a. Chumi paha hun harsa leh khirhah pawh rinawmna leh
thutiama kan din tlatna chuan malsawmna a rawn keng tel a, malsawmna vurin ka awm phah
a, hei hi chhunzawm zel tlak niin ka hria a ni. Lawmthu sawina tur kan Governor in a rawn
sawichhuak hi thil lawmawm tak niin ka hria.

Sawi tur tamtak zinga tlemte ka sawi duh chu, thawktu indaihlohna nasa tak leh hri
chhia a len vanglai pawha kan Police te hnathawh that leh inpekna nasa tak tarlan a ni hi a
awm ving veng hle in ka hria a. Nasa taka lawmthu sawina tur a niin ka hria a ni. Hun thim
leh khirh vanglai takin hmun thenkhata ramri buaina kan Police ten an hmachhawn dan hi
ram leh hnam tan hriatrenga, chhinchhiaha, an chin dan tha hi chhunzawm tlak niin a lang
a, kan tan a hlu ngawtin ka hria a ni.

Han sawi ta mai mai ila, hun hmasa deuh te kha chu ni selangin engtin tak awm ang
i maw aw tih palh a awl a ni. Nimahsela khang hun ngai lova tun kan hun tawn takah chuan,
kan Police te chetzia zawng zawng han thlir khan a lawmawm tak meuh meuh ani. Kan
Police te, kan administrators te leh kan Ministers te an fakawm hle in ka hria a, an
kaihhruaina hnuaiah khan fakawm takin heng harsatna te hi kan paltlang tih loh theih a ni
lova, he Governor speech-a a lo lang hi thil lawmawm tak a ni.

Tin, hmasawnna bulpui, inkalpawhna tha nei tura Sorkar hmalakna hi hun harsa leh
khirh, hun thim hnuaiah pawh a nasa hle mai a. ‘Thihna chhumpui zing karah pawh engtia
awm thei nge mihringah’ an lo tih ang deuh thil kan la nei thei zel hi chu a lawmawm hle a
ni. Chu zawhna chhanna chu, hruaitu fing awmna apiangah muanna leh hmasawnna a thleng
tih a dikna kan hmu niin ka hria. Hun harsa karah pawh ram tana rotling leh chhenfakawm
tur kan hotute’n an chhawp chhuah tarlan tur kan nei hi a va han lawmawm em tih loh rual
ani lo.

A dang lehah chuan, a tel lova kan awm theih loh, kan nunna bulpui zinga mi, tui
thianghlim hnianghnar zawk kan neih theihna tur atana Sorkar hmalakna tarlan a ni hi a
lawmawm takzet zetin ka hria a, vanneihthlak tak pawh a ni. A hming tepawh han tarlang
ila, kan Deputy Chief Minister zahawm tak hmalakna zarah ka bialah ngei pawh Solar Water
Pump hmangin hma kan la a, bial mipui te lawmin kut kan beng a ni.

Pu Deputy Speaker, a dang lehah chuan Covid-19 len lai pawha ei leh bar tlachham
lova kan awm kha thilmak a tlingin ka hria a. Engtin nge maw khatiang kha kan thlen theih
le tih mai tur a ni. Gas hnianghnarin kan nei te kha thil lawmawm a ni. (Dy. SPEAKER:
Minute 1 ila nei e.) Hei mah mah hripui karah a ni a, hmabak hmalakna a la awm thluah mai
ani a, eng emaw zawng chuan a va han hlimawm em a tih theih bawk a ni.

Hripui dona kawnga kan damdawi lam hnathawktute, volunteer ho inpekna te a
lawmawm thlawt a, mi 10 in nunna an chan a, kan state chhehvelah a za tel/sang tel
tehmeuha an thih laiin keini hi hetiang hi kan ni a, kan House Leader hova fim taka
ruahmanna an neih thin leh an kalpuina rah kan seng a ni a tih loh theih lova. Tunah Covid-
19 dona vaccine lak kalpui a ni leh ta te hi a thlamuanthlak hle a ni. Hripui karah pawh
‘Zirtir 12 zingah pakhat a awm ve ta lo’ tih ang deuh khan keini ho erawh kan la kim tham
mai te hi a lawmawm hle a ni.

Sawi loh theihloh pakhat ala awm a, chu chu Sports lama hma kan sawnna hi a ni.
Pu Deputy Speaker, a tawpna atan aw. Mizoram sorkar pawisa hmang tel mang lovin,
Central pawisa deuh chauh hmangin hmasawnna kan kalpui a, infiamna lam ruhrel lianpui
pui district hrang hranga kalpui a ni hi a mak tih loh rual a ni lova, a lawmawm tih loh theih
pawh a ni lo. Nakin lawka kan ram rorel turte NGO-a kan hruaitu turte Kohhran hruaitu ni
turte hma khua a engin a lang a, thil lawmawm tak a ni.

He kan Governor thusawi lawmawm takah hian Department dang tam takah pawh,
zirna kawngah-te, tin, ka tui ve na em em ar vulh leh artui tih lamah-te pawh kan sawi hman
ta lo a. Zirna lampang han sawite pawh a chakawm teh lul nen Agriculture lam thui tak sawi
tur a awmin ka hria. Nimahsela, hun in min daih lo a, tawk lo chungin Pu Dy. Speaker, tawk
mai teh se. Ka lawm e.

DEPUTY SPEAKER : Tunah chuan member zahawm tak Pu ZR Thiamsanga
ilo sawm ang u.

DR. ZR. THIAMSANGA : Pu Dy. Speaker, ka lawm e. Niminah kan Governor
zahawm tak in he House zahawm tak a address-naah khan a detail, a kimchang kha chu kan
MLA zahawm tak Pu C. Lalmuanpuia khan a rawn sawi tawh a. A rawn sawi zawng zawng
kha thu lawmawm tak vek mai a niin ka hria a. Vawiinah hian a vaia han sawite pawh hi a
chakawm a, amaherawhchu, hun a tlem em avangin kan sawi zo hman dawn lo a, chung
zingah tlem tlem ka rawn sawi chhuak ang a.

A hmasa berah chuan kan hriat angin Mizoram mai nilo, khawvelin Covid-19
avangin buaina nasa tak kan han tawk a, chutah chuan USA, khawvel ram changkang ber
berah pawh mi nuai 5 deuh thawin nunna an chan a, India ramah nuai 4 deuh thaw nunna
kan chan a. Kan thenawm state Assam-ah te pawh sang chuang an boral a, kan thenawm
hnai state te reuh te te pawh za chuang an boral a ni. Chutiang karah chuan kan Chief
Minister zahawm tak kan sorkar hmalakna avangte, NGO hrang hrang min tawiawmna
avang te, Village Level Task Force-te, Local Level Task Force-te leh kan Kohhran hruaitu
zawng zawngte hmalakna leh tawngtaina avangin, vawiin hian Mizoram-ah vanduai thlak
takin mi 10 boralte tih loh chu kan la him a ni.

India ram kan ngaihtuah a, mi tam tak, a doctor ngeite pawh, super specialists-te
pawh 300 chuang an boral a ni, legislators boral-te pawh an awm a ni India ramah.
Amaherawhchu, vawiinah hian heti khawpa kan thawh nasat, he sawrkar leh Mizoram mipui
zawng zawng leh Kohhran-te thawhrimna avangin vawiinah hetiang dinhmuna kan awm hi
engati nge lawm nachang kan la hriat loh le! Halleluiah pek tlak a ni dik tak chuan. He hun
khirh takah hian Pu Zoramthanga leh a kaihhruai sorkar hi Pathian-in hriak a thih a, he hun
khirh tak tawng tur hian, he hun khirh taka rorel tur hian Pathian-in a ruat chiah niin ka hria.
Chuvang chuan, kan CM-in, ‘development chu lo chawl rih rawh se, kan nun himna ber,
kan sa himna hi a pawimawh a ni’ a ti a, sum leh pai harsa chung chung pawha theih ang
angin hma a rawn la a ni. Nichina kan ngaihthlak kan Governor sawi ang khan, India ram
state zingah pawh vei tlem ber, thi tlem ber kan ni a rawn tih kha a dik chiah a ni. Khawvel
pum huap pawhin he Covid donaah hi chuan tu dem mah kan hlawhin ka ring lo.

NLUP, SEDP te kha Nuai 3 in ti a enga tinge in la tih loh min han ti a. Kan hria a,
Budget Session nikum March ni 4 velah khan kan zo in ka hria a, chumi hnuah, March 22"
ah National Lockdown kan han ti a, Mizoram phei chu kan ti hmasa leh zawk a ni. SEDP
Board pawh siam a ni a, ruhrel-te pawh an siam a, a pawisa pawh heta an rawn sawi ang
khan dah a ni. SEDP chu project base-a tih tur anih avangin central-ah tunge zuk kal thei
lockdown a ni a, tunge project zuk buaipui thei? Chuvang chuan, kan hmaa sorkar-te pawh
khan boruak tha tak karah pawh kum 3 hnuah khan kan tan thei chauh a ni.

Agriculture lamah pawh nichin khan miretheite tan an ti a, lockdown chhungah pawh
vegetable supply chain-te tiin, thlai thar thawh zawng zawngte kha Mizofed through-in
miretheite hnenah harsa loin an lo hralh a ni. Tiang chuan lockdown kan nei a, Assam nen
border buaina namen lo a chhuak a, engtin nge Mizo-te hi riltamin kan thi mai ang a, kan
tih laiin, he sorkar chak tak leh kan CM, Supply Minister leh Minister dangte hmalaknain
thla 3 chhung buhfai eitur kan lo nei der mai, Pu Dy. Speaker, A va ropui em! Engtin nge
an lo thawh kha kha? Anmahni finna a ni lo, Pathian-in a tanpui a ni, a thlawnin kan la sem
leh nghal tam tak kha BPL tan. Chuvang chuan khatiang boruak hrehawm tak, harsa tak
karah pawh gas kan hnianghnar a, buhfai kan hnianghnar a chutiang chuan sawi tur tam tak
aawm a ni.

Nichinah khan kan sawi tawh a, tui in tur thianghlim chungchangah pawh han
sawibelh ka duh chu, JJM hnuaiah Lunglei lampang chauh kha emaw ka ti a, ka bialah pawh
Hnahlan-ah trial run te an han ti a, tui a rawn haw chur chur tawh mai a ni. Kan kawngte hi
ngaihtuah i la, Champhai tunhma darkar 12 kal thin kha tunah chuan darkar 6 lekah kan
thleng tawh a sin! A mak a ni ti rawh u.

Covid boruak karah pawh development hi hetiang hian kan sorkar hian a lo thawk a,
chu chu kan hriat a pawimawh. Tunah chuan han kal mah i la, tun hmaa kawng laka kan
tanna chhan chu diak leh motor tlu vel avang khan a ni a, tunah erawh chuan kawng sial
avangin kan tang thin a ni. Chu chu a ni. Chuvang chuan, Pu Dy. Speaker, he sawrkar hian

he Covid boruak hrehawm tak, harsa tak karah pawh hian kan ram leh hnam tan theihtawp
a chhuah a ni tih hi ka sawi duh a ni. A lawmawm hle a, Governor rawn sawi kha a dik vek
hian ka hria a ni.

Chutiang chuan department hrang hrangah AH & Vety-ah te pawh Swine flue, PRRS
leh ran hri dang te pawh a awm tawh lo, ran i vulh chur chur tawh ang aw. Chu chu a ni,
hma kan sawnna. Agriculture, leh Horticulture-te pawh kha a tuiawm khawp mai a, ka bial
chhung Selam-ah te Ngur-ah te, Ngaizawl-ah te pawh Alu khi a tha lutuk a, hmanah pawh
memberte ka rawn sem tawh kha. Mahse Covid avangin a chi kan nei thei lo a, nei phei i la
chu intodelh khawp turin khilai area leh Mizo tan pawh tam tak kan rawn supply thei tih hi
a chiang hle a ni. Chuvang chuan Agriculture leh Horticulture lam te pawhin hma nasa takin
an la a ni, hetiang boruak karah pawh.

Tichuan, Pu Dy. Speaker, hun a tlem si a, Health Department hi tlem tal han tarlan
ka duh bawk a. He Covid donaah hian kan CM leh Health Minister te an fakawm thlawtin
ka hria, tlaivar thak thakin, a chang phei chuan dar 4 ah te file an khawih a nih chu! Khatiang
khan ram kha kan mangang a ni, dik tak chuan. Zoram a mangang a, Covid case kan neih
phei kha chuan kan mangang lehzual a, PPE chungchangahte pawh kan mangang a nih kha.
Chutiang karah chuan theihtawp an chhuah a. Tin, khatiang Covid boruak karah pawh tunah
hian sub-centre 64 upgrade te, Urban Primary Centre te Health & Wellness Centre-a kan
han upgrade te, Siaha District Hospital tha tak khum 100 awmna kan han sa zo te, Lawngtlai
khum 50 te, PHC leh sub-centre tam tak tun covid boruak karah pawh kan la sa thei anih
chu! A ropui a ni.

Vaccine chungchangah pawh hian Ni 16.01.2021 ah khan India ramah lak tan a ni a,
Mizoram ah pawh 16.01.2021 ah tho he vaccine kan la tan thei hi a lawmawm khawp mai.
Health Department hmalakna hi a ropui a ni. Tunah hian healthcare workers 11,343 in first
dose an la tawh a, 3,490 in second dose an la tawh bawk a ni. Tin, kan frontline workers,
police leh midangah 5,937 in an la tawh bawk a. March thla chhung hian harsatna em em a
awmloh chuan pek zawhtheih kam in beisei a ni. Amaherawhchu, kan in pe zo thei ngei ang
em tih chu ka sawi thei lova, harsatna erawh chu a awm ve thei a ni.

Chutiang chuan heng buaina karah pawh Health Department hian hna hi nasa takin
a lo thawk a ni tih kha ka han sawi duh a ni, Pu Deputy Speaker. Ka lawm e.

DEPUTY SPEAKER : Tunah chuan Member zahawm tak Pu C.
Lalsawivunga i lo sawm ang u.

PU C. LALSAWIVUNGA : Ka lawm e, Pu Dy. Speaker. Ka hmaa mi khan minute
13 hun a hmang a, khami zat lo deuh hlek kha kei pawh hmang turah ka inngai a, minute
hnih vel chuan ani ai chuan ka hmang rei lo deuh mai thei. Pu Deputy Speaker, ka lawm e.

Niminah Governor zahawm takin address min rawn pe a, chu chu vawiinah hian kan
sawi zui a ni a. Governor speech pumpui hi a mal te tea han chip pawh a chakawm viau a,
amaherawhchu hun a awm lova. A tlangpui in point 37 atang khan ka phak tawk a ka han
zir atang chuan kan State dinhmun hi a la ngaihtuahawm hlein ka hria a. A chhan chu Central
atang vekin thil engkim hmasawnna leh ei leh bar te, hriselna leh healthcare thleng hian khu
lam atanga pek vek hi kan la ni a. Keimahni State chhungah hetiang hi kan ti a, hetiang zat
hi kan hmu a, hetiang zat hi kan thawkchhuak a tih hi Governor hian sawi tur pakhatmah a
hre lo a ni. Chuvang chuan lu lianpui nei, kal thei silo kan ni hian ka hria a ni. Chuvang
chuan in enlet na tur hi kan ngah hle hian ka hria a.

Tin, helai a bu chhung ah hian, Mizoram chu ram ralmuang a nih thu a rawn tarlang
a, a lawmawm khawp mai a, he kan ralmuanna hi kan vawn nun zel pawh a pawimawh a ni.
Hetih mek lai hian ramri ah erawh chuan an ralti em em a, an mangang a ni. Ramria buaina
a lo chhuahin mipuiin kut an tuar hmasa a, mipuiin tha an thawh a, theihtawp an chhuah a.
Chumi hnuah sorkar a che ve chauh thin; chu chu zep rual a ni lo. Tun tum thil thlengah
pawh mipuiin hma an tawn hnu fe ah kan sorkar chuan chet a la ve chauh a nih kha. Chuvang
in hengah te pawh hian kan in enlet a tulin ka ring.

Tin, Pu Deputy Speaker, Kan Governor speech-ah hian Mizoram State Flagship
Programme SEDP chungchang kan hmu bawk a. Hetah pawh hian Department hrang hrang
hnenah 82.45 crores semchhuah a nih thu kan hmu a. Hetih lai mek hian mipuiin min
beiseina chu kan thutiam, ‘cheng nuai 3 in dawng vek dawn, NLUP dawng tawh zawng
zawng pawhin’ tih kha mipuiin min beiseina a ni a. He kan Governor speech-ah hian
pakhatmah tarlan a awm lo hi a pawiin ka hria a. Hengte pawh hi in enlet na atan hmang ila
a tha khawp mai.

Tin, Agriculture lam te pawh han thlir let ila. Theihtawp chhuahin sorkarin hma a la
a, leilet siam a nih theihna turin khawl leh hmanruate pawh nasa takin Minister te remhriatna
in pek an ni. Kan ramah buh thar theihna tur hmun tam tak a awm a, amaherawhchu,
keimahni intodelhna tur hian hmalak tur tam tak a la awm a. Kan la intodelh lo a ni tih hi
phat rual a ni lo. Kan Governor speech-ah pawh hian agriculture hi kan economy innghahna
bulpui a ni, a tih ang chiah hian he thudik hi ti hlawhtling turin sorkar hian hma a lak a
pawimawh in ka hria a.

Tin, Pu Deputy Speaker, saah pawh kan la intodelh lo a, sanghaah pawh kan la
intodelh lo a, phai atanga lak luh vek a la ni bawk a ni. Food & Civil Supplies chungchangah
pawh Central ngilneihna leh thatna zarzoin a thlawna buhfai sem te Mizoram-ah kalpui theih
a lo ni a, tichuan, vawiin thleng hian vai buhfai kan la ring a ni. Thla 3 chhung ei kan khawl
avanga kan lawm em em te kha lawmna tur a ni dawn emaw ni aw ka ti. Mi thla-ah te an
inkapkai tawh a, chutih laiin thla 3 ei buhfai chhekkhawl avang a lawm ringawt kha kei chu
ka ngaihdan a ni miah lo mai a. Chuvangin, heti zawng hian tan i la thar ang u hmiang tih

kha ka rawn sawi duh zawk chu a ni. Khata tang chiah khan harhthar ila, tan i la thar ang u
tih kha ka rawn ngen duh leh ka sawiduh chu a ni.

Chuvangin, Pu Deputy Speaker, sawi tur tam tak a awm a. Mahse sawina hun a awm
tawh si lo a. tikhan ka duh tawk mai ang a. Tui chungchang ah pawh Aizawl khawpui ah tui
tlakchhamna a nasa a tunlai ah, kar hnih danah tui pawh a haw hleithei lo. Chutiang chu kan
dinhmun a ni a. Chuvang chuan hengah te pawh hian nasa taka hmalakna kan lawm rual
hian hmalak leh zelna tur kawng hi a la thui a ni, tih Pu Deputy Speaker, ka rawn sawi duh
anie. Kalawm e.

DEPUTY SPEAKER : Tunah chuan Member zahawm tak, Pu Lalrintluanga
Sailo i lo sawm ang u.

PU LALRINTLUANGA SAILO: Pu Deputy Speaker, nimin lama kan Governor
zahawm tak thusawi vawiinah Lawmthu Sawina Motion sawina hun min pek avangin ka
lawm e.

Pu Dy. Speaker, kan hmuh leh kan hriat angin, Covid-19-in khawvel pumpui min
chiahpiah a. Member tam takin an sawi tawh ang khan chu hrileng lakah chuan khawvel
sorkar lian leh te te pawhin development an sawi theih loh laia hetiang ang point 37 ngawt
mai kan Governor in he Pu Zoramthanga sorkar hmalakna vawiinah tarlan a ni hi lawmawm
hle in ka hria a. Chumiin a tarlan chian em em lo lang ta a chu, hripui leng karah pawh kan
hoptupa hi Leader tha a ni tih a tarlang hle in ka hria a. Political vision, hmathlir fel tak nei,
tute emaw leader anga issue base a kal ve mai mai ngai lo he sorkar hian a nei a ni tih a
tarlang hle in ka hria a. Chuta a taka a lo lan na chu hei he sorkar a lo din hnuah Mizoramah
inthlanna chi hrang hrang kan lo hmachhawn leh ta kha a ni a. MP kan inthlang a, chumi
hnuah V/C, L/C zawng zawng te, MDC te, tin AMC te. Khangah khan hripui kara he sorkar
Pu Zoramthanga kaihhruai hmalakna mipuiin min pawmpui a ni tih hi chakna min pekah
hian a lang chiang hle in ka hria a.

Chuvang chuan vawiinah hian a hmalakna zawng zawng hi a lawmawm a ni tih ka
sawi duh a. A chhan chu, nichina ka sawi tawh ang khan khawvel sorkar ropui tak tak ten
development an sawi lo. Member zahawm tak tak ten an sawi ang khan, survival (din
khawchhuahna) chiah an ngaihtuah tawh laia a hetiang khawpa hmasawnna kawng min
kawhhmuh tur nei a, Governor zahawm takin a thusawia point ropui tak tak a tarlang hi a
lawmawm hle in ka hria a. Chuvang chuan, he Covid-19 kan hmachhawnna chungchanga
Governor thusawi point 5-naah chiang takin a lo lang a, ‘Hriselna lamah sorkar chuan tan a
la nasa a, chuvangin Covid 19 hri kai leh thihpui pawh kan tlem a ni’ a tih maiah pawh hian
lawm hle in ka hria a. Sorkar hmasa lam te kan thlir a leh lamah chuan zu zuar chungin,
harhfim mang lo khan he Covid hi han hmachhawn ta ila eng zat tak hi in phum liam ang i
maw tih te min ngaihtuah tir a ni. Chuvang chuan, vawiinah hian lawmthu sawi loh rual niin
ka hre lo a.

Tin, chutih rual chuan Healthcare Scheme sorkar hmasa in a lo thihpui thak tawh
pawh a thusawi point 15 naah khan chiang takin a lo lang a. Khatah khan mi 1,12,427 ngawt
mai Health Care Scheme beisei in register te zingah mi 19,591 te an dilna tihhlawhtlin sakin
nuai 5,610 lakh ngawt mai sum leh paiin kan lo tanpui tawh a ni tih te a rawn tarlang a, a
lawmawm hle in ka hria a. Keini bial tan phei chuan a lawmawm leh zual a ni. Chutiang chu
kan dinhmun a nih mek lai hian vawiinah hian lawmna chang hre lo kan tam deuh hlek in
ka hria a. Lawm te lawmpui a, tap te tahpui turin kan Bible in min ngen a ni tih te pawh in
hriatnawn tir leh ila tha in ka hria a.

Tin, ram leh hnam himna atana kan Governor thusawi point 8§ naah khan ram
ralmuang kan nih thu a tarlang a. Chuta kan lawm rual chiah chuan a dawt a lo kal kha ropui
ka ti. Mizoram in tui let hnua a la tawn ngai miah loh heng Thinghlun, Vairengte, Saihapui
V, Phaisen leh Bairabi-ah te a rualin harsatna kan State thenawm ten min siam a. Chutah
chuan member ten an sawi kan ngaihsak tawk lo a niang tih kha kei chu ka pawm lo a. A
chhan chu, he Pu Zoramthanga kaihhruai hian harsatna kan tawh zan khan keini MLA te leh
Minister te pawh tlaivar in ramri kan pan a ni. Ministry lo ding tawhah khan tumah in
khatiang khan hma an la la ngai lo a ni. Thih ngam lu pu in vawiinni a House chhunga
member zahawm tak tak te leh kan Minister ten tan kan la tak zet a ni tih kha ka sawi duh a
ni. Khawiah nge khatih lai khan i veilama mite kha an awm tih hi ka zawt duh bawk a ni.
Chuvang chuan, ramri hmun 4 hmun 5 a ruala a harsatna kan pawhin hetiang khawpa
hmasawnna hi a la awm ngai lo. Chumi karah chuan hripui karah pawh eng nge kan dinhmun
a lang chiangin ka hria a. Chuvang chuan kan la tawn ngai loh a ni tih te pawh hi kan hriat
a tha in ka hria a.

Pu Dy. Speaker, sawi tur a tam a hripui karah vek. Zirna chungchangah ni sela,
zirtirtu khati zat kan la mai nilovin, sorkar hmasain alo hlamchhiah tawh, alo ban tawh Hindi
teacher te pawh khati zat kan la.

Chutiang zelin Sports & Youth Services lamah te pawh ‘A zual zel nitinin’ tih hla
kan sak ang deuh kha niin ka hria a, vawiin ni ah hian namen lovin kum 10 chhung sorkar
nen pawh han tehkhin ta ila, kum khat lek chhunga Sports & Youth Services lama kan
hmalakna hi a ropui hle in ka hria a ni.

Chuvang chuan hei, Food & Civil Supplies-ah pawh, nichina member ten an sawi
ang khan, hripui karah boruak ralmuang pangaia sorkar kal tawh ten an tih theih loh kha,
vawiin ah nghei lo leh tlachham lo mai nilo, thenkhat ten thla thum ei kan chhek khawl e an
ti a. Khatih laia an support ministry ding kha ka ngaihtuah thin a, tun nen hian tehkhin chi a
nilo. Chutiang khawp chuan he sorkar hian hma a la a, mipuite a thlamuan a ni tih kha ka
sawi duh a.

Chutiang zelin National Livestock Mission chungchangah pawh, hei kan hmu a, kel
tha chite a lo lang chho zel a, sa tuihnai te pawh kan dawng zel dawn niin a lang a, vawk chi

tha mang lo lakluh ngawt te ai kha chuan a ropui dawn awm mang e aw tih te pawh
ngaihtuahna, keini thingtlang lam bialtu tan chuan min pe a ni tih te pawh ka sawi duh a.

A tawp ber atan electricity chungchang hi. Ka bialah chuan eng kan hmu ngai mang
lo a ni, nichina i veilama mite lawmna chang hre mang lo, an hunlai ti ila an support ministry
din lai ka ngaihtuah thin a, ka bial fan apiang hian Tlawng lui kamah khuan a awm a, kum
7 chhunga 1 megawatt thar chhuak kha a ni a, chuvangin an thil tih tawh te an hrelo chiang
awm mang e aw, tih te min ngaihtuah tir a. Keini thingtlang bialte pawh hripui karah hian
eng kan tlachham ta lo te hi he Governor’s Speech atang hian lawm thu sawi tur tam tak kan
va nei em tiin, he Governor thusawi hi a thlawp zawngin kan sawi a ni e. Ka lawm e.

DEPUTY SPEAKER : Member zahawm tak Pu H. Biakzaua ilo sawm ang u.

PU H. BIAKZAUA : Pu Deputy Speaker, ka lawm e. Hun dik taka hman
theih a nilo deuh hlek zel a, keipawh min pek belh ka han beisei hmasa a. Pu Deputy
Speaker, kan Governor thusawi atanga lawmthu sawi tur hi a tam hle in ka hria a.

A hmasa berah chuan Mizoram Peace Accord 1986 anga Mizoram remna leh
muanna rama vawiin thlenga a awm hi Governor pawhin lawmawm a ti hle niin ka hria a,
thil ropui tak niin ka hria a. Tin, kan hriat angin Covid-19 hrileng karah development hna a
thawh theih dawn loh emaw kan ti a, chutiang laiin point 37 lai mai kan Governor in sawrkar
hmalaknate a rawn tarlang hi a ropui hle in ka hria a, SEDP flagship programme kan neih
atang pawhin 82.45 crores lai mai hman theih a han ni hi, hlawh pawh kan la thei dawnlo
emaw tia hrilengin min tlakbuak avangin harsatna namen lo kan tawng dawn emaw kan tih
lain, hetiang financial management kan Chief Minister zahawmtak Pu Zoramthanga hian a
thiam hle a nih ka ring a, development thawh theih loh tura kan ngaih lai pawhin
development tam tak kan han thawk thei te leh, NEC sum kan hmanna chungchangah pawh
North East State dangte aiin kan tih that thute a rawn lang a. NLCPR leh NECIT atanga kan
sum hmuh leh hman dan te North East ah hian alo tha thawkhat hle a ni tih te Governor in a
rawn sawi lang a. Tin, sustainable development goals UN pawhin a ngaih pawimawh,
economic growth, social inclusion leh environment chungchangah pawh a ti tha kan ni a,
Mizoram hi 6-na lai kan han ni thei te hi a lawmawm takzetin ka hria a.

Tin, Agriculture chungchangah hian theihtawpin Covid-19 hrileng avangin
hnathawk tute’n hna thawk thei lo a, hnathawktu tam tak an haw avangin kan Chief Minister
leh kan Agriculture Minister zahawm tak ten khawl hmangin power tiller leh tractor
engemaw zat pe chhuakin lei te pawh an let a, a thlawnin mi tam tak hna thawh sak an ni a,
chutiang avang chuan tunah hian leilet buh thar te pawh kan nei dawn lo emaw kan tih laiin
kan neih phah teuh a ni. Tin, oil palm te pawh nasa zawka chin alo ni a, road & bridge leh
building lamah hian nasa takin hmalakna alang niin ka hre bawk a, hengah hian asset kan
nei chho mek zel a, Lengpui Airport pawh tunah hian thuam that a ni a, hmuh a nuam tawh
em em a ni.

Tin, power generation chungchangah pawh kan sorkar-in nasa takin hma a la a, a bik
takin chhimlam Lawngtlai leh Siaha lam line te pawh a tha chho ta a, a lawmawm khawp
mai. Tin, JJM atang hian In tinah tui connection tap siam vek tur a ni tih te a awm a, chutiang
atang chuan ka bial khaw 2-ah pawh In tinah tui herhawna an nei tawh a ni. Chutiang chuan
hmun hrang hrangah mahni Ina tui herh haw theih mai tura hmalak a ni tan ta a, a lawmawm
ka ti khawp mai.

Tin, essential commodities-ah buai lovin covid-19 hri len chhungin kan sorkar chak
tak hian hma a la a, tunah pawh fura eiturte supply department lamin thingtlangah an thiar
mek a, furah kawng a that loh thin avangin thingtlangah go-down engemaw zatah buhfai
thiar mek a ni a. Tin, LPG pawh tlachham lovin kan awm a, oil depot hi Bairabi-ah lian

zawka siam tumna te alo lang ta bawk a, hengte pawh hi thil thar a ni a, a lawmawm hle in
ka hria.

Tin, Health Department-ah hian Covid hrileng chungchanga kan thawh dan te a tha
thawkhat hle a. Tin, Health & Wellness Centre thingtlang Sub-Centre ah B. Sc Nursing
engemaw zat dah theihna tur policy thar alo awm a, chumi atang chuan tunah pawh
engemaw zat dah a ni tawh a, mithiam zawkte thingtlang Health Sub-Centre-a dahbelh a ni
zel tur hi a lawmawm hle in ka hria a ni.

Tin, Education-ah hian district thar pathum kan neih Saitual, Khawzawl leh
Hnahthial-ah te pawh fel takin Shamagra Shiksha DPO Office function tir a ni a, a
lawmawm hle in ka hria a.

Tin, Higher Secondary School pali hawn thar a ni a, chungah chuan ka bial lam te
pawh an lang ve nghe nghe a ni. Tin, midday meal hrileng karah tluang takin kan kalpui
chho leh thei dawn niin a lang a, a lawmawm khawp mai. Tin, Higher & Technical
Education-ah hian RUSA hnuaiah college engemaw zat chu model degree college-ah
hlankai a ni a, hei hi thil thar, thil lawmawm tak niin ka hre bawk a ni.

Tin, sports infrastructure lamah hian, kan Chief Minister leh kan Sports Minister-te
hmalakna a lo lang mek a, India rama la awm ngailo leh state danga an tih miah loh Sports
Department industry anga kalpui Mizoramah a lo nite pawh hi thil thar a ni a. Tin, PMJVK,
Ministry of Tribal Minority Affairs hnuai ah cheng nuai 2,20,873 project approved a ni a,
hetiang reng renga sports infrastructure awm tur hi leilung piantirha ta Mizoram hian kan
neih vawikhatna a niin ka hria a, lawmawm Kka ti takzet a ni.

Pu Speaker, Excise & Narcotic Department-ah hian, kan hriat angin MNF sorkar kal
laiina a thil tih fuh ber te zinga pakhat nia ka hriat chu, Total Prohibition Act sorkarin a
kalpui hi a ni. Sawi tawh angin kan thalaite, kan ram, kan sakhua leh kan society kalphung
nena inmila zu khapna kan kalpui hi, kan sorkar thil tih hi a tha hlein ka hre bawk a. Chu



70

chu Governor pawh hian a rawn tarlang hi a lawmawm hle in ka hria a. Tlawmngai pawl leh
kohhran-te nen kan thawk ho thei vek leh nghal a, a lawmawm tak zetin ka hria a ni.

Tin, Taxation Department-ah hian, revenue hi a tlakhniam palh a hlauvhawm avangin
data collect centre old Vairengte-ah taxation department-in a buatsaih hi a hlawk hle in ka
hria a, lawmawm ka ti takzet a ni. Ka lawm e.

SPEAKER : Tunge sawi leh ang, Group Leader te kan sawm tawh
mai dawn em ni, Member 20 leh tihin an sawi tawh bawk a? Minister zahawm tak Dr. R.
Lalthangliana ilo sawm ang.

DR. R. LALTHANGLIANA, MINISTER: Pu Speaker, ka lawm e. Keini lam hi
kan sawi zen zen lova, amaherawhchu, vawiin chu, tawngka a ka sawi ang deuhhlek khan
in sum a harsa ka ti deuh hlek a, loh theih loh in lawmthu sawina remchang motion a lo ni
bawk a.

Covid hian nasa takin khawvel ram ropui ber berte pawh a tlawm rawih rawih a,
health facility nei tha a piang mai hi an tlawm nasa emaw tih tur khawpin kan hmachhawn
kha ani a. Hei, kum khat dawn a lo ni ta a, chutih karah chuan kan Governor-in a rawn tarlan
ang deuh hian kan rama kan thawhhona ropui tak mai, kan Chief Minister zahawm tak ina
hneh tak mai a min kaihhruaina, engkim mai hrethiama sum leh paiah pawh harsatna tam
tak kan tawhna kar-ah pawh kan himna ngai pawimawha hma min lak puina zawng zawng
leh a kaihhruaina hnuaia vawiin kan dinhmun hi a ropui ka ti a, a sawi loh theih Ioh in ka
hria a.

Kan hre vek a, hei tunhnai ah pawh inthlan neuh neuh kan han nei a, Covid hrileng
kara inthlan han neih chu a huphurhawm khawp mai a, nikum ah ram pum huap V/C kan
inthlang a, Local Council kan inthlang a, Lai District Council kan inthlang leh a. Tin, tunhnai
mai kar kal ta ah AMC inthlan, kan Aizawl khawpui ngat phei chu Covid hluarna ber mai
50% aia tam Covid kai Mizoram pumpuia kan neihna hmunah him takin Pathian hruainaa
kan inthlang thei hi ropui ka ti em em a, sawi loh theih loh a niin ka hria a ni.

Hei khawvel ang pawhin han thlir ila, tunah hian Covid kai hrim hrim hi nuai 1,112
zet an lo ni ta a, tin, thi pawh hi nuai 30 dawn an lo tling ta der mai a, kan India ram pawh
bang bik lo in nuai 110 zet in kan kai a. Chutih mek lai chuan hmarchhak state ah ngat phei
chuan kan vannei filawr lak a, mi 2,300 chuangin nunna an chan tawh a, Assam ah phei
chuan 1091 tukin zing thlengin, nunna an chan tawh a. Tin, Tripura ah mi 388-in nunna
chanin Manipur 373 niin a dawt a, Meghalaya ram thianghlim tak kan tihah pawh 148 nunna
chan an awm a ni. Tin, Sikkim hi India ramah state te pawl a ni a, Mizoram zat ve emaw lek
hi population pawh an nih lain, vei hi 6,000 zet an awm a, thi 135 an awm tawh a. Chutih
lai mekin nikum October velah chuan Ministry lam in nasa takin warning min rawn pe a,
December thlaah chuan Mizoram hi 5,000 aiin an tlem dawn lo hrim hrim an ti a, nasa takin

kan CM ho in, department zawng zawng kan Chief Secretary in min khai bawk a, Task
Force, NGO leh mipui mi mir zawng zawng, Volunteer te nen lam thawhhona Pathian in
mal a sawm a, tunah hian mi 10 chiahin nunna hlu tak an chan a, chutah pawh heng nunna
hlu tak kan chante hi natna benvawn nei, khatiang Covid kai lo mahsela thihpui tur anga
ngaih deuh vek te an ni.

Hengah hian kan Minister zawng zawngte, MLA, Opposition te, tin, party ah pawh
tumah bang bik lovin kan tel khawm vek a, theihtawp chhuah a kan tan lakna, ram mipui
zawng zawng tangrual leh tawngtaina rah kan han dawng hi a ropui em em in ka hria a.
Chuvang chuan kan recovery pawh hi tun dinhmun ah pawh a sang ta khawp mai a, 99.22%
hial a lo ni a. India ramah a ti tha ber ni hian min rawn sawi thin a, an tehfung erawh chu ka
hre lova, in ti tha hle a ni min ti a. Tin, dik tak chuan September-ah kha chuan a lungawi
thlak loh khawp mai a, thla hnih chhung (April leh May) ah pakhat mah positive kan nei
lova, June ah 159 ah kan lo kai chho a, September ah 1006 kan ni ta daih mai a. Chumi hnu
ah November hi kan san ber thla, 1089 vei kan awm kha ani a. December, kan tam em em
tur thla ah khan Pathianin min hum a, 369 chauh kan ni ta a, January ah phei chuan 156 niin
vawiin Ni 24 ah hian mi 41 chauh kan ni ta a. Heng zawng zawng hi a ropui a, Pathiam
humna kan chang a ni tih hi ka sawi duh a. Chuvang chuan vawiin Motion of Thanks ah
hian a sawi ngaiin ka ring deuh a.

Hei, World Health Organization phei chuan Global Pandemic (khawvel pumpui
huapa hripui leng) tiin a puang tawh a. Europe leh a bik in khawthlang lampang ah phei
chuan nasa takin an tuar mek a. Chutih lai chuan USA leh Europe bak ah hian khawvel ram
thenkhat, Brazil, Russia, UK, Italy leh Europe ah ngat phei chuan an kai nasa hle tawh a,
nitin hluar lam an pan mek a ni. Pathian in min hum nasa em em a, Delhi sorkar phei chuan
vawiin khan order a tichhuak a, Delhi-a lut tur heng state panga- Maharastra, Kerela,
Chhatisgarh, Madhya Pradesh leh Punjab te ngat phei chu Covid test report negative neilo
chu luh theihloh tih khawpin order a chhuah ve leh ta a. Chutiang ang chu state tam tak a
nih laiin Pathian hian min hum takzet a ni tih hi ka sawi duh a.

Tin, chumi piahlamah hei, inkhawmte, zirna in te leh kan economy pawh min khawih
rei tawh em em mai a, heng kawngah te pawh nasa takin hmasawnna kan han hmu hi a ropui
ka ti a, a sawi loh theih loh in ka hria a ni. Heng zawng zawnga kan thawhhona hi a ropui a,
kan CM kaihhruai sorkar hian Pathian malsawmna hetiang boruak hlimawm tak mai kan
tawng hi vawiina Motion of Thanks sawi ni hian han sawi chi niin ka hria a.

Tin, chutih rual chuan, Pu Speaker, hei Covid karah theihtawp chhuahin nangmah
ngei pawhin ngai pawimawh em emin khawchhak lampang kan in sumdawn tawn theihna
tur boruak a tha lo deuh tan tih kan hria a, Indo-Myanmar side ah boruak kawl eng ang tur
chiin min han tlawhpuiin kan in biak thin ang khan a lawmawm ka ti khawp mai a. Tin,
hmalakna te pawh tunah hian chak tak a kalpui thei turin Governor speech ah khan ziak lang
vek lo mahse kan nei vek a ni tih kha ka sawi duh a.

Tin, kan Healthcare chungchangah hian, enrollment hi critical in a sang chho ta
dawrh mai a, 50,000 vel ni thin kha hman nia CM hoa kan meeting-ah chuan nuai chuang
zet mai kan han ni te hi a ropui a, chhungkaw khat tan cheng nuai hnih kumkhat chhung
atan Mizoram State Healthcare kaltlanga kan han ti thei tur te hi a ropui ka ti em em mai a.
Tin, kan Member zahawm tak tak te’n Sub-Centre leh PHC te tunhma ang lo tak maia Health
& Wellness awpna hnuaiah thla 6 chhung training, doctor tenau an ni ringawt mai tih
khawpa ruahmanna siama an han awp thei turte hi a ropui a. Tin, Zemabawk Cancer Hospital
hi Pu Speaker, kan sawi lawk duh a chu tunah hian kan buai viau mai a, kan khawl hmasa
saw kum 30 deuhthaw function tawhlo tluk a ni a, kan Chief Minister-in min hrethiam em
em a, tunah hian Cancer khawl tha tak mai modern machine kan han dah thei ta a, thla 2 hnu
velah chuan kan function thei turah kan beisei a, vaibelchhe 14 lai a lo ni a. Tin, Trauma
Centre hi district tinah kan han nei deuh vek dawn a, Hei hi kan neih chiah phei chuan
Healthcare-ah hian nasa takin hmasawnna kan hmuh theih kan beisei a. Tin, kan Cancer
Super-speciality Hospital, crore 500 chuang vela kan sak turte pawh boruak tha tak karah a
kal tluang thei a.

Tin, Higher & Technical Education-ah hian Pu Speaker, kam hnih/khat lek ka sawi
duh chu, hun rei tak eng emaw kan mu-tan thin kha tunah hian progress a tha ta viau mai a.
MZU Southern Campus kan neih turte pawh a hmunhmate Revenue lam nen kan han tifel
thei thawkhatte hi a lawmawm ka ti a.

Chuvang chuan, Governor speech-ah hian point pawimawh zawng zawng a lang kim
thei vek lo naa, Covid hian nasa takin harsatna min siamna karah vawiina hetiang dinhmun
kan thleng thei hrim hrim hi a ropui ka ti khawp mai. Pu Speaker, ka lawm e.

SPEAKER : Pu C. Ngunlianchunga, Member zahawm tak i lo
sawm ang.

PU C. NGUNLIANCHUNGA: Pu Speaker, ka lawm e. A hmasa berin tun tum kan
Speaker hnenah lawmthu sawi a pawimawhin ka hria a. Dawhkanah microphone thar kan
han nei hi a lawmawm khawp mai, ka ban phar hmu har deuh thin mah la, ka lawm tho a
nia. (SPEAKER: House Leader chan Department tih anih kha...)

Nimina kan Governor zahawm tak Lawmthu sawina kan han ngaithla a. Helai ka
hriat dan hi a fuh tawk lo em aw ka ti a, a lawmthu sawinaah khan keini Congress lam tan
hian a lawmawm hlei hleiin ka hria a, Congress hmalakna deuh vek kha sawi a ni a. Tin, ka
hriatthiam loh chu, Pu Speaker, phek 2-na 3-naa SEDP chungchang kha. Kan Budget Speech
(19.2.2020)-a kan Chief Minister, Finance Minister ni bawk speech-ah khan SEDP-ah crore
513 dah tura ruahman a nih thu kan hmu a. Tichuan, Governor speech-ah hian 2020-2021
atan nuai 148 dah a nih thu leh chumi atang chuan Covid avangin 15% kha cut a lo ni a,
Nuai 125,80,000 atangin nuai 82,45,000 kha department hrang hrangah pek a nih thu tarlan

a ni a. Budget Speech leh kan budget-a SEDP nuai 513 kha recast a ni ta em ni tih lai kha
Pu Speaker, ka hrethiam lo deuh hlek a.

Tin, helaia kan sawinaah a bikin Covid chungchangah kan sorkar a tang hle a, a
lawmawm kan ti a. Chutihrual chuan kan Governor thusawiah leh he laia Member zahawm
tak taktena kan han sawi khan, Covid kan donaa thawh hlawk ber mai nia keiina ka hriat ve
chu kohhrante leh kan NGO-te an ni. Kan police force-te pawh an nih rualin a nihna takah
chuan veng khata duty-a han chhuakte kha police force 2/3 an awm laiin kan NGO-te, kan
Local Task Force-te khan zan tlaivarin min buaipui a, hma min laksak a ni. NGO-te nen
thawhhona a ropui ka ti a, Zoram mipuite hian Covid chungchangah hian kan NGO-te
hnenah lawmthu sawi tur kan ngah hlein ka hria a. Tin, chuti rual chuan kan Chief Minister
emaw, kan Minister-te tawngtai tamna vang ngawt kha a ni bik lova, mite ber thlengin he
hriah hian contribution kan nei vek a ni, theihtawpin mahni inchhung atangin kan lo
tawngtai a, Chu chuan he kan ramah, Covid-19 chungchangah pawh malsawmna kan ti
dawn nge ni, harsatna lutuk thlen lo a kan han awmte hi a lawmawm tak zetin ka hria a ni.

Tin, Governor speech kan sawi chungchangah, MNF sorkar kum khat chhung leka
athawh ang maia kan Member zahawm tak takte’n an han sawi kha chu a ni lo a ni. Entirnan,
an han sawi chhuah tawh tho, Tlungvel Solar Plant chungchangah sorkar hmasa ina hma a
lo lak vawiina tun sorkarina commission tak mai kha a ni. Tin, lawmthu a sawinaa kan
infrastructure chungchanga a rawn sawiah hian hma thar lakna ni lovin sorkar hmasa atanga
lo kal chho mek zel kha a ni tih lai hi vawiinah hian kan ram mipuite leh he House ngei
pawh hian kan hriat a tha ka ti khawp mai. Chutiang ni loa tun kan MNF sorkarin a tih ang
ni lovin, kum khat chhung leka thawk tam lutuk anga kan han in dahte kha a dik lo a ni.
Thuhmaa ka sawi ang khan Congress sorkar hmasa hmalakna kha a ni a, kan tan pawh hian
a lawmawm khawp mai, hetiang taka kan Governor-ina kan sorkar hmasa hmalakna a rawn
pholang a, a rawn sawi lang hi a lawmawm tak zetin ka hria a ni. Chutih rual chuan Mamit
kawngte kha tun hma chuan rei tak kan kal thin a, tunah chuan a tha ta, darkar 2 lek kan kal
tih Mamit bialtuin a sawi te kha Congress sorkar hmasaina hma a lo lak, vawiina a rah rawn
hmin ta mai a ni tih kha kan ram mipui leh he House hian kan hriat a tha khawpin ka hria a.
Vety Department kel tha chi tih pawh kha Congress sorkar laia NABARD hnuaiah
Thenzawla hmalakna a ni a, tun sorkar hian a rawn chhunzawm a, kel kha a rawn la ta mai
a ni tih lai kha kan hriat pawh ka duh takzet a.

Tin, power plant chungchangah te pawh 133 kV a ni emaw, 132 kV a ni emaw, heta
tanga chhim lam kal thleng pawh kha Congress sorkar lai hmalakna vek kha vawiinah hian
a rah kan hmu a, kan Governor-in a rawn sawi chhuak a ni, tih lai hi Pu Speaker ka sawi
duh a. Tin, kumin January Ni 26, Republic Day Governor speech-ah khan thil diklo kan
sawi tir hi a fel lo khawpin ka hria a. He sorkar hian ruahmanna dang a lo siam ve the reng
nge ni, a thusawi point 16-naah khan, ‘the pilot project of SEDP under Animal Husbandry
& Veterinary Department launched on 25™ November, 2020 will cover a total of 120
beneficiaries under piggery and poultry’ a ti a, a ziak zel a, District pariatah. Zokhawthara

quarantine centre kha kan hunlaiin NABARD atanga hma kan lo lakna a ni. Kan chhuah
khan kan tender hman lo deuh chiah chiah a, pawisa a chhuah loh avangin. Tuna ka sawi
tum chu, SEDP kha khatah khan a la awm lova, NABARD fund atanga thawh a ni, tih lai
kha Republic Day Governor speech-ah khan thil dik sawi a thain ka hria a. Tin, Mamit,
Lawngtlai, Lunglei leh Serchhip-ah Vety department atanga Hospital building kan dahte
pawh kha SEDP project-a tel anga han sawilana kha mahni tih chinah chuan Pu Speaker,
ding ila thutak hi chu a lo lang si thin a.

Pakhat chiah Pu Speaker, zingah vawi tam ka phar a min din tir duh si lo a din ve
chhunah. Heta Governor-in a sawina ah hian, ka lo beisei dan chuan kan sorkar thar Pu
Zoramthanga kaihhruai hian eng kalkawng nge a neiha, Zoram hi khawiah nge min hruai a
tum tih lam zawk hi sawi tura ka ngaih laiin helaia Congress sorkar hmasa in a lo tih tawh
deuh vek mai a kha, he sorkar tharah hian beisei tur a va han vang em tih kha a tilang chiang
hle in ka hria a ni. Pu Speaker, ka lawm e.

SPEAKER : Member zahawm tak Pu Zodintluanga Ralte.

PU ZODINTLUANGA RALTE: Pu Speaker, ka lawm e. Vawiina kan Governor
zahawm takin kan House a Address-na Lawmthu Sawina Motion kan han sawihona ah hian,
ka hma miin a sawi ang khan keinni Congress Party tan chuan lawmna hlir a ni a, Congress
sorkar hmasaa hmalak tawh, a lo thawh tawh te, a thawh zawh tawh an lo hawn te khatiang
hmalakna a ni kha ropui ka ti a, ka lawm khawp mai. Amaherawhchu, Pu Speaker, Budget
Session vawi-3 sorkar tharah kan neihna a ni a, he Budget Session-ah hian kan Governor-in
a sawi tur anga ka lo beisei a sawi tak loh point 3 lek kan sawi duh a.

Pakhatna chu, brandisii leh latiflorus 1lam buaipuia hmalakna a rawn sawi lo a, khang
angte kha helaia kan House Leader zahawm takin kan ram tana a that zia a sawi a, chutiang
chu kan sorkar achievement leh hmalakna reng reng a run mang lo khanin he Bamboo phai
atanga chah chhuah hi kan Chief Minister mimal taka sumdawnna emaw ni le tih hi zoram
mipuite ngaihtuahna ah a thleng ang tih hi ka hlauthawng a, hengte hi sorkar hmalakna,
achievement ropui tak Governor-in rawn sawi tura ka beisei a ni a.

Pahnihnaah chuan, kan beisei em em Lammual, Assam Rifle-in May, 2019-a
chhuahsan tura lo sawi tawh, vawiin February, 2020, thla tawp a ni tawh a, chhuak mai tura
kan beisei hi kan Governor hian an chhuah tawh thute a rawn sawi ang a kutte kan lo beng
turah ka ngai a, mahse khatiang reng reng a rawn sawi ta lo hi mak ka ti a.

Tin, a pathumnaah chuan Pu Speaker, “Tun hi Budget Session vawi 3-na a ni tawh
a, sorkar hmalakna tur leh sorkar achievement cheng nuai 3 kan sem tawh a, NLUP dawng
tawh zawng zawngte hi bul kan pe tan e an tih te kha kan lo beisei a, chutiang reng reng
Governor-in a rawn sawi lo kha a pawi ka ti a, mak kan ti a, nichina CLP Leader-in a sawi
ang khan a bak zawng hi chu Congress sorkar hmalak tawhna a rawn sawi mawina mai mai

a ni tih kha ka rawn sawi duh a. Hei a chiang em em a, phek 19-na hian, Mizoram Sorkar
India ram pum puia Rural Development Department-a pakhatna kan nih kum hi kum 2017,
Pahnihna kan nih kum hi kum 2018-2019, khatih laia kan RD Minister zahawm tak chu Pu
R. Lalzirliana hi a ni a. Ama hunlai, Congress Ministry ah kha chuan India ram pumah 1-na
te, 2-na te sorkar thatna tehfungah kan awm thin a ni. Kum 2019-2020 leh 2020-2021-ah
te hian khawiah nge Mizoram hi kan awm tak, kan Minister hmasa kha an va han tluk awm
lo em. Kan RD Minister-in Congress Ministry-ah India ram pumpuia 1-na leh 2-na min
nihpui lai khan vawiinah chuan lan pawh lang lova, Governor-in sawi tur pawh a nei lo hi
Pu Speaker a mangan thlak a, kan sorkar kalphung a hniam zawngin a kal a ni tih hi a chiang
em em mai a ni.

Tin, hmasawnna han en ila, NEC-leh NLCPR-ah te chuti zat sanction kan hmu a, tih
aawm a, chung sanction kan hmuh amount reng reng a sawi ngam tlat lo kan Governor hian,
Pu Speaker, an rawn sawi chu Congress sorkar hmasa ina hna a lo thawh tawh chhunzawmna
tur cheng vaibelchhe chuti zat min pe tih te a ni daih mai ni. He sorkar tharah hian engzat
nge sanction, engzat nge min rawn pawmpui, eng amount nge tih te pawh sawi a awm lo a,
kan Sport Minister hi awm lo phei se chuan he sorkar hian achievement tun kum chhung
hian sawi tur pakhat mah a nei lo a ni. Kan Sport Minister chungah hian lawmthu sawi
mawlh mawlh tlak a ni tih kha vawiin ni ah ka rawn sawi duh bawk a ni.

Tin, ramri chungchang ah han sawi ila, ‘timely intervention of police’ kan Governor
khan a rawn ti a, a awmzia dik tak chu, kan police-te a hun takah an chet avanga ramri buai
ni lovin, kan police-te an awmna tura an awm loh avangin ramri buai zawk kan ni tih hi
Zoram mipuite hian kan hria a ni. Kalkawng chung changte kan han sawi a, a dik khawp
mai sum pawh an seng tam a lawm. Nikum Covid buai lai khan motor a tlan lo a Lunglei
leh Haulawng inkar pawh blacktop chhuah vek a ni. Covid avanga harsatna neiin kan bial
kalkawngah kan hmang a hun rei tak tak min block a, Lunglei atanga chhuak turte pawh
kawng siam avangin timing neiin an siam a, mipuite pawhin dawhthei takin kan nghak thin
a ni. Amaherawhchu, hmanni lawkah ka va kal leh a, chung kawng an siam zawng zawng
chu Pu Speaker, fur khat pawh a daih lo a, kal tlak lovin a awm leh tawh a nih chu, sum tam
tak kan senna hi, Pu Speaker, he sorkar-ah hian awmzenei lovin a chhuak mai mai a ni.
Vawiina ha hipa kan sawi PAHOSS te pawh Governor speech-ah ngei hian Vbe 70.02 an
hman tawh thu tarlan a ni. Aizawl khawpui chhunga mite chuan kan hria alawm, mi hausa
In lian tak tak sakna te a ni. A then phei chu traffic jam awm reng reng lohna Zemabawk
Lung Bialah a nuai za tel pek a ni. Sawnga pawisa hman hian Aizawl traffic jam hi a tireh
ang em le? Pu Speaker, heng vbc 70 chuang te hi an tiam ang khan mi retheite hnenah nuai
3 hlir pawhin sem ta sela, chhungkaw 2,333 zuk pe thei maw le! Mahse mi hausa inhmun
lian tak tak nei an duhsak zawngte pek nan chauh an lo hmang a ni.

Tin, power sector lam te kan han sawi a, kan Power Minister zahawm tak Congress
sorkar Power Minister a nih laia hmalakna, ama zarah Lunglei lam kan harsatna 132 kV
station kan tih te pawh a lo hlawhtling tawh a ni. Vawiinah chhim bial mipuite chuan fur

ruah a sur hleka current thim thin te, Serchhip Bukpui-a trip an tih avanga a district puma
kan thim thin te kha Congress sorkar zarah hma eng, hrehawm taka kan awm thinte kha a lo
awm dawn ta lo a ni tih hi Pu Speaker, vawiin niah ka rawn sawi duh a.

Tin, kan MLA zahawm tak Lunglei ‘N’ bialtu khan Covid chungchangah MLA fund
nuai 50 kha a lo pe bik a, kan han zawha kan hriat chinah chuan kan Minister zahawm tak
Pu R. Lalzirliana leh Pu Robert Romawia bak khanin pe an awm si lo a, a ni kha nuai 50 pe
vek ang khan a rawn sawi si a, chuvang chuan Pu Speaker, he House a kan thusawi te hi kan
fimkhur a tulin ka hria a.

Tin, Power Sector-a thil ti tha tak anga an rawn sawi te kha, Tuirial Hydel Project
atanga han tan leh te hi a chakawm a, mahse Pu Speaker, nangman hun tawp min siam tawh
avangin sawi tur tam awm mahse ka ti tawp mai ang a. Kan Governor-in he House zahawm
taka Congress sorkar hmasa fak-mawina tam tak a rawn sawi avangin lawmthu ka rawn
sawi bawk a ni e. Ka lawm e.

SPEAKER : Member zahawm tak Pu Vanlalhlana
ilo sawm ang.

PU VANLALHLANA : Pu Speaker, ka lawm e. Pu Speaker, hun rei tak kan
chawlh hnuah i ho in ro kan han rel leh thei hi a lawmawm hle mai a. Covid hripui a leng a,
thihna in thla a zar hi ni ringawt mai a, chung karah chuan MLA te him dam takin kan awm
a. Treasury Bench lama Member-te pawh kim takin rorelin an lo kal thei a, ka lawmpui em
em a. Tin, Congress Legislature Party te pawh kim takin an lo kal thei a, BJP single member
pawh a lo kal a. Keini erawh hi chu kan kim ve ta lo a ni; a khawhar thlak deuh hlek. Arpui
no hruai a pui muin a laksak hi ka inchan deuh a, engpawh ni se, kan chan tawk a ni a, kan
vui lo va, i rorel a ni a kan complain miah lova. Amaherawhchu thil dik hi kan hre duh em,
kan hre duh lo nge kan hre lo tak tak? 1986-ah MLA inthlan a awm a, chutah chuan
Independent MLA 24 an tling a ni. Independent MLA 24 te chuan sorkarna pawh an siam a
ni, eng sorkar nge kan siam kan tih chuan MNF sorkar kha Pu Laldenga hovin an siam a ni,
result declare-na ah chuan, vawiin thlengin a record pawh han en u la, MNF tih a awm lo
reng reng ang, Independent ML A vek an ni. Mahse khawvelin, chanchinbu leh media zawng
zawngin keini thlengin MNF Ministry a ni tih kan pawm vek ni. Hektu an awm lo, tunah
chuan hektu an awm ta a ni. Chu chu a danglamna a ni mai. 1993-ah chuan chutiang bawk
chu a awm a, JD kan ni a, chuta tang chuan in lachhuakin MJD kan in ti a, registration tih
hman a ni lova. Chutah chuan election kha Independent-in kan fight a, Independent MLA
te kan ni, mahse MJD tia recognized kha chanchinbuah chuan kan ni tho a ni. Chuvangin,
tun 2018 Inthlanah pawh khan ZPM in nomination committee a siam a, tichuan a thlan
chhuah te an awm a, an campaign pui a ...... (Pu LALRUATKIMA, MINISTER : Pu
Speaker, i rorelnaah a vui dawn a nih chuan hun dangah privilege-ah te pawh khan la mai
se la a tha lo maw, I rorelna ah khan a ring tawk lo che tihna a ni a.) Pu Speaker, ka ring
tawk em em che.

SPEAKER : Han inhrithla ve se.
PU LALRUATKIMA, MINISTER: I phalna in maw, Pu Speaker?
SPEAKER : Mahse kan danah hian ram tana tha ber ni lemlo tur

thil hlui phawrh kha kan awih miah lo a nia.

PU VANLALHLANA : Pu Speaker, ahma incident zawng zawngah khan
hektu an awm lo a, tunah hian hektu an awm a, chu chu a danglamna chiah chu a ni.
Chuvangin, hetiang incident hi Mizoram political history atan pawh a ngaihnawm lo a,
chuvangin theihnghilh tawh i la.

SPEAKER : Khalai kha chu a tawk e. Tuman bawhchhiat tawh loh
tur a ni mai.
PU VANLALHLANA : Ka han fak veleh thung ang e. MNF hi an fakawmin

ka hria, mizo security te hi an ngaipawimawh a. Chhak lamah boundary kan nei a, Burma
nen 400 kms kan inri a, thlang lamah 300 kms chuang, hetah Assam Cachar leh Manipur te
nen 200 kms chuangin kan inri bawk a. Keini aiin hnam lian zawk leh hnam ropui zawk
hian min hual pup mai a ni. Chumi avang chuan mizote hian security kan neih hi a tul em
em in ka hria a. Chumi tur atan chuan MNF party leadership te pawh hian an ngaihtuahna
an sengin ka hria, chumi a lanna chu 2018 inthlan leh election manifesto ah khan Village
Level Citizen Register hi an manifesto-ah a chuang a ni. Sorkarna an chang a, tichuan
Governor address-ah te pawh a lo lang a, House Leader-in Bill a pulut a, kan pass a ni. Thu
tisaa chantir turin Governor-in a assent a ngai a, amaherawhchu Governor chuan a ngawih
bo pui ta a. Dan kan en chuan, Governor hian thil tih theih 4 a nei a, assent a pe thei a, assent
a pe lo thei a, President hnenah a thawn thei a, kha bill kan passed kha House ah Assembly-
ah a rawn thawn kir thei bawk a. Keima ngaiha a chhe ber assent withhold a ni a, tun thlengin
a chinchang kan hre ta lova. MNF ina citizen registration siama mizote security siam a
tumna chu a fel ta a ni. Amaherawhchu an fakawm lehna chu, tunah AMC kan inthlang zo
chiah a, AMC inthlanna manifesto-ah chuan Population Register tih an la lang tho a ni.
Chuvangin hei te chu champion pui ngei se ka duh a, ka thlawp a ni, hemi chungchangah hi
chuan. Tin, ka ngaihtuahnaah hi chuan, hetiang khawpa manifesto pawh an tih, Governor
ngei pawhin a phala House-a putluh kan pass pui ngei assent a pe duh miah lo hi, Governor
leh sawrkar inkarah hian eng emaw inhmuh thiamlohna a awm em ni aw tih kha ka han sawi
leh duh a ni.

A dawt lehah chuan, Governor hian point hi a sawi tam em em mai a, point
pawimawh zual lai tak tak chauh kha han sawi dawn ta ila.

SEDP hi mizo mipuiten kan hriatthiam ve dan chuan, MNF khan inthlan hmain,
‘Kan sorkar chuan kan budget hmasa berah cheng vbc 1,500 ai tlemlo kan dah ang, tichuan

chhungkaw tinah cheng nuai 3 kan sem ang” tih kha a ni. Chuti laia sorkar chu congress
party a ni a, policy pakhat NEDP an nei a, chumi hnuaiah chuan vbe sangkhat an dah a, chu
chu khum a ngai a ni. Khum angaih avang chuan vbc 1,500 dah turin an intiam a, nuai thum
sem turin leh NLUP dawng tawh zawng zawng pawhin an dawn leh tur thu kha hrilh kan
ni. Chu chu an sorkar leh chhan pawh hi a ni. Chu chu mipui ten he sorkar kan beisei dan
pawh hi a ni. Amaerawhchu, tun thlengin pek an la ni lova, chu chang nilovin SEDP budget
head-ah a tirah vbc 7,750 dah a ni a, a hnuah a tlem leh a, tunah chuan SEDP ah vbc 82 a lo
ni ta a ni. Chuvangin, he policy an tlinpuia hi an tlakpui leh ang tih hi ka ring tlat a ni.

Tin, Agriculture ah hian chaw tharchhuah chungchang a lo lang a, mizo mipui ten
kum khat kan mamawh zat hi metric ton sing 8 vela chhut theih a ni a, tichuan kan
tharchhuah hi metric ton sing 6 vel chauh a ni. Kan House leader hian ngaihnawm takin a
sawi thin a, hetianga ram tha kan rethei reng mai hi a zahthlak a ni, a ti a ni. Kan Governor
pawh hian a speech ah highest priority ka pe a ni tih a sawi a ni. Amarawhchu, a tak takah
chuan Agriculture hi priority a pe lovin ka hria a ni. Buh tharchhuahna tura hmalakna hi a
tlem hle mai. Pu Laldenga CM lai khan buh leh bal a kan intodelhna turin Bulldozer 10 a lei
a, khatih hun lai kha a hnaih lai ber niin ka hria. Tunah hian potential area 74,644-hectares
kan nei a, chu chu leilet-ah siam vek ila Mizorama kan ei khawp buh hi kan tharchhuak thei
niin a lang a ni. Chuvangin, Champhai, Chamdur, Thenzawl, Zawlpui, Matphai ah te leh
leilet siam theihna la siamloh hi kan ngah em em a ni. Tunah chuan central ah scheme tha
tak tak a awm a, ei leh bara kan intodelh theihna tur hian hma nasa zualin la se la a
tha in ka ring.

Adawt leh ah chuan point 11-na ah hian, “high priority to construction improvement
and maintenance of road” tih a lo lang a. Kawng hi a pawimawh em em mai a, kan kawng
neihte hi national highway, state highway, district road te leh link road te an ni a, a
khawimah hi tha a awm lo a ni. A enkawltu department pawh an mangang a, tihngaihna an
hre thlawt lo. Chumi a nih avang chuan, kan kawng chhe lutuk hi hma min lakpui rawh u
tiin agreement siamin YMA thawhpui ah te an sawm a ni. YMA chuan kawng 16 an en a,
chungte chu: Khawzawl - Ngaizawl, Khawzawl — Tualpui, Khawhai — Lungdar, Sialhawk
- Tlangpui te, Buichali - Kawnpui, Kawnpui — Kolasib, Vairengte - Kolasib, Sialsuk -
Sailam, Hmuifang - Sialsuk, Serkawn - N. Vanlaiphai, N. Vanlaiphai - Artahkawn, Dilkhan
- Lungdar, Phullen — Zawngin, heng kawng 14 te hi YMA ten an en a, an lo hawng chu an
tap ringawt a nih kha. Kan kawng maintenance te hi high priority kan pe dawn a nih chuan
tan kan lak hi a ngai hle in ka hria a ni. Kan sorkar hian kan contractor te hi kan ngam ta lo
em ni? Entirnan, GP project te chuan kawng an lai a Zero Point - Pangbalkawn ang te, tunah
hian engmah enkawl a ni lova liability period hi a zo dawn tawh a, kawng chhia an siam
lova, PWD-in vawi 9 lai warning pein explanation pawh an ko tawh a ni. Mahse an
chhunzawm duh lova, Bairabi ah Chief Minister a kal dawn khan JCB te Road Roller te an
hung thla a, a hawng chho a an seng ho leh nghal a. Chutiang chu an hnathawh dan a ni a,
an mawhphurhna hlen chhuak turin terms and condidtions angin hna an thawk lo a ni tih

kha ka sawi lang duh a ni. Heng contractorte hi vai company lian an ni a, advanced-in pawisa
tam tak an la a, hna an thawk duh lova, chuvang chuan kawng hi a tha lo a ni.

Tin, Power chungchanga kan Governor speech-ah hian, power tam zawk tharchhuah
theihna tur chungchang point hi a lang miah lova, a lang awm chhun chu Solar Plant mega
watt 2 chauh pechhuak thei Tlungvel a ni. Solar Plate chu a tha khawp mai, mahse zanah a
hman theih lova, a man a to em em a, tuikhuah hydel project lo hi chu Mizoram tan chhen
fakawm tak hi a ni awm lo a ni. ABCI in report a pekah pawh khan Power-ah pawisa tam
tak kan seng a, engatinge tui kan khuah mai loh power pe chhuak turin? Kan hman ban pawh
hralh chhua thei tur khawp hi in ramah in thar chhuak thei a ni tih kha recommendation-ah
pawh tarlan a ni. Chuvangin, tuikhuah hi he sorkar hian a ngaipawimawh lo niin ka hria a,
tum se chuan theih dan kawng kawngte chu a awm turah ka ngai a, mahse khati zawng khan
hmalakna a awm thlawt lo niin ka hria.

A tawp bera ka sawi duh chu, central-ah hian scheme hi a tam em em mai a, Prime
Minister Modi hian New India by 2023 tih hi a at chilh a. New India siam turin central ah
khuan project leh scheme 210 ai tam mah a awm a ni. Chung chu hai chhuaka, zir chianga
Mizoram tana tha tur berah tan la turin sorkar hi ka chah duh a ni. Ka lawm e.

SPEAKER : Kan House Leader, kan CM zahawm tak i
lo sawm ang.

PU ZORAMTHANGA, CHIEF MINISTER: Pu Speaker, ka lawm e. Kan member
zahawm tak te’n point tam tak an sawi tawh a, a then sawi nawn ngai a awm pawhin. Covid
chungchang hi chu ka sawi tam tawh a, he harsatna atanga kan chhuah hram hramnaah ah
kan kohhran, mipui, kan work force chi hrang hrang leh kan police-te hnenah lawmthu awm
se, kan tawngtaina chhanga Pathian zarah a ti tha ber leh a thi tlem ber state kan nih avang
tein lawmthu ka sawi tel bawk a.

Central atanga kan sum hmuhah hian politician kan ni a, kan ngaihtuahna pawh a
famkim tawk lovang tih ka ring a, central atanga sum pek deuh vek kan ni si a, a dik tho a.
Central hi State leh UT te sum pek vek a ni a, amahin thawhchhuah a nei lova, buh phur 10
emaw zikhlum truck trip khat emaw pawh a thar lo a ni. State leh UT atanga kan pek vek
sem rual a ni tih kha kan rilruah awm se tha ka ti a. Politician chuan chutiang ngaihtuahna
kan neihloh chuan, central-in, ‘kan chawm vek cheu in ni a lawm’ a tih hun ah sawi tur kan
nei nang. Kan pek khawm cheu in sem a lawm, tih kha thudik tak a ni. Khalai kha kan
concept ah khan kan hriattur a ni. Keini pawhin a taka kan lak khawma kan tih pun a
pawimawh zia hria i la. Tun Covid avanga sum kan hmuh tur zawng zawng kan hmuh loh
avang hian tun financial year kal mekah hian vaibelchhe 1000 bi a ni a, hlawh kan in pe thei
hi a lawmawm ti ila. A tirah chuan SEDP ah pawh crore 500 chuang budget-ah kan dah a,
mahse a takah State leh Central atanga lo lut a awm siloh avangin kan kalpui tak tak thei lo



80

a. A hmingin tlem te chauh theh chhuah tur kan nei a ni. Covid kum hi chu a buaithlak a ni
tih ka sawi duh a.

Tin, Inter-State Border ah kan buai theuh a, Assam atanga piang chhuak ho hi chu
kan buai vek a, Meghalaya leh Assam border ah an buai a, central chin fel turin Meghalaya
sorkar-in a nawr reng a. Naga ni se an in kap vak vak a, Arunachal ni se an buai em em mai
a, Mizoram leh Assam kan buai em em bawk a, kan buai em em vek mai a. India pawhin a
hria a, kan zualkaina chu an inthlang dawn si a, ramri sirah khuan a tlangpui thuin
Bangladesh atanga lo kal Muslim chenna area atang khuan inthlan dawn hian an rawn tibuai
leh thin a. Chu chu tuna kan problem pawh a ni. Khatah khan kan police leh mipuite chet
dan a fakawm em em a, hlauh lam ai in hma kan sawn a ni tih ka sawi duh a ni.

Kan Governor thusawiah khan Horticulture ina vegetable kan hralh theih nana chain
a siam te, Vety lam in theihtawpa hma an lakte sawi tur tam tak a awm a, a
lawmawm tak tak a.

Ka sawi duh leh chu, Supply lamah kan Governor pawhin a sawi ang hian Covid
laiin lirthei kalna buai bawk, rel leh thlawhna kalna buai bawk, phai lam atangin buhfai kan
la lut lo thei si lova, kan huphurh khawp mai a. Mahse harsatna lutuk awm loa gas leh buhfai
Supply Department-in theihtawpa tan a lakna a lo lang a, chawah harsatna tawk lovin kan
awm thei a, a lawmawm a ni. Gas ah phei chuan incident han sawi i la, Mamit ho chuan,
‘kumkhat ah vawi 2-3 bak kan dawng thei lova, tunah chuan Bairabi lam atangin a lo thleng
bawk a, he lama tangin a lo thleng thei bawk a, a lo thleng kha a tam em avangin a dah
khawlna lam kan lo in ring tawk si lova, kan kudam lianah a leng bawk si lova. Kan lawm
khawp mai’ an ti a, a lawmawm hle in ka hria. Heng te hi kan department te ina theihtawp
an chhuah avanga Pathian malsawmna kan dawn a ni a. Amaherawhchu, chu aia nghelnghet
zawka kan kalna turin Mualkhang-ah ram kan lei belh a, Mualkhang Bottling Plant pawh
lian zawkin, Mizoram hi tul anga min chawma, harsatna lian min sut tlang sak thei turin
hma kan la a. Governor pawhin a rawn sawi a, kan bei mek zel a ni.

Oil depot lam pawh Bairabi-ah tam tham deuh kan dah theihna turin rail station-ah
kan zuk en a, hma kan la mek a ni. Kan Supply Minister hi he lam kawngah hian a fakawm
hle a, beihpuiin a bei tak tak a, a lawmawm hle a ni.

A zawng a za a sawi theih lova. A point tlem ka sawi ang a. Midangin in sawi vak
loh han sawi ka duh chu, Lengpui Airport hmalakna kha a ni a. Kan sorkar chinah pawh
hian kan thawk nasa khawp a, unway khu kan ti dum thar leh a, Thlawhna tum loh hun
chawhnu dar 3 hnu lama hna tan a ngai a. COVID avangin thlawhna a rawn tum tha thei
lova, hhami hun kha hnathawh nan kan hmang tangkai hlauh a ni. Kan duh anga chhah phei
chu a la ni lova, la tih leh turah ka ngai a. A hlauhawm zual ti reh turin black top erawh chu
tha takin kan ti chhuak thei a ni. Isolation Parking Bay an tih, hijacking vel awm palh pawha
hman tur atana tih, a bika hmun hrana thlawhna dahna tur neihloh chuan kan thlawhna tum

hmun hian qualification a pha lo a ni an ti a, min tur nasa si a, kan thawk mek a, kan zo lek
lek tawh a. Chu mai baka thlawhna a lo kal tam deuha a awmna tur indaihloh avangin
parking bay khu tuna kan neih sa tiat thelh khuan siam zawh tep a ni a, a rin deuh chauh kan
hmabak tawh a. Tui supply-na tura tui dah khawlna leh a sanga tui khawl khawmna tur te
siam a ni a. Departure zawng zawng hi a chung atanga tih vek turin hmalak a ni a, slab khat
zawh tawh niin a dang tih leh mek a ni a, kan zo fel lek lek tawh a. A chungah departure
tiha a hnuaiah arrival tih vek kan tum a. North East Airport building-ah chuan a tha ber te
zinga mi ni tura chhuah hram hram kan tum a ni.

Tin, DVOR (Doppler Very High Frequency Omni Range) an tih, thlawhna lo kal lo
guide tu tur hi, a hmain kan airport tawpah sawn chhe tein kan nei a, complain a awm nasat
avangin a tawp a tawpah min rawn pe a. Kum 4-5 kal ta vel khan khawl pawh an rawn dah
a. Kum hnih deuh thaw hman lova kan dah avaingin kan la kir leh mai dawn an ti a. Kan
sorkar tirh khan Hmunpuitlang-ah kan buaipui ta chuk chuk a, hman theih turin kan bun fel
vek tawh a. Dhaka chung zawn a thlena directional ranging pe thei turin, Mizoram chunga
lo thlawk tawh phawt chuan a tul anga an hman theih turin DVOR, powerful deuh kan dah
ta a ni. Hetiang hian airport lamah nasa taka hma lak a ni.

Total Prohibition kha tha kan ti hle a, kan thil tihah chuan a fuh berte zinga kan neih
a ni a. Tun hma kha chuan a hun hma nia kan ngaihah kan thalaite an thi zawih zawih mai
a. A tawpah chuan khap a ni ta hram a. Hei hi kan thiltih zawng zawngah chuan tifuh kanin
tih ber pakhat ani a. Tih zui zel pawh tha kan ti bawk ani.

Pu Speaker, sawi tur tam viau mahse rei tak hun ka hmang lo ang a, kan Governor
thusawiah khan a tel chiah lo naa, point pakhat sawi belh lawk ka duh chu, kan thenawm
ram Myanmar-ah sipai rorelna in democracy inthlang thar hlim chu charge la lo turin ati a,
an buai em em a. Keini chuan democracy tluang takin kal pangngai se kan duhpui a,
amaherawhchu an insutna leh mipuiin an dona karah mipuite awm hleithei lova an lo
tlanchhiat kan hlau a. Chutianga an lo tlanchhiaa, Mizoramah an lo Iut anih pawhin
theihtawpa lo dawngsawnga, lo tanpuia, mipui loh theihlohna avanga lo tlan lut an awm
anih chuan Mizoram sorkar hian duat takin theihtawpa lo enkawl kan tum a. Chubakah
keimahni ina kan tih theih piah lamah India sorkar pawh theihtawpa hma la turin nawr a,
ngena, tanpuina lo lak zela, Myanmar atanga democracy duh lo tlan thla awm apiangte chu
lo mikhual zel turin theihtawpa inbuatsaihin kan sorkar hian hmalak a tum bawk a ni, tih
kha ka sawi tel duh bawk ani.

Sawi tur dang tam tak awm mahse, Pu Speaker, kan Governor thusawi hi a
lawmawm hle a, famkim tawklohna leh duhthusam lohnate a awm teuh ang. Amaherawhchu
Covid kumah hetiang kan thleng thei hi a lawmawm, ‘A va ropui em’ tih hi kan lawmthu
sawina tur pakhat niin ka hria e. Ka lawm e.

SPEAKER : Awle, tunah chuan Motion neitu MLA zahawm tak,
Pu C. Lalmuanpuia sawm ila. Sawi tur a neih ang angte rawn sawiin adopt rawn dil nghal
sela. I lo sawm ang u.

PU C. LALMUANPUIA : Pu Speaker, ka lawm e. Vawiinah hian kan Governor
zahawm tak thusawia Lawmthu Sawina, (Motion of Thanks) ah he House zahawm taka
Member zahawm tak tak 26 zetin thu kan sawi kha lawmawm ka ti hle a. Lawmthu sawina
hlir niin ka hria a. A thalo zawng leh lawmlo zawnga sawi kha kan awm lovin ka hria a. Pu
Speaker, Member zahawm tak tak te chungah pawh lawmthu ka sawi a ni.

Thil hriat fuhloh point hnih/khat lek awm nia ka hriat sawifiah ka duh chu, kan
Governor khan SEDP chungchang a rawn sawi lang a. Khami chungchangah khan, enga
tinge a tak taka hmalakna hi a lan loh tih te kha sawi a awm a. Kan Governor-in Republic
Day a a thusawiah khan alang a, khatah khan SEDP a hmalak tawhna tepawh kha a rawn
lang a. Tin, a bik takin Vety-a hmalakna te chiang takin a rawn tilang a. Kan farmers-te
Covid hrileng kara tanpui turin theihtawp chhuaha he sorkar hmalakna te chiang takin a lang
a. Chungah chuan a bik takin, sa-ah intodelh a harsa em em a, kan thenawm state-ah African
Swine Fever a leng a, tunah hian vawk te phei chu lakluh theih a ni lo a, kan Chief Minister
zahawmtak kaihhruainain Covid-19 hrileng hnuaiah pawh Vawk leh Ar vulh kawngah
theihtawpin tan kan la a. Vawk vulh hi chi 2-in kan then a, piglet multiplication leh fattening
unit tiin kalpui a ni a. Ar hi chi 2-in kalpui a ni bawk a, rainbow rooster leh broiler-in kalpui
ani a. Tunah hian vawk in te, ar in te an sa a, arsa leh vawksaa kan intodelhna turin hmalak
mek a ni. Tanpuina pawisa pawh pek anni tan tawh a ni tih kha he House zahawm takah
hian ka sawifiah duh bawk a ni.

Tin, Pu Speaker, Covid-19 hrileng dona kawnga kan sorkar hmalaknaah hian
lawmthu sawina tur tam tak a awmin ka hria a. Health department-a thawktu zawng zawng
doctor, nurse leh staff zawng zawng te, police force te, Transport Department-a kan driver
te, kan DC te, tin, Local Level Task Force te, NGO te, YMA te, kan Kohhran te engkim
maiah kan tangrual a, department dang zawng zawng te pawh anni. Heng zawng zawnga
kan tanrualna rah alo lang a, India ramah mi tam takin harsatna nasa tak an tawh laiin keini
erawh chu he hrileng hlauhawm tak a vei tlem ber kan ni te, State thenawmte lakah chuan
chhiat tawk pawh kan tlem a, a lawmawm em em a. Hemi chungchangah hian sorkar,
kohhran, NGO te leh kan zavaia kan tanrualna-ah he House atang hian lawmthu ka
sawi a ni.

Sawi tur dang tam tak a awm naa, Pu Speaker, kan hun te alo tlailam ta deuh bawk
a, vawiina kan Governor zahawm takin a thusawi Lawmthu Sawina (Motion of Thanks) hi
lungrual takin he House zahawm taka Member zahawm takte hian min adopt pui turin ka
sawm tak meuh meuh che u a ni e. Pu Speaker, ka lawm e.

SPEAKER : Thil pakhat sawi duh ka nei a. The Mizoram
Maintenance of Household Register Bill kha House-in a pass tawh kha Governor-in
President of India-ah a refer a. Tichuan, January, Ni 23, 2020 khan Home Department-in
kan Governor Secretariat-ah a copy an rawn dil belh leh a. Tichuan, Governor Secretariat
hian March Ni 2, 2020 khan a zuk thawn thla leh nghal a, Dil belhna ang a nih chu. Tichuan,
House ka hriattir duha chu, President of India-ah consider turin file kha a awm mek a ni.
Mizoram chapter lam atang chuan kan tih tur chu Governor leh helaia kan lo pass tawh ang
khan, kan tih tur a ni tawh lo ¢, khu lam a ni tawh e, tih kha House kan hrilh a ni.

Aw le, ti khan kan sawiho ta a. Governor thusawi chungchanga Lawmthu Sawina
Motion, “that the member of the Mizoram Legislative Assembly assembled in this Session
are deeply grateful to the Governor for the Address which he has been pleased to deliver to
the Assembly on the 23" February, 2021” chu kan sawiho zo ta a. Adopt remti apiang in,
‘remti’ ti rawh u le. (Memberte: Remti) Remti lo kan awm chuan ‘remti lo’ ti u la. Aw le,
remti lo kan awm lo a, Motion sawiho chu lungrual takin he House hian a adopt ta a ni. (Pu
C. LALMUANPUIA: Pu Speaker, ka lawm e).

Aw le, vawiin atana kan business chu kan zo leh ta a, naktuk Ni 25, February, 2021
(Ningani) chawhma dar 10:30-ah kan thu khawm leh dawn nia.

(Sitting is adjourned.)



